
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Хараач, энд чинь дан ганц негрүүд л байдаг юм байна... гэж Жермен шивгэнэв.

	Хөлөг онгоц чигээ өөрчлөн зайчилж зогсоол руу гулсан ойртлоо. Зугаалах тавцан дээрээс галт онгоцны буудал ив илхэн харагдаж, хар арьстан ачаа зөөгчид хоёр эгнээ болон зогссон нь харагдана.

	Жермений нөхөр тэднийг харснаа итгэлгүй өнгөөр, 

	— Тийм байлгүй яах вэ! гэж хариуллаа.

	Яагаад тийм байлгүй яах вэ гэвэл галт онгоц Панамын суваг руу орохын даваан дээр буюу Төв Америк руу орж ирж байгаа нь энэ. Энд индианууд харагдах нь зүй ёсны хэрэг бус уу? Дахиад хоёр цаг хяраатай өнгөрсөн боловч аялагчдад гайхаж шагшрах юм мундсангүй. Эр эм хоёр цагаан хувцас өмсөж, толгойдоо үйсэн дуулга тавьжээ. Авгайгаа бодвол англиар илүү ярьдаг Жозеф Дюпюш негрүүдтэй ачаагаа зөөлгөхөөр тохиролцож амжив. Ачааг нь авсан негр Дюпюшт хатуу цаасан дээр бичсэн дугаараа атгуулаад шүдэн завсраараа:

	— Вашингтон отель1 уу? гэж сийчүүллээ.

	— Yes2! гэж Дюпюш хэлээд багагүй гайхсан нь яг тэр Вашингтон отельд буух юм шүү гэж бодож байсанд байлаа.

	«Вил де Верден» хэмээх энэхүү хөлөг, Кристобалд зөвхөн гуравхан цаг зогсох ажээ. Таити хүртэл явж байгаа зорчигчид, хөлөг онгоцыг Панамын сувгаар өнгөрөх ээлжээ хүлээж байх хооронд хотыг амжиж үзэхээр хөлгийн шатаар яаравчлан гүйлдэнэ. Хэн нэг нь Дюпюшт хандан:

	— Та нар Кристобалд удах уу? гэж хашхиран асуув, 

	— Хоёр хоног... Манай галт онгоцыг иртэл байна.

	— Амжилт хүсье!

	Энд нар ээх нь ч шал ондоо, гаалийн ажилтан, түшмэдийн дүрэмт хувцас боомт болон түүнд харьяалагдах гудамжийг хамгаалж буй америк цэргүүд гээд л юм болгон нь танил бус, нүдэнд дасаагүй харагдана. Негрүүд зорчигчдын гараас чангаан машин руу чирэн алдах боловч, Жермен торгон бөмбөлгүүдээр эмжээрлэсэн цагаан бүрхүүлтэй мухлаг тэргийг дээрд үзэв. 

	— Чемоданыхаа түлхүүрийг мартчихаагүй биз? Зохион байгуулагч гар цайлгасанд сэтгэл ханаа болов уу? Хараач! Мадам Роше бидэнд мэнд хүргэж байна...

	Тэд Гебридийн аралд алба хаадаг нөхөртөө очиж яваа мадам Роше руу даллав. Эр эм хоёр Дюпюш эргэн тойрныхоо байгалийн үзэсгэлэнг өөрсдөдөө шингээн авах гэсэн юм шиг тал тал тийшээ шунамхайран харна.

	— Вашингтон отель уу? гэж дэлбэгч негр лавлалаа.

	Өргөн гоёмсог гудамжны хоёр талаар дал мод суулгажээ.

	Тэдгээрийн дунд далайн аялал жуулчлалын компаниудын үзэсгэлэнт орд харш сүндэрлэнэ.

	— Шуудан хаана байдгийг мэдэх хэрэгтэй байна...

	Хажуугаараа төмөр замтай, нар гийсэн гудамжаар өнгөрч явлаа. Том том дэлгүүр дайралдах агаад, босго бүр дээр нь хүрэн бор царайтай дорнодын худалдаачин жуулчдыг урин даллана.

	Эцэст нь наргил мод суулгасан цэцэрлэгт хүрээлэн үзэгдэж цаад руу нь Вашингтон отелийн баганууд цайран нүдэнд тусав. Хөлийн өрөөнд сэрүүхэн агаад, бүх үйлчлэгч нар нимгэн цагаан хувцастай, харин ерөнхий жижүүр л хүрэмтэй байлаа. Дюпюш түүнтэй англиар ярив.

	Ачаа нь нэгэнт ирчихсэн байсан учир, эр эм хоёр өрөөндөө орж усанд ордог өрөөг нь шагайн, цонх, шүүгээ савыг нь онгойлгож үзэв.

	Дюпюш авгайдаа, өрөөний үнэ хоногт арван доллар юм гэдгийг хэлж зүрхэлсэнгүй. Ер нь ч ямар хамаа байх билээ? Ганц хоёрхон долларын илүү дутуу гэдэг тэдэнд одоо юу юм бэ? Хөлийн өрөөнд америкийн армийн нэлээд хэдэн дээд тушаалын офицер байгааг харжээ. Хоолны газар нь уудам цэлгэр агаад цэцэрлэгт хүрээлэнд, гантиг хашлагатай цөөрөмтэй ажээ.

	— Орой л усанд орцгооё. Одоо давын өмнө банк руу очих хэрэгтэй байна гэж Жермен шийд гаргав.

	Ихэд халуун учир Дюпюш пиджакаа өрөөндөө орхихоос өөр арга байсангүй. Үйлчлэгч машин дуудах гэхэд нь:

	— Хэрэггүй! Бид явган явна гэв.

	Тэд хотыг үзэхийг хүсэж байв. Үд дунд л болж байлаа. Харваас тэр хоёр замаас төөрсөн бололтой модон байшингууд шавааралдсан уйтгартай, балиар хороолол руу орж явчхав. Явган хүний замаар негрүүд л хөлхөлдөнө. Нар улам хүчтэй шарж, хар арьстан хүүхнүүд босгон дээрээ зүүрмэглэнэ. Жермен түгшсэн янзтай хялалзаж эхлэв.

	— Ямар өмхий юм бэ?! Хэн нэгнээс нь зам асуугаач гэж авгай нь хэлэв.

	Мөчийн дараа тэд захаар нь мод суулгасан өргөн гудамж руу гарч ирлээ. Замаа оллоо гэж тааварласны учир нь «Вил де Верден»-ий зорчигчдод бэлэг дурсгалын элдэв шалдав зүйл зарж асан дорнодын худалдаачдыг харжээ.

	— Жозеф оо, банк хаана байдгийг асуугаач!

	— Нөгөө зотон костюм худалдаж аваарай гэж захиад байсан газар нь минийхээр бол энд байж таарлаа шүү.

	— Эхлээд банканд л хүрэх минь!

	— Ноёнтон, уучлаарай... Энд «Нью-Йорк Чейз Бэнк» хаана байна please3гэхэд нь

	— Зүүн гар луугаа эргээд хоёр дахь хороолол гэв.

	— Жермен, энэ газрыг харж аваарай! гэж нэгэн кафены дэргэдүүр гарахдаа, Дюпюш хэлээд, — Энд дайны өмнөх үеийн перно зардаг байх ёстой. Банканд очсоныхоо дараа заавал үүгээр дайрах юм шүү гэв.

	Банк гэдэг нь ганцхан албан хаагч суудаг нэгэн бэсрэг контор байлаа. Дюпюш түүн рүү хорин мянган франк авах мөнгөний итгэмжлэх бичгээ сарвайвал, цаадах нь хүний урамд нүүр өөд нь харсан ч үгүй.

	— Та Панамын төлөөлөгчийн газар очих хэрэгтэй болжээ гэв.

	Англи хэл бараг мэддэггүй Жермен сэтгэл нь зовж эхлэв.

	— Бид зөвхөн мөнгө л сольдог юм. Та нар хоёр цагийн галт тэргэнд суучих, дөчин таван минутын дараа л Панамд оччихно.

	— Явъя даа, Жермен.

	— Энэ хүн юу гэв ээ?

	— Сувгийн нөгөө үзүүрт Панамд очих хэрэгтэй гэнэ. Гэвч бидэнд хоол идээд, перно уучихаар цаг байна.

	 

	* * *

	 

	Бүгчим учир жаахан дугхиймээр санагдана. Нарны туяа вагонд орж хулсан сандал, америк сонин уншиж буй хүмүүс дээр тусна. Пиджакгүй, үйсэн малгай өмссөн Дюпюшээс бусад эрэгтэй хүн цөм авдаг захтай цамц өмсөж, зангиа зүүжээ. Зүүн гар талд эцэс төгсгөлгүй ногоон хөндий жирэлзэн, баруун гар талд хөлөг онгоц аажуухан хөвөх Панамын сувгийн усан мандал хааяа нэг үзэгдэн хоцорно.

	— Надад Антилийн арлууд л илүү таалагдсан гэж Жермен хэлэв.

	Тэд Мартиникийн Фор-Де-Франс боомтод хоёр ч хоног өнгөрөөсөн ажээ. Энд болохоор соёл иргэншил хүчтэй мэдэгдэж байлаа. Жигүүрийн асар бүхий тохилог хөнгөн байшин, замаар давхих автомашин, америкийн цэргүүд даанч олон, энд тэндгүй нүдэнд тусна.

	— Жозеф оо, түрийвчээ мартчихаагүй биз?

	Панамд очоод тэд, испанийн эрлийз жолоочтой задгай тэргэнд суулаа.

	— Нью Йорк Чейз Бэнк руу!

	Явах тусам сэтгэгдэл улам улмаар нэмэгдэнэ. Эхлээд жижиг мухлаг ярайсан царийн гудамжаар явав. Дараа нь модон байшин шавааралдсан нам гүм гудамжаар өнгөрлөө. Эцэст нь трамвай сүлжилдэх, контор, хөгжмийн зэмсэг, автомашин, радио хүлээн авагчийн дэлгүүр чулуун байшингууд эгнэсэн гудамжаар орлоо.

	Сүрлэг сайхан мод суулгасан, хуучин испани маягаар барьсан сүмийн өмнөх сүүдэртэй талбайд машин ирж зогслоо. Талбайн захад байгаа америкийн банкийг жолооч зааж өгөв.

	Тэд орж Дюпюш хамгийн наад захын цонх руу очлоо. Хоёр дахь цонхонд оч гэв. Эцэст нь зарлага негр түүнийг төлөөлөгчийн газрын даргын албан тасалгаанд хүргэж өгөв. Дюпюш түүнд мөнгөний итгэмжлэх бичгээ барилаа.

	— Хагасыг нь доллараар, хагасыг нь франкаар өгнө үү гээд Дюпюш түрийвчнээсээ паспортаа гаргав.

	Америк эр итгэмжлэх бичиг рүү нь харснаа нэгэн албан хаагчийг утсаар дуудав. Даргатайгаа хоёул мөнгөний итгэмжлэх бичгийг нэг хэсэг дуугүй сайтар харснаа, ширээн дээр хэвтэж байсан утас цохисон албан хуудсыг ойртуулан уншив. Тэгснээ дарга нь Дюпюшт мөнгөний итгэмжлэх бичгийг нь эгүүлэн өгөөд!

	— Тун их харамсаж байна... гэлээ.

	— Та надад өнөөдөр өгч чадахгүй нь уу?

	— Би танд хэзээ ч өгч чадахгүй нь. «Эквадорын Уурхай хувь нийлүүлсэн нийгэмлэг» дампуурсан гэсэн утас аваад байна...

	— Та андуурч байх шиг байна! гэж Дюпюш дуу алдаад, — Энэ бол байж болохгүй зүйл! Сарын өмнөхөн энэ итгэмжлэх бичгийг өгсөн юм. Түүн дээр захирал дарга ноён Гренье өөрөө гарын үсэг зурсан байгаа. Би тэр нийгэмлэгийн ерөнхий инженер, ажил удирдахаар Эквадор руу явж байгаа маань энэ... гэлээ.

	— Тун их харамсаж байна...

	— Аль вэ, байз!.. Одоохон Парист цахилгаан явуулах хэрэгтэй байна... Гарцаагүй эндүүрсэн байж таарна.

	Дюпюшийн хар хөлс асгарч, хөл нь сөхөрчих гээд байв.

	— Энэ хүн юу хэлэв? Өгөх дургүй байгаа юм уу? гэж Жермен асуулаа.

	Дюпюш түүнийг дуугаа тат гэж дохив.

	— Учир байдлыг сонсооч дээ. Нийгэмлэг надад Панам хүрэх зардал болох арван мянган франкийг бэлэн мөнгөөр өгсөн юм. Нөгөөдөр би Гуаякиль руу очихын тул «Грейс Лайн» компанийн «Ариун Клара» хөлөг онгоцонд суух ёстой... Энэ хорин мянга надад үнэхээр шаардлагатай байна, эс тэгвээс...

	I'm sorry4 гэснээ америк эр тасалгааныхаа хаалгыг очиж онгойлгоод, — Дахин уучлахыг гуйя... гэв.

	— Өршөөгөөрэй, ганцхан асуулт байна. Парист цахилгаан явуулаад хариуг нь авахад аль зэрэг хугацаа орох вэ?

	— Хоёр хоног.

	Хаалга ч тасхийн хаагдаж, эр эм хоёр явган хүний зам дээр гарч ирлээ. Нөгөө хүргэж ирдэг жолооч гүйж ирээд:

	— Хотоор давхих уу? гэлээ.

	Дюпюшийн толгой нь эргэнэ.

	— Чи яая гэж бодож байна? хэмээн Жермен хөмсөг зангидан асуулаа.

	— Манай консул ч юм уу элчинтэй уулзах хэрэгтэй байна... Панамд францын элчин байдаг биз дээ?

	— Байдаг, ноёнтоон, байдаг... гэж тэдний яриаг сонсож амжсан эрлийз баталлаа.

	Цэцгэн дунд умбасан гоёмсог харшийн өмнө машин зогслоо. Жермен машинд үлдэв. Дюпюшийн хонх дарахад нэгэн өнгөт арьстан хаалга онгойлгоод, хуучин сэтгүүл дүүрэн овоолсон том ширээ бүхий албан тасалгаанд аваачлаа. Элчин үдийн хоолныхоо дараа амарч байсан учир хүлээхээс өөр арга байсангүй. Нэлээн удаж байснаа, элчин пиджакгүй чигээрээ өрөөндөө орж ирлээ.

	 

	* * *

	 

	— Чамд юу гэж хэлэв?

	— Хэрэв намайг тэгтлээ зүтгээд байгаа юм бол цахилгаан утас явуулж болно гэнэ... Гэхдээ америкийн банк хэзээ ч эндүүрдэггүй юм гэдгийг сануулж байна...

	Жолооч хаашаа яв гэхийг хүлээгээд зогсож байжээ.

	— Бид одоо яадаг юм билээ?

	— Ямар ч байсан утас цохих л хэрэгтэй болж!

	Дюпюш духаа арчихаар малгайгаа авснаа, дахин өмсөхөө ч мартчихав. Элсэн чихэр хийлгүй уусан перногийн дараа бие нь нэг л эвгүйрхээд байв.

	 

	Парис Э. У. X. П.5

	Мөнгөний итгэмжлэхээр мөнгө төлүүлэх талаар арга хэмжээ хурдан авна уу цэг хөлөг онгоц маргааш явна цэг дараачийн хөлөг онгоц сарын дараа явна.

	Дюпюш»

	 

	Үг бүр нь арван нэгэн франк болжээ. Дюпюш байгаа нь мянга хоёр зуухан франктай түрийвчээ халаасандаа бушуухан хийв.

	Жолооч огт санаа зовуурьгүй жолооныхоо ард сууна. Жермен булан руу шигджээ.

	— Явган явцгаая, ярих юм байна...

	Дюпюш жолоочтой тооцоо хийчхээд, авгайтайгаа хоёул олон хүн бужигнах худалдааны гудамж өгсөв.

	— Чи тэгээд юу хийе гэж шийдэв.

	— Мэдэх юм алга... Би бүр юу ч ойлгохгүй байна.

	Тэд Панамд байгаа гэдгээ ч, эргэн тойрон модон байшин, зөрөлдөх хүмүүс нь англи юм уу испаниар ярьж байгааг ч мартчихжээ. Юу ч харах сонирхолгүй, бодож санасан ч юмгүй толгой хандсан зүгт алхална.

	— Чамд хэдэн юм үлдэв?

	— Мянга хоёр зуун франкаас ихгүй юм үлдлээ... Үгүй, энэ бол байж болохгүй зүйл!.. Гренье заавал хариу ирүүлнэ...

	Гренье эднийг хуримаа хийсний маргааш нь Елисейн Талын тансаг ресторанд үдийн хоолонд урьсан байжээ. Тэр нь гял цал болсон эр байв. Түүний толгойлдог товчоо нь Берри гудамжин дахь америк маягийн тэнгэр баганадсан байшингуудын нэгэнд байрладаг ажээ. Хооллож байхдаа Гренье, Жерменээс:

	— Ингэхээр, өхөөрдөм бэр минь, миний найр тавьж зохиосон хуримын аялалд сэтгэл хангалуун байна уу? гэж асууж байжээ.

	Жерменд цэцэг хүртэл авчирч өгчээ.

	— Жо, бидний ачаа Кристобалд үлдсэнийг мартаагүй биз?

	Дюпюш, өдөрт арван доллар төлөх ёстой Вашингтон отель дахь өрөөгөө хиртхийн саналаа.

	— Бид ачааг нааш нь явуул гэж утасдамз! Энд арай хямдхан зочид буудал байх байлгүй...

	Дюпюш өөрөө ч хаашаа явж байгаагаа мэдэхгүй алмайран алхална. Удалгүй тэд, Кристобалийн негрийн хороололтой төстэй боловч түүнээс уужим зэвүүн хороололд орж явчхав.

	— Бид чинь хаагуур энэ рүү орчхов оо? гэж Дюпюш эхнэрээсээ асуулаа.

	— Мэдэхгүй... Харин чи хаашаа яваагаа хардаггүй юм уу?

	Эргэн тойрон нүдний хараа хүрэх газар доод давхартаа сэрүүвчтэй хоёр давхар модон байшингаас өөр юм байсангүй. Цонхон дээрээ угаасан юмаа хатаасан, хоёр алхам ч хүрэхгүй өргөнтэй гудамжинд хөөрхийлөлтэй мухлагч нар наймаа хийнэ. Лангуун дээгүүр цаанаа л нэг ёозгүй идээ будаа хөглөрөн, эхүүн дасаагүй үнэр хамар цоргино. Зотон шаахай ч юм уу дурсан улавчтай негрүүд зөрөхдөө тэр хоёрыг цоо ширтэнэ. Ялангуяа толгой гудайлган яваа Жерменийг ихэд сонирхоно.

	— Жозеф оо, өөр тийшээ явъя!

	— Дуртайяа явмаар байна... Гэвч хаашаа явахаа мэдэхгүй байна шүү дээ.

	Энэхүү жигтэй хачин, бараг хот гэмээр хороолол руу тэд улам лав орсоор байлаа. Гудамжууд нь улам ч нарийхан болж, явган хүний замаар явах негрүүд улам олшров.

	Тэдний тамир барагдаж явлаа. Дюпюшийн цамц хөлсөнд нэвтэрч нуруунд нь наалджээ. Пиджакаа буудалд орхисон байлаа. Гэнэтхэн машины дугуй чахран тоормос дарах сонстов. Түрүүчийн жолооч нь тэдний араас ирж, машинаа зогсоогоод инээмсэглэж байлаа.

	Тэгээд ялимгүй испани дуудлагатай франц хэлээр, 

	— Та нар үүгээр зугаалаад юугаа хийх вэ. Сууцгаа би та нарыг нэг газар аваачъя, тэнд франц буудал бий... гэв.

	— За тэгье гэж Дюпюш санаа амарсан янзтай сүүрс алдаад, — Франц буудал руу! гэв.

	Тэр учраа гарган бүх юм учир зүйгээ олох болно. Хөнгөн тэрэг бага бус гэнэтийн сэтгэгдэл төрүүлсэн шинэ хорооллын дундуур давхилаа. Цэцэрлэгийн дунд хамгийн орчин үеийн сэрүүн лаврин сүндэрлэнэ.

	— Энд Элчин сайдын Яамд болон консулын газар байдаг юм гэж жолооч тайлбарлана.

	Дюпюш испани маягийн сүмээр нь шууд таньсан сүүдэрлэг талбайд ирлээ. Түүнийг тойрч гараад, алтан үсгээр «Сүмийн отель» гэж бичсэн цагаан нүүрэн талтай байшингийн өмнө зогсов.

	— Та нарын ачаанаас галт тэрэгний буудал дээр үлдээгүй биз? Аваад ирж болно шүү...

	— Баярлалаа...

	Хотоор давхимаар байвал Педро гээд сураглаарай. Эндхийн нохой нь ч намайг андахгүй!

	Дюпюш хүчлэн байж, талархлаа илэрхийлэн инээхчээ аядав.

	 

	* * *

	 

	Дюпюш яарч сандчин ярьж гарав. Энэхүү хөдөөгийн кассын мөнгө хураагч шиг хар хувцастай, түмэн үрчлээ болсон авгай түүнийг сандаргажээ.

	— Та намайг ойлгож байна уу?.. Нөгөөдөр бид «Ариун Клара» хөлгөөр гарна. Ачаа маань Кристобалын «Вашингтон отельд» үлдчихсэн. Бид утас хүлээж байгаа улс...

	— Ачаагаа энд авчруулмаар байна уу?

	Авгай утасны харилцуурыг аваад, Вашингтон отельд залгаж англиар хэдэн үг хэлэв.

	— Ачаа чинь найман цаг гэхэд энд ирсэн байх болно.

	Авгай цардсан зотон хувцастай негр үйлчлэгчийг дуудаад, түлхүүр өгөнгөө:

	— Жаран долоод оруулчих... гэлээ

	Франц хүн харлаа гээд гайхсан юм юу ч үгүй, бараг тэдэн рүү харсан ч үгүй. Түүнд, тэд ирнэ үү, байна уу огтын хамаагүй нь илт ажээ. Дюпюшүүд дуугүйхэн үйлчлэгчийн араас дагав. Барилгын маяг нь тэдэнд ер бус санагдана. Дотор талын хашаа нь шилэн дээвэртэй ажээ. Давхар болгон нь өрөөний хаалга ярайсан хашлагатай байв. Тэд цахилгаан шатаар дээшээ гарч, уужим өрөөнд орж очив. Ороодог хөшгийг унжуулсан учир өрөөнд бүдэг гэгээтэй байв.

	Үйлчлэгчийг явсны дараа, эхнэр нөхөр хоёулхнаа үлдэв. Дув дуугүй өрөөг тойруулан, өргөн буйдан, ав адилхан хоёр зэс ор, усанд ордог газрыг харав.

	— Энэ өрөө ямар үнэтэй бол? гэж Жермен асуулаа.

	— Мэдэхгүй...

	Хөгшин авгайгаас үнийг нь асуух гээд зүрхлээгүй ажээ. Ямар нэг юм хийхийн тул, Дюпюш хөшгийг сөхвөл, өрөөнд нар цэлийтэл тусав. Эвэрлэг мод бололтой өндөр чилгэр мод суулгасан сүүдэртэй талбай цонхоор харагдана. Сүрлэн бүрх толгойдоо тавьсан хүмүүс сүүдэрт вандан сандал дээр сууж, зарим нь сонин уншиж, зарим нь мөчир дундуур тусах гэрлийг алмайран харна.

	— Тэр ийм амархан дампуурна гэж байж боломгүй юм...

	Дюпюш Греньегийн тухай бодлоо. «Эквадорын Уурхай Хувь Нийлүүлсэн Нийгэмлэгийн ерөнхий инженерээр таван жилээр томилогдох гэрээнд гарын үсэг зурснаа бодлоо. Дюпюшэд тавин мянган франкийг нүүдэл суудлын мөнгөн тусламж болгон өгөх ёстой байсан боловч яг явахынх нь үед түүнд арван мянгыг бэлэн мөнгөөр, хорин мянгын итгэмжлэх бичиг өгөөд, 

	— Нэгээр нь Панамд, нөгөөгөөр нь Гуаякильд мөнгөө аваарай гэж хэлсэн ажээ.

	— Гуаякильд цахилгаан утас явуулбал яасан юм? Тэнд тооцоо хийж магадгүй гэж Дюпюшийг бодсоноо дуулдахаар хэлбэл Жермен, 

	— Тэгээд нөгөө мянга хоёр зуун франкаас чинь юм үлдэхгүй дээ гэлээ.

	Түүний зөв байлаа! Греньегээс ирэх хариуг хүлээхээс сайхан юм байсангүй. Жермен шаахайгаа тайлж чулуудчихаад орон дээр хэвтээд өгөхөд нь Жозефын уур хүрч:

	— Үгүй, хэрэггүй! Дэмий байгаад яах вэ!.. Доошоо бууж жаахан юм сонирхъё гэв.

	— Би ядраад байна. Хүсээд байвал ганцаараа явна биз.

	Түүний царай нь далайд гарсан эхний өдрүүдийнх шиг зүдэргээтэй харагдана. Тэгэхэд далайн өвчнөөс болж зүдэрч явсан ч гэсэн түүнийгээ яагаад ч зөвшөөрөхгүй явжээ. Урьд өмнө нь Амьенаас Парис руу л хэд орсноос өөр хол явж байсангүй.

	Дюпюш уруудаа эхнэрийнхээ халуун духанд хүргээд авлаа. Түүний үнсэлтэд ямар ч энхрийлэл байсангүй. Учир нь дэндүү ихээр сэтгэл нь зовсон байлаа. Хөлийн өрөө рүү буугаад хэдэн минут ямар ч зорилгогүй сэлгүүцэв.

	— Та зоогийн газар эрж байна уу? гэж ширээний хажууд байгаа настайвтар хүн асуулаа. Насаар жаран тав хүрсэн болов уу гэлтэй, бусдын адил цагаан хувцас өмсөн, целлюлойд зах, хар зангиа зүүсэн харагдана.

	— Та энэ хуудсыг бөглөчихгүй юү?

	Ард нь гарч Дюпюшийн бичиж байгааг мөрөн дээгүүр нь харснаа:

	— Таныг хойд нутгийн хүн гэдэгт мөрий тавих нь ээ ч бэлэн байсан маань оножээ... Би таныг мадам Коломбанитай ярьж байгааг сонсоод л, аялгуугаар тань шууд мэдсэн юм... Амьен гэж!.. Гайхалтай хот... Надад тэнд ноос худалдаалдаг... найзууд байсан юм гэв.

	Тэгээд хуудсыг аваад бэхийг нь уудаг цаасаар дарж хатаагаад:

	— Ямар нэг юм уухгүй сэн болов уу? гэснээ нэгэн хаалгыг түлхвэл, хүн амьтангүй уужим кафед орж очлоо. Хар арьстан жаал гүйж ирээд өмнө нь сөхрөн Дюпюшийн гутлыг гялалзтал нь арчлаа.

	— За юу ууцгаах вэ?

	— Юу ч байсан яах вэ... Перно ч болно.

	Танихгүй эр өөртөө нимбэгтэй шар айраг захиалав.

	— Та Панамд удах уу?

	— Нөгөөдөр томилогдсон газар луугаа гарна.. Би «Эквадорын уурхай» компанийн шинэ дарга байгаа юм л даа... Өмнөх хүн маань ажлаа замбараагүйтүүлээд дуудагдсан. Парис дахь хувь нийлүүлсэн нийгэмлэгийн захирал Гренье түүний оронд ажиллахыг надаас гуйсан юм, гэж ярив.

	Бараг уугаагүй байж Дюпюшийн хэл ээдэрсэн нь бүгчим халуунаас болсон байж болох юм. Дюпюш ууж дасаагүй болохоор нарны туяанд нүд нь харанхуйлах дөхөн ярилцаж байгаа хүний царай нь учиргүй том харагдав. Их сонин царайтай хүн байлаа. Үрчлээгээр дүүрсэн, мах муутайгаас гадна, ядарсан мэт харагдах онигор хоёр нүд нь хүнийг байнга гөлрөн ширтэж, байж суухаа олж ядтал нь тэвдүүлнэ.

	— Тантай эхнэр чинь цуг явж байгаа юм уу?

	— Тийм. Би наашаа гарахаасаа гурав хоногийн өмнө гэрлэсэн... Бид сүй тавиад хоёр жил болоод байлаа. Ер нь бүх амьдралын турш ч гэж хэлж болох юм л даа. Учир нь нэг гудамжинд төрсөн улс... Та Амьенийг мэдэх үү?

	— Би тэнд байж үзсэн.

	— Авгай маань утас холбогчоор ажиллаж байлаа. Эцэг эх нь түүнийг ийм хол газар явуулахыг яагаад ч зөвшөөрдөггүй. Тэгтэл ч Гренье өөрийн биеэр тэдэнд (Гренье гэдэг маань миний дарга шүү дээ) бичиж, Эквадорын уур амьсгал бол хүний эрүүл мэндэд мундахгүй ашигтайг итгүүлсэн юм. Та Эквадорыг мэдэх үү?

	— Мэдэхээр барах уу даа.

	— Гуаякильд ч бас байсан уу?

	— Тэнд таван жил болсон.

	Дюпюш ярих хэрэгтэй гэдгээ мэдрэн, зоогийн газрын үйлчлэгч негрийг, шилэн аяганд дахин дүүргэ гэж дохиогоор зангав. Тэгээд гутал тосолдог негр жаалд хэдэн мөнгөн зоос чулуудвал, ярьж байсан хүн нь дуудаж ирүүлээд мөнгөний хагасыг нь авч Дюпюшт буцааж өгөнгөө:

	— Эднийг эрхлүүлэх хэрэггүй. Арван таван цент байхад ихэднэ үү л гэхээс биш багадахгүй... гэв.

	Дюпюш, өөр юу ярьдаг билээ гэж бодов.

	— Эхлээд бид Кристобалд, Вашингтон отельд буулаа...

	— Тэр буудлыг мэднэ ээ. Их үнэтэй газар байгаа юм.

	— Дараа нь танай энд жуулчин маягаар л өмссөнтэйгөө ирээд, энэ зочид буудалд буумаар санагдлаа. Ачааг маань удахгүй авчирна гэсэн...

	— Найман цагт гэж ярилцаж байгаа хүн нь тодруулав. Тэр үнэхээр тайван, дэндүү тайван эр байлаа. Илүү дутуу хөдлөх ч үгүй, ядрахгүйн тул аяархан ярьж байгаа ч юм шиг.

	— Европоос наашаа «Вил де Верден»-ээр гарсан уу? Цагийн дараа энд ирнэ. Цуг аялсан улстайгаа уулзаж болно. Бараг бүгдээрээ манайд бууна.

	Дюпюшийн толгой өвдөж эхлэв.

	— Панамд олон франц бий юу?

	— Нэгдүгээрт, манай зочид буудлын эзэн, хөвүүд,.. энүүхэндээ гэхэд корсикчууд байгаа юм, гэхдээ үүнд ямар ялгаа байх вэ... Дараа нь ах дүү Монти орно. Негрийн хороололд бол францчууд бий нь ч бий, гэхдээ тэдний тухай ярихаар шальтай улс биш...

	— Энд чинь бас цөллөгөөс зугтсан цагаан арьстан байдаг гэж үнэн үү?

	— Зөвхөн хоёр гурван юм бий. Гэхдээ нам тайван, хорхойд хоргүй амьтад... Авгай тань унтчихаа юу?

	— Тийм ээ, амарч байгаа.

	Дюпюш дээшээ гарах зүрх нь хүрсэнгүй. Ярилцаж байгаа хүн нь ажил руугаа очихоор түр гарахад Дюпюш тэсвэрлэхийн аргагүй ганцаардсанаа мэдрэн, эргэж ирэхийг нь арай ядан хүлээж суулаа.

	— Та энд ирсээр удаж байна уу?

	— Өмнөд Америкт хөл тавьсаар дөчин жилийн нүүр үзлээ.

	— Та юу уумаар байна?

	— Юу ч уухгүй. Уух тусам л улам байх суухын аргагүй халууцахыг нь яана.

	Дюпюш байдгаараа хөлөрсөн боловч, ам ангайх нь түрүүчийнх шигээ тарчилна. Жаахан тээнэгэлзэж байснаа дахин нэг аяга перно захиалаад, үүнийгээ зөвтгөн уучлалт гуйх нь зүйтэй гэж үзээд

	— Францад жинхэнэ перног аль хэдийнээ хорьчихсон юм. Ойлгож байна уу?.. Гэтэл ер нь уухад хэчнээн аятайхан байдаг гэж санана аа... гэв.

	Дюпюш ээждээ ил захидал явуулна гэж ам алдсанаа мартчихжээ. Сайх танихгүй хүнтэй кафед хамт сууснаас хойш, хот түүнд тэр аяараа илүү зочломтгой ч юм шиг болоод ирэв. Буудлын өмнөх сүм яагаад чулуу биш модоор барьсан байгаа юм гэж гайхахаа ч больжээ. Түүний костюмыг цагаан эдээр оёсон нь, ундаа аягалж буй зоогийн газрын үйлчлэгч нь негр байгаа нь зүй ёсны санагдав.

	Харин байчхаад, гурван долоо хоногийн өмнө өөрөө Амьенийн Сен-Жан сүмд Жерментэй гэрлэх ёслол үйлдэн хуримаа хийсэн нь үнэмшмээргүй юм шиг санагдав. «Амьений сонинд» дараа өдөр нь:

	 

	Манай хүндэт нутаг нэгтэн Жозеф Дюпюш уулын инженерийн мэргэжлээр сүүлчийн шалгалтуудаа амжилттай өгөөд, Өмнөд Америк руу очиж, францын тугийг өндөрт өргөхөөр явж байна...

	Түүнд болон түүний залуу гэргийг бид чин сэтгэлээсээ... хүсэн ерөөж байна.. 

	 

	гэж ирээд л энэ тухай бичжээ.

	Дюпюш хатагтай галт тэрэгний буудал дээр хүүгээ яваад өгмөгц ганцаардахгүй гэж үерхдэг авгайгаа дагуулж иржээ. Залуу хосыг замдаа идэг хэмээн бялуу авчирсныг нь, тэд идэх дур хүрээгүй учир Жермен цонхоор гаргаад чулуудчихжээ.

	Хөөрхий эх!..

	Жермений эцэг сав л хийвэл ганц юмыг давтан:

	— Юуны өмнө өдөр болгон хинин уухаа мартуузай.. гэж захина.

	Эцэг нь холбоонд алба хаадаг учир охиноо утас залгагчаар ажилд оруулжээ. Хүргэнээ жаахан зайдуу аваачсанаа, эмгэнэлт царай гарган:

	— Ямар ч юм боллоо гэсэн тэнд хүүхэдтэй болох тухай яриа байж болохгүй шүү, ойлгоо биз?.. Та нарт цаг байна... хэмээн шивгэнэжээ.

	Дараа нь хоёул, Парист Греньетэй хамт хоол иджээ. Тэгээд Парис-Марселийн галт тэргэнд сууж, тэндээсээ «Вил де Верден» усан онгоцоор далайгаар хөвжээ. Зорчин явагсдын дунд Маркизийн арлын нэг түшмэл явсан агаад, эрх тушаалаа ч харгалзалгүй тэдэнтэй дорхноо үерхэж эхэлсэн байна.

	Дюпюштэй ярилцаж байсан хүн сүүрс алдан:

	— Эквадорын уурхайн хувь нийлүүлсэн нийгэмлэгийн байдал тийм ч сайнгүй байгаа болов уу гэж бодогдох юм. Сүүлийн арван жилд солигдсон дөрөв дэх дарга нь та болж байна... гэв.

	— Өө, тэгэхээр та энэ нийгэмлэгийг мэддэг байх нь ээ дээ? гэвэл, 

	— Би Өмнөд Америкт болж байгаа бүгдийг мэднэ... Жишээ нь дайнаас өмнө жилдээ таван саяыг, тэгэхдээ бүр цэвэр алтаар таван саяыг олж байсан какаогийн тариалангийн их гарын баян эзний хүү одоо галт онгоцны билет авах юмгүй л болчихсон байна шүү дээ... гэлээ.

	Дюпюш цонхоор Педро жолоочийг харав. Тэргэнд нь «Вил Де Вердений» гурван зорчигч суужээ. Тэд сүмийн өмнө ирж зогсоод зураг авч байгаа нь энэ аж. Одоо энэ хүмүүс Дюпюшт ямар ч хамаа байх билээ? Тэд яваад, өөрөө энд Панамд үлдэхээс хойш!

	— Энд амьжиргаа үнэтэй юү?

	— Кростобалаас үнэтэй биш... Тэгээд Вашингтон отельд байсантай яаж зүйрлэх вэ. Та хоёрт хоол, цайгаа оролцуулаад өдөрт арван таван долларын л өрөө өгөх байх гэж бодож байна. Че-че6 буцаж ирээд, яг таг үнийг нь хэлнэ биз.

	— Хоногт арван таван доллар... гэж Дюпюш давтаж хэлэхдээ, дууныхаа өнгийг өөрчлөхгүй гэж байдгаараа хичээв. Түүнд байдаг нь наяхан доллар үлджээ!

	Хоёр эрэгтэй хүн орж ирэв.

	— Миний яриад байдаг ах дүү Монти...

	Ах дүү хоёр ширээн дээр нь ирж суув.

	— Амьенаас ирсэн инженер, ноён Дюпюш...

	— Их тааламжтай байна! Та нар юу ууж байна?

	Танхимд хөдөө нутгийн кафед байгаа юм шиг нам жим, таатай ажээ.

	— Гренадинтай пикон...

	— Гренадинтай пикон хоёрыг!

	— Та Вил де Верденээр ирээ юү? Хөлгийн комиссар нь манай хуучин танил байгаа юм.

	Дюпюшийн сэтгэл хөдлөх нь яагаад ч юм нэмэгдэв. Дахиад ууж гарав. Дахиад яриад баймаар санагдана. Греньетэй хоол идсэнээ ярьж, гэрээгээ үзүүлэх хэрэгтэй боллоо. Найман мянгын цалин дээрээ, олз ашгаас хуваалцах гээд л... Гэвч шинэ танилууд нь даан их сонирхолгүй чагнана.

	— Энэ чинь нөгөө байсхийгээд л даргыг нь сольдог нийгэмлэг мөн биз дээ? гэж Монтийн нэг нь асуув.

	Эдгээр хүмүүс бүгдийг мэдэж байлаа! Гуаякилийг Панамын нэг залгаа хот шиг л ярилцана. Перу, Чили, Богота болон Дюпюшийн нэрийг нь ч дуулаагүй бусад хотыг ярилцана. Нэг л нууцлаг ойлгомжгүй зүйлийг яриад байх шиг.

	— Луй, Бельгээс шинэ сураг дуулжээ. Цаад хүүхэн нь ирэхгүй юм байх.

	— Цаадах чинь тэгээд яаж байна.

	— Галзуурахад ганц хуруу дутуу байна.

	Дюпюш толгой нь даагдахаа байж, харц нь бүрэлзсэн амьтан сууж л байв. Түүнийг хэн нэг нь ороомол навчин тамхиар дайлсан бололтой. Ямар ч байлаа гэсэн өрөөндөө орж ирээд л асаагаагүй навчин тамхи аманд нь зуулттайг мэдэв. Жермен унтаж байв. Үс нь сэгсийн, царай нь гялалзана. Даашинз нь өвдөгнөөсөө дээш сөхөгдөж, булчинлаг чийрэг хөлийг нь ил гаргажээ.

	Дюпюш хажуугаар нь хэвтвэл авгай нь сэрчхээд:

	— Шинэ сонин юм юу байна? гэж асуулаа.

	— Ямар элэнцгийн нь сонин байх вэ дээ...

	Жермен аягүйцэн хөмсөг атируулаад:

	— Чамаас архи ханхлаад байна! гэв.

	— Мөн ярих юмаа олов оо. Дуг хийх минь.

	— Чи хаашаа яваа вэ?

	— Хаашаа ч яваагүй. Доор байлаа.

	Халааснаас нь түрийвчийг нь аваад, мөнгийг нь тоолж байгааг Дюпюш мэдэж байв.

	— Чи уусан л байна шүү дээ, тийм үү?

	— Ганц перно л... Бидэнд хэрэг болохоор, нэг дэгжин эртэй уусан даа...

	Үгээ арай чамай хэлэх аядаж, амьсгаа ч нээх чадалгүй болжээ.

	— Гуаякиль... Богота... Банавентур.,. Тран-Луй,..

	Нойрон дундаа хаалга цохихыг, дараа нь хэдэн чемодан түчигнүүлэн оруулж тавихыг сонсож байлаа. Жермен чихэнд нь Жо!.. хүүш Жо... жаахан сэрээдхээч!.. цайны мөнгөнд хэдийг өгөх вэ? гэж шивгэнэнэ.

	— Мэдэхгүй...

	Тэгээд унтсан хэвээр, аманд нь эвгүй амт амтагдана. Дараа нь гэнэт ухасхийн өндийгөөд орон дээрээ суув. Өрөөнд харанхуй, цонхны цаана гэрэл гялалзан, хаа ч юм тэртээ цэргийн марш тасалдан сонстоно.

	— Жермен! гэж дуудаад үзэв.

	Хэн ч хариу дуугарсангүй. Тэгэхээр нь сандарч тэвдэхдээ:

	— Жермен!.. хэмээн хашхирах шахам дуудвал

	— Юу болчихоо вэ? гэх дуулдав.

	Авгай нь тагт дээрх зэгсэн сандал дээр сууж байсан бололтой.

	— Архи чинь гараа биз дээ? гэж хүйтнээр асуув.

	Дюпюш босоод цонх руу ойртож очлоо. Талбайн голд байгаа гэрлээр чимэглэсэн сүүдрэвчийг тойрон, гоёж гангалсан хүмүүс аажуухан салхилна. Сэрүүн болж, модноос нэг л содон үнэр ханхлах ажээ.

	— Хэдэн цаг болж байна?

	— Арав

	— Чи оройн хоол идээгүй л байгаа юм уу?

	Өрөөгөөр хаялсан чемодан нүдэнд нь тусна.

	— Өө сайн байна... Ачаа аваад ирээ шив дээ...

	Санаа нь зовсондоо хэлэх, хийх юмаа олж ядна.

	— Гэлээ ч ямар ч байсан хоол идэх хэрэгтэй..

	— Би өлсөөгүй байна...

	Дюпюш хэдэн сарын турш уруулдаа архи хүргээгүй агаад яагаад өнөөдөр ийнхүү уув гэдгээ хэлж чадсангүй. Эхнэрээ түүний нь хэлүүлэхийг хүсэж байгааг мэдэрч, сэтгэл нь тавгүйрхэн зовж байв.

	— Намайг өршөө, Жермен... Би сэтгэл эвгүйрхээд их уур уцаартай байсан юм... Намайг дайлсан юм л даа...

	— Намайг тайван орхиодох...

	— Жермен!.. Чамд андгайлъя л даа, дахиж...

	— Дуугаа тат!.. Яаж хурхирснаа өөрөө дуулсан ч болоосой...

	— Би хүн дайлж байхад үгүй гэж чадсангүй л дээ, үнэндээ...

	— Намайг тайван байлгаач гэж дахин чамаас гуйя!

	Ингэж хэлэнгүүт нь Дюпюш өөрөө ч мэдэлгүй гэнэтхэн бууж гарах нь тэр. Өрөөний чийдэнгээ аль аль нь асаагаагүй болохоор Жермений царай гудамжнаас тусах гэрэлд бүдэг бадаг гэрэлтэнэ. Гэнэт тэр нь Дюпюшт бараг өстөн дайсан шиг харагдана.

	— Үгүй ер, тэгэлгүй яах вэ!.. Чамайг тайван байлгалгүй яах вэ... Бид мөнгөгүй болсон нь чамд ямар пад байх вэ! Ганцхан би л махаа идэж элдвийг бодон санаа зовох болж байна уу? Тэгээд хэрэв би, ганц аяга юм уучихвал хэцүүдэх нь шив дээ...

	Түүний хэлэхийг ч сонсолгүй Жермен тагтан дээр гараад түшлэгт сандалд суучхав.

	— Жермен, нааш ир...

	Цаадах нь хөдөлсөн ч үгүй...

	— Жермен! Би чамайг гуйж байна шүү дээ, энэ чинь...

	— Чөтгөр лүүгээ тонил!

	Дюпюш агсчиж гарлаа. Авгай нь түүнийг ойлгохгүй байгааг, өөрөө ганцаардаж, хувь заяагүй тарчилж байгаагаа, Жермен түүнд туслахгүйг, түүнтэй суухынхаа оронд нөгөө холбооныхоо залгагчийн дэргэд сууж байхдаа таарсан амьтан гэх мэтээр учир начиргүй олон юм хашхичив.

	Ууртаа дэлбэрэх дөхөж хана руу нударгалан гараа өвтгөөд дараа нь уйлж гарав. Харваас согтуу нь бүрмөсөн гараагүй бололтой. Нэг мэдсэн нь орон дээр хэвтэж байлаа. Жермен хажуугаар нь хэвтэх боловч унтаагүй аж. Өрөөсөн гар дээрээ тохойлдоод түүнийг ширтэж байв.

	Түүний юм уух сан гэж байгааг хаанаас яаж мэдээ юм бол? Жермен шилэн аягатай ус сарвайгаад, 

	— Уучих гэв.

	Гэвч царайд нь энхрийлсний ямар ч ор мөр байхгүй юм шиг түүнд санагдав.

	— Чи надад цаашдаа хайртай байхгүй биз?

	— Уу!... Энэ тухай маргааш ярилцамз.

	Өглөө халуухан юм болно гэдгийг ямагт санасаар дахин унтахыг хичээв.

	«Энэ хүн надад цаашдаа хайртай байхгүй!.. Намайг ойлгохгүй байна...»

	Мөнгөний итгэмжлэх бичгээс нь болж шоронд суулгаж байна гэж зүүдлэв. Яагаад ч юм шорон нь дуганд байрлаж сүүдрэвч дотор байсан хөгжимчин цэргүүдтэй адилхан хувцастай хуяг өөрийг нь манана. Хаалга цохих үед аль хэдийнээ гэгээ орсон байлаа. Гартаа тосгуур барьсан үйлчлэгч орж ирэв.

	— Ноёнтон, гарын үсгээ зурж ажаамуу?

	Тосгуур дээр цахилгаан утас байлаа. Дюпюш шүүрч аваад уншив. Греньед өөрийнх нь явуулсан утас байв. Цаасыг тал бүрээс нь нарийвчлан харвал: 

	 

	Хаяг үлдээлгүй алга болжээ 

	 

	гэсэн товч тэмдэглэл байхыг үзлээ.

	Үйлчлэгчийг гарсны дараа Жермен толгой дээгүүр нөмөрсөн даавуугаа доошлуулаад:

	— Нөгөө хорин мянгаа аваа юу? гэж асуухад нь

	— Үгүй гэж огцомхон хариуллаа.

	Тэд үг ч дуугаралгүй тагт руу, зэгсэн сандлыг гэрэлтүүлэх нарны хурц гэрлийг ширтэцгээв. Трамвай түчигнэн талбайг тойрч гараад, сүмийн хажууд зогссоноо цааш хөдлөв. Нэгэнт халуу шатжээ.

	
II

	 

	Хэрэв Дюпюшт, энэ бүгд цөм зүүд шүү дээ гэж хэлсэн бол:

	— Тэгэлгүй яах вэ! Өөр юу байх юм бэ? гэж хариулах байлаа.

	Гэвч энэ нь зүүд байсангүй. Дюпюш ах дүү Эжен, Фернан Монтийн тэрэгний ойролцоо явган хүний зам дээр зогсож байна. Тэр хоёрын аль нь Эжен болохыг, бууралтаж яваа өндөр нь үү, аль эсвэл дайнд олсон шархнаасаа болоод гар нь татчихсан намхан нь уу гэдгийг хараахан яг таг мэдээгүй л байв.

	Нар доошилж, гудамжны нэг талын модон байшингууд цусан улаан өнгөтэй, нөгөө талынх нь үнсэн саарал өнгөтэй юм шиг харагдлаа.

	— Эхлээд орыг нь!.. Нэг, хоёр гурав аа!

	Ах дүү Монти түүнийг анзаарсан ч үгүй, тэрэгнийхээ дээр даруулсан ширээ, ор буулгаж байгаа нь энэ.

	— Хүүш, чи наашаа хүрээд ир! гэж ачаа буулгахыг сонирхон харж зогссон негрийг ах дүү хоёрын нэг нь дуудаад, 

	— Энэ ширээг аваад, хоёр давхарт гаргачих! гэв.

	Дюпюш хэдийн амжаад уучихсан байлаа. Хэдийгээр согтоогүй боловч, бодол санаа нь нэг л биш. Хаалган дээр:

	«Эмиль Бонавентюр. Гадуур хувцасны оёдолчин» гэсэн хаяг байхыг харлаа.

	Дюпюш сайвангийн урлан дундуур гарав. Ноос, будаг үнэртэж буланд загварын модон хүн харагдана. Төмөр хүрээтэй нүдний шил хамар дээрээ тохсон өндөр негр Дюпюшийг юу ч дуугаралгүй харна.

	Дюпюш шатаар өгслөө.

	— Наашаа! хэмээн Монти нарын нэг нь дээрээс хашхирав. Ягаан өнгийн цэцэгтэй туурганы цаасаар доторлосон өрөөнд орж очвол:

	— За та гэртээ ирэх нь энэ... Маргааш болтол баяртай гээд ах дүү хоёр гарыг нь атгачхаад яваад өгөв. Өрөөнд нэг ч сандал байхгүй учир Дюпюш төмөр ороо сандайлахаас өөр арга байсангүй.

	 

	* * *

	 

	Дюпюшийг «Сүмийн зочид буудалд» анхны өглөө сэрэхэд ой тойнд мсье Филип гэсэн нэр эргэлдэн байв. Гэхдээ мсье Филип маань чухам хэн билээ гэж бодохоор санах юм алга.

	Зөвхөн өдөр нь мсье Филип гэдэг маань нөгөө тайван хүйтэн эр, Өмнөд Америкийг таван хуруу шигээ мэддэг, урьд өдөр нь Дюпюшийг буудалд хүлээн авсан настай хүн гэдгийг мэдэж авав. Одоо түүний тухай их юм мэдэж авсан бөгөөд амьдралынх нь тухай түүнд бүгдийг ярьжээ. Тэр олон жилийн турш «Френч Лайн» гэдэг усан замын шугамын эрхлэгч хийж байсан бөгөөд дараа нь нэг бус саяыг амжилтгүй панз үсэргэж байж алдаад хоосорчээ.

	Тэгэхэд нь Че-че түүнийг татан авч зочид буудлынхаа зохион байгуулагч болгосоор байна. Нэг хачин юм нь бүх хүн баян эзнийг энгийнээр Че-че гэж дуудах мөртөө, түүний зохион байгуулагчийг мсье Филип гэж дуудна.

	Энэ хэд хоногт өөр олон хүний тухай ярилцахыг сонссон боловч тэр нь ямар ч эмх замбараагүй учир, тэгж байгаад нэгмөсөн учир начрыг нь олно гэж бодож байлаа. Гэвч нэгэнт сульдталаа ядарснаа мэдэрч ясаа амраахын мөн боллоо. Байшингийн нүүрэн талд гарсан жигүүрийн асарт орж очвол, төмс арилгаж байгаа хөгшин негр авгайтай мөргөлдчихөв.

	Өөр байна гээд яах ч юм билээ? Хоёр давхарт гурван өрөөтэй агаад жигүүрийн асар тэдгээрт суудаг хүмүүст цөмд нь, хашаа бүх оршин суугчдад харьяалагддагийн адил харьяалагддаг ажээ. Ер нь бүх юм нэг л хачин байдалтай байв. Дюпюш өөрөө ч түүнийг энд негрийн хороололд авчирсан үйл явдлыг тоймтойхон хүүрнэе гэвэл чадахгүй сэн билээ.

	Ерөнхийдөө түүний хүслийг хэн ч асуусангүй. Түүнийг энд ор, ширээ ачаад ирсэн шиг л аваад иржээ. Тэр бүү хэл, хот руу хаагуур яаж буцахаа ч мэдэхгүй ажээ. Гэлээ гэхдээ хол бус хаа нэгтээ трамвай хүнгэнэх нь сонстохыг бодвол тийшээ л очиж таарна гэсэн үг.

	Гудамж юу ч дэвсээгүй шороогоороо, энд тэндгүй ухсан нүх харагдана. Энд зөвхөн өнгөт арьстан сууна, хараажаар гудамжинд л байна гэж болмоор явган хүний зам дээр ч юм уу, байшингийн хана налуулж тавьсан сандалд сууцгаана.

	Дюпюш одоо юу бодном бэ? Өө, тийм... Че-чег бодож байгаа юм байна. Тэр нэг анхны өглөө Дюпюш босонгуутаа л Жерменд:

	— Зочид буудлын эзэнд... урьдчилан хэлэх хэрэгтэй юм байна гэжээ.

	Доод давхарт буугаад кассын ард сууж байсан хөгшин авгайд:

	— Мадам, би буудлын эзэнтэй ярилцмаар байна гэвэл

	— Хөлийн өрөөнд түр хүлээж бай. Манай нөхөр одоохон буугаад ирнэ гэжээ.

	Удсан ч үгүй эзэн ирэв. Энэ бол жаран тав орчим настай, богинохон хөлтэй, том толгойтой тагдайсан эр байв. Нүүр нь их өргөн, өтгөн саглагар хөмсөгтэй нэгэн ажээ.

	— Та надтай уулзах гээ юү?

	Дюпюш өмнөө корсик хүн зогсож байгааг зовлонгүй танилаа. Цаадах нь Дюпюшийг толгойноос хөл хүртэл нь анхааралтай харснаа, кафены үүд рүү зааж:

	— Тэнд арай тохилог байх... Өчигдөр залуухан хатагтайн хамт ирсэн хүн та болж байна уу? гэв.

	— Тийм ээ, эхнэртэйгээ ирсэн юм.

	— Ямар ялгаа байх вэ дээ, нэг л үг.

	Зоогийн газрын үйлчлэгч аль хэдийнээ байраа эзэлжээ. Нөгөө гутал тосолдог хүүхдийг гүйж ирэхэд, эзэн түүнд

	— Хэрэггүй, явж тогло! гэв.

	— Мсье, ийм байна... Би бол «Эквадорын уурхай» гэдэг хувь нийлүүлсэн нийгэмлэгийн ерөнхий инженер.

	— Нөгөө дампуурдаг уу? гэж корсик эр тодруулав.

	— Та хаанаас мэдээ вэ? гэвэл

	— Гуаякальд миний найз бий гэв.

	— Гэвч би түүнийг мэдээгүй л явна!.. Би тийшээ очиж ажиллахаар явж байгаа нь энэ... Панамд надад итгэмжлэх бичгээр хорин мянган франк өгөх ёстой байсан юм...

	— Тийм гэсэн.

	— Та ямар нэг юм хэлэх гээ юү?

	— Зүгээр, цааш нь ярь ярь... Боб, сэнсээ залгаадах!

	Корсик эр Дюпюшийг бараг тоож анхаарсангүй. Гадагш харж үйлчлэгчийг дуудан ямар нэг заавар өгнө.

	— За ярь даа.

	— Би тэгээд бараг мөнгө байхгүй гэдгээ нуулгүй хэлэх нь зүйтэй гэж үзсэн юм, учир нь...

	— Монти үүгээр ирээгүй биз? гэж корсик эр зоогийн газрын үйлчлэгчээс асуулаа.

	— Мсье Эжен үсчинд байгаа.

	— За яах вэ, Энд суугаарай, ноён... ноён

	— Дюпюш.

	— Жаахан хүлээж байгаарай. Ямар нэг юм ууж байхгүй юу...

	Тэгээд Дюпюш яагаад дахиж уух болов гэдгээ өөрөө ч мэдэлгүй перно захиаллаа.

	 

	* * *

	 

	Дээрх явдал хоёр хоногийн өмнө болсон агаад түүнээс хойш Дюпюш олон юм мэдэж авчээ. Тэгээд энгийнээр Че-че хэмээгдэгч Франсуа Коломбани анх Өмнөд Америкт гуяа ганзагалж ирснийг нь мэдэж авчээ. Одоо бол бүхэл бүтэн зочид буудлын эзэн. Түүнээс гадна том хүү Гастоноороо дамжуулан сувгийн нөгөө үзүүр Кристобалд дарс бөөнөөр наймаалах ажил эрхэлдэг аж. Түүнчлэн автомашин, сүрчиг, бүр сувд олборлох ажлыг ч сонирхдог ажээ.

	Дюпюш Жерменийг гудамжаар явж байгааг хараад ухасхийн гүйцэж очив.

	— Жермен жаахан зугаалж л бай... Намайг хүлээж бай гэнэ ээ...

	Зөвлөгөөн болж байх хооронд Дюпюш авгайгаа талбай дээгүүр сэлгүүцэн, хааяа нэг вандан сандалд суухыг нь харж байв.

	Жинхэнэ зөвлөгөөн гээч л болжээ. Ах дүү Монти нар хүрэлцэн ирэхэд нэг нь дөнгөж сая үсчнээс гарч ирсэн нь мэдэгдэж байлаа. Че-че ч эргэж ирж, ширээнд дуу цөөтэй мсье Филиппийн хамт сууцгаав.

	— Тэгэхээр ийм байна аа гэж Че-че яриагаа эхлээд, — Мсье хүнд байдалд байгаа юм байна, энэ хүнд мөнгө алга... Энэ хүн бол инженер, бидний нутаг нэгтэн... гэв.

	Бусад нь Дюпюшийг чухам юу хийвэл тохирох хүн бэ? гэж шинжих мэт харцгаана.

	— Та тэгэхээр Францад буцаж очъё гэж хүсэхгүй байгаа юм уу? гэж Монтинуудыи өндөр нь асуув. Эжен гэдэг нь бололтой.

	— Надад замын зардал алга....

	— Гэр орныхондоо бичиж болохгүй юм уу?

	Тэдний толгой дээр сэнс хүржгэнэнэ. Зоогийн газрын үйлчлэгч лонхнуудаа арчиж, шилэн аяга угаана. Гудамж аагим халуунд шарагдан, гутал тослогч негр хүүхэд үйлчлүүлэх хүн хүлээнэ.

	— Би ганц эхтэй, надад туслах нь бүү хэл, би түүнд туслах хэрэгтэй болоод байгаа юм...

	— Тэгвэл авгайн чинь эх эцэг?

	— Эцэг нь шууданд зэгсэн сайн ажил хийдэг хүн л дээ. Гэвч би түүнээс ийм их мөнгө гуйж чадашгүй нь. Та нар намайг ойлго л доо, энэ чинь...

	Мсье Филипп шал өөр тийш харна. Че-че тонгоргоор хумсаа хичээнгүйлэн авна.

	— Би юу болохыг хүлээнгээ энд л ажилд ормоор байх юм... Хэрэв энд уурхай байдаг бол...

	— Алтны уурхай бий нь ч бий. Гэхдээ тэр нь англичуудын мэдлийнх юм.

	— Чи сураглаад үзвэл яасан юм? гэж Че-че, Эжен Монтид хэлэв

	— За яах вэ. Юу болохыг нь үзье л дээ.

	Тэд буланд очоод удаан шивнэлдэв. Тэр үед Дюпюш мэдээгүй болсон гартай Монтид ямар хэцүү байгаагаа гайгүй сайн хэлээд авлаа.

	 

	* * *

	 

	Дюпюш Жермен хоёр уужим саруулхан хоолны өрөөнд хоол идлээ. Мөнгө нь дууссан учир дарс захиалж зүрхэлсэнгүй.

	Буланд сэтгэл уярам хижээл хос Че-че, эхнэртэйгээ хоол идэж суув.

	— Тэд чамд юу гэж хэлээ вэ? гэж Жермен асуулаа.

	— Монти гурван цагт тэрэгтэйгээ ирж намайг авъя гэсэн.

	— Яах гэж?

	— Мэдэхгүй...

	Энэ нь үнэнээ хэлсэн хэрэг байв. Тэр хүмүүс илүү дутуу юу ч хэлээгүй учир Дюпюш ч элдвийг зүрхэлж асуусангүй. Түүнээс гадна тэдний хэн гэгч болохыг, юу эрхэлдгийг нь ч мэдсэнгүй. Жермен хэрэв өөрийнх нь оронд байсан бол иймэрхүү юмны учрыг олчих байсан гэдгээ илэрхийлэх мэт тоомсоргүйгээр ярвайв.

	— Чи тэгээд, тэднээс юу ч асуусангүй юу? гэлээ.

	Жермен эцэг ч гэсэн «Таны оронд би байсан бол Греньегээс шалаад л буучих байсан...» хэмээн хэлэх байсан биз.

	Дюпюшт хадам эцэг нь дарга нартайгаа яаж ярилцдагийг нь хармаар санагдана!

	— Үгүй, би юу ч асуусангүй! Тэдэнд тийм их түвэг удсан минь л боллоо!

	Монти ч хэлсэн цагтаа ирж, Дюпюш тэргэнд нь суув.

	— Эхлээд бид, манд тус хүргэчхэж мэдэх нэг найзынхаараа дайрна... гэж тэр дуугарав.

	Таван минут болоод тэд асар том их дэлгүүрийн хажууд ирэв. Бараг бүх худалдагч нь Монтитай мэндлэх ажээ. Тэд шууд хоёрдугаар давхар өөд гараад нэгэн залуу сири жүүд сууж байсан албан тасалгаанд орлоо. Цаадах нь тэдний гарыг найрсгаар атгаад сууцгаагтун гэж урив.

	— За, ямаршуухан амьдарч байна даа?

	— Муу биш шүү... Францын инженер, ноён Дюпюшийг чамтай танилцуулъя. Гай тохиолдоод байгаа юм. Эхнэртэйгээ хоёул энд байдаг. Гэтэл сохор зоос ч үгүй болоод байна...

	Залуу жүүд өтгөн үсээ хойш болгоод, Дюпюш рүү харсан ч үгүй:

	— Чи Жонтай яриа юу? гэв.

	— Хараахан үгүй. Би чамайг л аргалчих болов уу гэж бодсон юм...

	— Чи өөрөө юу гээч болж байгааг харж байгаа шүү дээ. Өнгөрөгч долоо хоногт, хэдэн хүн халахаас өөр арга байсангүй..

	— Тэгвэл авгайг нь багтаачих арга алга уу? Францад утас залгагч байсан юм.

	Үнэндээ түүнд утас залгагчийн хэрэг байсангүй. Жон гэдгийг нь л эрэхээс өөр аргагүй болов.

	— Чи ням гарагт анд явах уу?

	— Чи өөрөө явах уу? Христиан биднийг моторт завиараа илдэн загас бариулахаар урьж байна гэсэн.

	Дюпюш тэдний яриаг чагнаад Монтигоос салахгүй зууралдах хэрэгтэй юм байна гэж бодов. Тэрэг нь их дэлгүүрийн үүдэнд зогсож байлаа. Хэдэн хормын дараа тэд нэгэн гараашны гадаа ирлээ.

	— Жон энд байна уу?

	— Замын цаад талын зоогийн газар байгаа...

	Сайх итали зоогийн газар нь гудам мэт нарийхан урт тасалгаатай ажээ. Пармаас авчирсан гахайн утсан мах, гахайн давсалсан өөх, нарийн боов тэргүүтнээр үйлчлэх ажээ. Цайвар үстэй өндөр залуу Монтитой, түүнийг дагаж яваа Дюпюштэй гар барилаа.

	— Манай энэ нөхөрт хийлгэчихмээр ямар нэг ажил чамд олдохгүй биз? Францаас ирсэн инженер хүн байгаа юм.

	Жон америк хүн байв.

	— Ажил байхгүй гэдгийг хашир минь чи өөрөө юу эс андах вэ... Сүүлийн сар би ганц ч тэрэг зарж чадсангүй.

	— Нөгөө сувгийн найз нараар чинь дамжуулбал...

	— Тэдэнд гадаадын хүн ажиллуулах эрх байдаггүй юм.

	Дюпюш хайс налаад хөмсөг зангидан:

	— Пат... Пат... Энэ чинь хэн билээ?.. гэж амандаа үглэнэ.

	Сайх нэр манарсан тархинд нь эргэлдэх авч, түүнийг хаана сонслоо гэдгээ санаж чадахгүй байв.

	Жонтой хамт тэд виски уусан ажээ.

	— Одоо ах руу очдог хэрэг! гэж Эжен Монти хэлэв.

	Тэрэг негрийн хорооллыг орхиод нэгэн доожоогүй зоогийн газрын өмнөх гудамжны буланд зогсов. Фернан Монти ширээний ард суучихсан Че-че-гийн хүү Кристиан Коломбанитай белот7 тоглож суув.

	— Та нар юу уух вэ?

	Кристиан бол хорин тавтай залуухан эр. Тэр нь Че-че-гийн гурав дахь эхнэр болох нөгөө кассын ард суудаг хөгшин авгайгаас гарсан хүү ажээ. Кристиан эцгийнхээ хөрөнгийг өвлөх юм гэнэ гэж улс ярилцана. Тэр Дюпюшээс

	— Та белот тоглодог уу? гэж асуув.

	— Үгүй... Ерөөсөө тоглож үзээгүй... Бриж8 бол жаахан тоглочихдог... гэв.

	Ах дүү хоёр Монти буланд очин шивнэлдсэнээ, Кристиантай хамт белот тоглохоор сууцгаав. Дюпюш тоглохыг нь харж суулаа.

	— Дахиад л эрэлд хаашаа ч юм гарах хэрэг болдог байх даа... гэж Эжен сүүрс алдан хэлэв.

	Гудамжинд гараад Эжен модон байшингуудтай хорооллыг хааш яаш зааж:

	— Энэ минийх... Сувагт ажил ид өрнөж байх үед байшин болгон л жилдээ хэдэн мянган франк оруулдаг байлаа... Гэтэл одоо ажил нь дуусчхаад... негрүүдээс байшин хөлсөлчихөөр хүнгүй болох нь тэр... гэлээ.

	Тэрэг уулын бэл рүү уруудсаар, оргилуурын усан дотор нь бяцхан матар хөвсөн усан сан бүхий уужим саруул шар айргийн газрын өмнө зогсов.

	 

	* * *

	 

	Дюпюш арай л гэж Пат гэдэг маань хэн билээ гэдгийг санав. Эжен Монти эрхлэгчийг дуудаж өгнө үү гэж гуйчхаад, Дюпюшт:

	— Одоо цаадах чинь хүрээд ирнэ... нөгөө америкийн алдарт нисэгч эмэгтэй Пат Патерсоны нөхөр шүү дээ. Чарльз Линдбергийн дараахан Атлантын далай дээгүүр буулгүй ниссэн юм... гэв.

	Өндөр гулжгар, дүнсгэр царайлсан хүн ойртож ирэв.

	— Хэрэг явдал ямар байна даа, Патерсон?

	— Хэрэг алга. Энэ долоо хоногийн орлого өнгөрсөн жилийн өдий үеийнхнээс гучин мянгаар бага байх юм...

	— Миний нөхөрт таарчихаар ямар нэг ажил байхгүй биз?... Францаас ирсэн инженер хүн байгаа юм...

	 

	* * *

	 

	Очсон газар болгондоо л шар айраг, виски, перно гээд л аяга тагш юм уух шаардлага гарна. Энэ хэд хоногт Дюпюш өөр юу харав аа? Нэгэн хорооллын нарийхан гудамжаар өөдөө сөөргөө давхихад нь байшин болгоны босгон дээр цагаан ч юм уу хар арьстай хүүхэд сууж байгаа нь харагдана.

	— Барильо Рохо буюу улаан хороолол гэдэг чинь энэ... Мэдэв үү? гэж жолооны ард сууж явсан Монти хэлжээ.

	Тэднийг буудалд эгж ирэхэд Че-че хөлийн өрөөнд байж байв. Жермен хөгшин хатагтайтай цай уугаад, хоёул яриандаа халсан маягтай сууна.

	— Би танд хэдэн үг хэлэх хэрэгтэй байна гэж корсик эр өөр юм бодсон байдалтай хайнгадуухан Дюпюшт хэлэв.

	Ярилцаж байх хоорондоо Коломбани гурав дөрвөн ч удаа нэг бол утсаар ярих гэж, нэг бол үйлчлүүлэгчийг гаргаж өгөх, хүлээж авах гэж босож явав.

	— Би танай авгайтай ярилцлаа. Их нүдэнд дулаан, аятайхан бүсгүй юм. Хатагтай Коломбанитай ээлжлэн өдөр кассад суухгүй юу гэсэн чинь зөвшөөрч байна...

	Дюпюш хий дэмий л нүдээ анивчив. Жермен рүү харвал цаадах нь хүний урамд түүнийг анхаарсангүй.

	— Авгай чинь өрөө, хоол унд хэрэглэхээс гадна сард гучин доллар авах юм.

	Өвгөн, Монти руу нүд ирмэх шиг Дюпюшт санагдлаа.

	— Гэвч би хэзээ ч нөхөр, эхнэр хоёрыг хамт ажилд авдаггүй. Юунд хүргэдэг гэдгийг туршлагаасаа мэдэж байна... Тэгэхээр та өөр газарт өрөө олж авах хэрэгтэй болж байна, тэгээд яваандаа ажил ч олох биз.

	Тэгснээ Че-че Монтийг дахин дагуулан буланд очиж шивгэнэлдэв. Монти хүрч ирээд Дюпюшт:

	— Байшингийнхаа нэгэнд танд өрөө өгье. Үнэ хөлс гэлгүй сууж болно... Ширээ, ор хоёр аваачиж тавимз. Тэгээд эрт орой хэзээ ч гэсэн нэг ажил шүү юм олдолгүй дээ... гэв.

	 

	* * *

	 

	Жермен уйлсан ч үгүй. Унтахаар хэвтэхдээ

	— Чи дахиад уужээ дээ гэв.

	— Чамд баталъя, би...

	— Ээ бурхан минь!.. Өчигдрийнх шигээ мал болтлоо согтоогүй байна л даа. Гэхдээ уусан байна. Намайг ингээд хажууд чинь байхгүй болчихоор яажшуу амьдрах хүн байна даа?

	— Жермен би чамд андгайлъя...

	Дюпюшт маргалдаж байхын сөхөө байсангүй. Сульдталаа ядарснаа мэдэрч байв. Өглөө нь Жерменийг босоод хувцаслахад нь арай ядан нүдээ нээлээ. Авгай нь яваад өгөв. Явахдаа нэг энхрийхэн үг хэлээд гарах ухаан байсангүй гэж үү? Үгүй байлгүй яах вэ! Амиа аргалчихсан хүн чинь. Яаж ийгээд л ажил олоод авчээ. Үнэндээ бол ажил олох гэж зүдэрсэн ч үгүй, хөгшин авгайд таалагдаад л гүйцээ.

	«Дахиад чи уужээ дээ!..» гэнэ шүү.

	Жермен юу ч ойлгосонгүй. Өөрт нь Дюпюшийг талархсанаа хэлнэ гэж бодож байж ч болох биш үү?

	Ханхай оргисон өрөөнд сахлаа хусах аядаж байж эсгэчхэв. Өлгүүрт хуримынхаа орой Жермений өмссөн ягаан халаад өлгөөтэй байв. Тэр орой Жермен нэг л зожигдуу, ялимгүй тоомжиргүй царайтай байсныг нь саналаа. Ганцхан л юмыг, өөрийнхөө сайн талыг яаж алдчихгүй байя даа л гэж бодож байгаа юм шиг.

	Жермений ажил хийхээр зөвшөөрснийг нь Дюпюш эсэргүүцэж чадах юм гэж үү?.. Цалин, аятайхан өрөө, үнэгүй хоол гээд л...

	Дюпюш орой болсон хойно хөлийн өрөөнд бууж ирээд Жерменийг мадам Коломбанитай хамт кассын ард сууж байхыг харлаа. Хөгшин авгай Дюпюшт:

	— Та бэлэн биз? Одоохон Эжен ирж таныг ачаатай чинь хамт авч явна шүү... гэлээ.

	Мэдээжээр олон олон юмыг мартжээ. Бүүр түүрхэн дурсамж нь нэгэн бүхэл бүтэн юм болгоод бодчихъё гэхээр болж өгөхгүй байв. Үсээ хусуулсан нэг хүнтэй, жишээ нь, хөзөр тоглож байснаа сайн санаж байв. Гэвч хаана билээ? Хэзээ билээ? гэхээр санадаггүй.

	Яагаад мсье Филипп түүнтэй дуугарахаа больчихов? Дюпюш хөлийн өрөөгөөр тэнэж явахдаа түүнтэй хэд хэдэн удаа тааралдан гар барьсан боловч цаадах нь санааширсан царай гарган хурдан салахын түүс болжээ. Эргэн тойрны бүх юм нэг л итгэлгүй, учир нь олдохгүй санагдана. Зөвхөн зочид буудал л байрандаа яг таг хөдөлгөөнгүй зогсоно. Бүхэл бүтэн хорооллыг эзэлнэ. Зочид буудал нь дотуур хашаатай, давхар болгондоо гудамлаг, кафетайгаас гадна эр эм Коломбаний ширээ буланд нь байдаг уужим хоолны өрөөтэй ажээ.

	Дюпюш хотод зүг баримжаагаа хараахан олоогүй байв. Хэдэн удаа л Эжен Монтийн тэргээр нааш цааш явснаас хэтэрсэнгүй. Олон хүнтэй нүүр учран цөм л өөрт нь анхаарал тавих боловч энэ нь яагаад ч юм цаанаа наг л хачин байлаа. Тэдний хувьд амьдрал нь хэвээрээ үргэлжилнэ. Дюпюшийг нэг нааш нь нэг цааш дагуулан явж, нөхөдтэйгөө уулзана. Тэгээд л бүтэн сайны уралдаан, түймэр гарсан кинотеатр, амиа хорлож үхсэн ямар нэг англи хүүхний тухай гээд л аманд орсноо ярилцана. Дараа нь аяархнаар, 

	— Ингэхэд манай анд Дюпюшт хийчихээр ажил танайд байхгүй биз? Францаас ирсэн инженер хүн... гэхэд

	— Фавес Франкотой уулзаагүй явна уу?

	— Хараахан уулзаагүй байна... гэсэн яриа гарна.

	Эжен Монти харваас ажил хийдэг хүний шинжгүй ажээ. Дюпюш түүнийг нутгийн бүсгүйтэй гэрлэснийг нь мэдэж авсан агаад орчин үеийн лут дэгжин байшингийн дөрөвдүгээр давхарт байдаг өрөөнийх нь цонхыг харжээ.

	Ах дүү Монтийн аль аль нь францаар тааруухан ярих агаад яриандаа байнга этгээд хэллэг оруулна. Гэвч тэд Дюпюшт ялимгүй ч атугай хүндэтгэлтэй хандана.

	— Танай «авгай» ч сайхан амьтан даа. Че-че харчхаад л хөл алдчихсан. Хэр баргийн юманд тэгдэг хүн биш... Урьд нь эхнэрээсээ өөр хүнийг кассад суулгана гэхээс үстэй толгой нь арзайдаг байсан юм... гэнэ.

	Гэвч Дюпюшийг... түүнийг яах бол..? Эцэст нь түүнийг дөрвөн хөлийг нь дээш нь харуулсан ширээ, төмөр ор дээр нь хүлж, дараа нь домбо, төмөр хувин тавьсан машинд шуудхан суулгажээ. Энд авчрангаа, Бонавентюр оёдолчны урлан дундуур гаргаад, ягаан цаасан ханатай сайх өрөөнд орхичих нь тэр. Хөршийнх нь хөгшин негр авгай хоол бэлтгэх гэж буй бололтой гал зуух руу оров. Жигүүрийн асар дахь байрыг нь хоёр негр эзлэн зогсоод эрүүгээ шувтран байж багачууд тоглож буй гудамж руу харна.

	Амьенд гэртээ бол энэ Монти мэтийн хүмүүстэй, тэр байтугай Че-че-тэй нь ч тоож ярихгүй байсан билээ.

	Түүнийг бага байхад нь эх нь:

	— Гудамжны хүүхдүүдтэй бүү тогло! гэдэг байж.

	— Цаадах чинь гуанзны эзний охинтой суучхаж! гэж эцэг нь нэг хөршөө гудамжны өнцгийн гуанзны эзний охин Марттай суухад нь жигшсэн байдалтай хэлж байжээ.

	Дюпюшийг эцэг эх нь сургуульд явахад нь хүртэл тувт бээлийтэй явуулж сургажээ. Эх нь алт амласан ч гудамжинд гивлүүргүй бүрхтэй зуу ч алхахгүй хүн байлаа. Тэр үед гивлүүр хэрэглэдэг байсан ч үе байж.

	Тэднийд спиртийн төрлийн ундааныг амандаа хүргэх хүн байсангүй. Шүүгээнд нь дарстай галуун хүзүүт байдаг байсан нь үнэн ч гэлээ жилд хоёр гуравхан удаа л тэндээс гаргаж ирдэг байв. Энэ нь Пэр Лашезийн хүүр оршуулах газрын ойролцоо мухлагт шүхрийн наймаа хийдэг нагац ахыг нь Парисаас айлчилж ирэх үед тохиолддог байлаа.

	Францад бол ах дүү Монти юу хийж чадах байв? Че-че-гийн хувьд бол Америкт л «Вашингтон отельд» хоол зөөгчөөр ажлаа эхэлсэн гэдгээ өөрөө ярьсан аж.

	Харуй бүрий болж, эсрэг талын байшинг гялбуулан байсан хундан улаан гэрэл ч өнгөө алдаж эхлэв. Сайх байшинд үнэн хэрэг дээрээ өрөө гэхээр юм байсангүй. Жигүүрийн асарт л амьдарцгаана, өрөө гэж байгаа юманд нь ядах нь ээ хаалга байхгүй нь олонтоо. Бүх амьдрал ил буцална.

	Хөгшин негр өвчтэй хөлөө боож, нэг авгай хувинд дотуур хувцас угаан, шалан дээгүүр чармай нүцгэн хүүхдүүд мөлхөх нь харагдана...

	Зүүн гар талд нэг газар галт тэрэгний зогсоол байгаа нь бух тэрэгний дохио орилохоор мэдэгдэнэ. Баруун гар талд трамвай дуугаран, түг тагхийх нь сонстоно.

	Дюпюш угийн усан нүдэлж явдаг нэгэн учир жаахан салхинд л нүд нь улайгаад ирнэ. Ялих шалихгүй юмнаас болж байнга уйлдаг байлаа. Тэгээд яг одоо, энэхүү ганц цагаан арьстан нь өөрөө болох чулуу дэвсээгүй гудамж руу тонгойн уйлмаар санагдлаа...

	«Маргааш уухгүй юм шүү. Хүнд олигтойхон харагдахаар хувцаслаж аваад, францын элчинд очих минь. Намайг яах ийх талаар зөвлөгөө өгөх ёстой...» гэж бодов.

	Дюпюш хэнд ч хэрэггүй хаягдсанаа мэдэрч байлаа. Монти, Че-че болон бусад нь ч түүнийг орхиж, нэгэнт тэднийг энд байхгүй болохоор үзэн ядах нь ч улам нэмэгдэв.

	«Элчин намайг ойлгоно. Зиндааны маань хүмүүстэй ч танилцуулна...» гэж бодлоо.

	Жигүүрийн асарт уян налархай биетэй, өмссөн ногоон даашинзныхаа цаана харваас юу ч өмсөөгүй арван дөрөв тав орчим насны туранхай негр охин өнгөт зурагтай сэтгүүлийн хуудас эргүүлж суугаа нь харагдав.

	Агаарт ямар нэг содон үнэр ханхална. Оёдолчин, дүүжин сандал гудамжинд чирч гаргаад дээр нь суужээ. Хажуугаар өнгөрсөн хүн бүр түүнтэй мэндэлнэ.

	— Надад маш цэвэрхэн под хийсэн жижиг өрөө өгсөн. Мадам Кросбани надад хөл алдах юм... гэж Жермен Дюпюшт хэлжээ.

	Дюпюш авгайгаа эцэгтээ утас явуулаач гэж хэлж зүрхэлсэнгүй. Гэлээ ч Францад тэднийг эгж очиход элбэг хүрэлцэхүйц дор хаяж арван мянган франк хадам эцгийнх нь хадгаламжид байдгийг мэдэж байв... Гэвч хадам нь өөрт нь дургүйг ч бас мэднэ. Жермений эцэг хүргэнээ улсын албан хаагч байсан бол илүүд үзэх хүн байжээ.

	— Дор хаяж л тэтгэвэр олдоно шүү дээ! гэж байнга үглэдэг байлаа.

	Гэвч аз дутахад Францад залуу инженерт олдчихоор ажил байсангүй. Дюпюш үүнийг өөрийн биеэр үзэж байж үнэмшжээ. Ноён Греньетэй гэрээнд гарын үсэг зурчхаад:

	— Эквадорт таван жил сууна. Хэрэв жилдээ дөчин мянгыг цааш нь хийж дөнгөвөл овоохон хөрөнгөтэй болоод буцаж ирэх юм... гэж онгирч байжээ.

	Дюпюш хувин тавьсан булан руу очоод бөөлжиж гарав. Цул халуун ногоо, поваарь болсон хоолыг ходоод нь боловсруулж дөнгөсөнгүй. Нулимс гүйлгэнэсэн нүдээр орны цагаан даавуу ч үгүй бааздуухан бүтээлгээр бүтээсэн төмөр орыг харлаа.

	Чухам юунаас гэдгийг мэдэхгүй мөртөө Жерменд уурлан, шар нь буцална... Гэвч бас мэдээд ч байгаа юм шиг! Тэр хоёрыг сүй тавилцах үед Дюпюш Парист суралцан Жермен түүний, ухаантай боловсролтойг шагшдаг байжээ.

	Гэвч хөлгийн тавцан дээр хөл тавингуутаа л урьдын юм нь ул болж;

	— Үүнийг ингэх хэрэггүй... Ахмадтай очоод мэндлээч... Ингэх ч хэрэггүй л байсан юм даа... гээд эхэлжээ.

	Мөнгө задлуулахдаа хүртэл өөрөө явж:

	— Чамд бол зайлшгүй дутуу өгчихнө... гэдэг болжээ.

	Тэгтэл одоо түүнийг халмагдуухан ирэхээр, улам дээрэлхсэн байдалтай ширэв татан:

	— Согтуу үедээ над руу ирнэ гэж санасны хэрэггүй! гэж хялалзана.

	За, яавал ч яаг! Уучихмаар болоод явчхав. Халаасанд нь хэд гурван мөнгө шаржигнана. Дюпюш доош бууж, оёдолчны урлан дундуур гараад, трамвай түрчигнэх чимээгээр баримжаалан нутгийн оршин суугчид яагаад ч юм Калифорни гэж нэрлэсэн негрийн хорооллын гол гудамжийг чиглэн алхав. Монтийн кафе, байшингаас нь түүний бодож байснаас хавьгүй ойрхон байлаа. Чийдэн асаалттай, ах дүү хоёр Монти негрүүдтэй хөзөр тоглож байгаа харагдав.

	Дюпюш гудамжны нөгөө талд гарч булан ороогоод гол гудамж руу гарч ирэв. Парисын Сен-Мартен дүүргээс цөөнгүй хүмүүс бужигнах ажээ. Ганц ялгаа нь энд зөвхөн негр, өнгөт арьстнууд л сүлжилдэнэ. Дюпюш:

	— Элчинд хэлэх юмаа хэлнэ дээ... хэмээн бувтнаж явав.

	Че-че алт олборлох хэд хэдэн уурхайн эздийн нэг байлаа. Эдгээр нь тийм ч их олзтой биш учир, алтны үнэ нэмэгдэх үед л малтдаг байжээ. Гэвч сайх хүмүүс түүнийг яагаад ч юм уулын инженер гэдгийг нь хайхралгүй, их дэлгүүр, гарааш, шар айргийн газар ч гэх шиг шал дэмий юм руу аваачна.

	Дюпюш гэнэт кино үзэхээр шийдэв. Хонх дуугарах нь түүнд бага насны нь Францад анх орж байсан кино театруудыг нь санагдууллаа. Танхим хар арьстан үзэгчдээр пиг дүүрсэн агаад бүгчим, ой гутмаар үнэртэй ажээ. Нэгэн хуучин кино испани хэлээр гарч байв.

	— Эхний өдрүүдэд наашаа ирээгүй нь дээр байх. Учир нь Коломбани чамайг байнга салахгүй эргэлдээд байх нь гэж бодчихно.... хэмээн Жермен хэлжээ.

	Үнэндээ ч Жермен юмны учир олдог хүүхэн байлаа. Хэдийн төвхнөөд, тэр бүү хэл өрөөтэй ч болоод авчээ. Аятайхан зочид буудлын тохилог бараг тансаг гэж хэлж болмоор өрөөтэй болжээ.

	Үүнээс болоод Дюпюшийн хор шар улам буцалжээ. Жерменийг аргаа баран байсан бол илүүд үзэх байсан агаад мадам Коломбанитай ийм түргэн аяа ололцоогүй байсан болоосой гэж байлаа...

	Дюпюш киноноос гараад, явж уудаг юм билүү гэж бодол болов. Тэгээд хаашаа ч очих юм билээ? Зөвхөн негрүүд л суусан шөнийн зоогийн газар дайралдах учир ганцаараа яваад орж зүрхэлсэнгүй. Энэ нь түүнд цэрэгт шинэхэн татагдаад байсан үеийг нь санагдуулав. Түүнийг харваас андууран морин цэрэгт өгчихжээ. Модон ултай гутал өмссөндөө гутарч, морио унах ч юм уу, цэвэрлэнэ гэж бодохоос толгойтой үс нь босдог байв. Нэгэн эдлэнд хар ажилчин байсан, хуарангийн нэгэн цэрэгтэй үерхэхээс өөр арга байсангүй. Сайх залуу нь францаар зөв ярьдаггүй ч гэлээ, Дюпюшт хэрэгтэй зөвлөгөө өгдөг байлаа.

	Хоёр сарын дараа түүнийг сумангийн бичээч болгож гял цал болсон хувцас хунар өмсөж, жижүүрт гарна ч гэх юмгүй санаа нь амарчээ. Үүгээр ч зогссонгүй! Чөлөөний хуудас тараадаг байсныг нь яана!..

	Тийм ээ, ер нь элчин рүү очих юм байна.. Заавал очих юм хуна, тэгээд юу болсныг тайлбарлана...

	Ийнхүү явангаа Дюпюш гудамжаа хараахан олоогүй л байв. Гэрэл гэгээ ч үгүй нарийн гудамжаар бэдрэхэд нь, негрүүд гэрээрээ явган хүний зам сандайлан суух нь харагдах авч Дюпюш ойртон очиж зүрхэлсэнгүй.

	Байдлыг харваас Че-че ер нь түүнд дургүй байх нь! Тийм биш бол, буудалд нь наян дөрвөн өрөө байсаар атал нэгийг нь өгч болох л байлаа. Дараа нь Дюпюш ямар ч маргаангүй үнэ хөлсийг нь өгөх л байсан. Юу нь тэгэхтэй манатай! Тэд түүнийг нүд үзүүрлэн дээрэлхэж, хотоор нэг тэнүүлэн ямар ч хэрэгцээгүй амьтдад танилцуулахыг нь яана.

	— Танайд энэ хүнд таарчихмаар ямар нэг ажил байхгүй биз? Францаас ирсэн инженер... гээд л.

	Гэнэт Дюпюш өөрөөсөө хэдэн алхам зайтай, дүүжин сандал дээр сууж байгаа оёдолчныг харлаа. Байшингийн гэрлийг унтраажээ. Дюпюш урланг өнгөрөөд дээш өрөөндөө орж хананд унтраалга хайн тэмтэчлээ. Гэтэл байшинд цахилгаан гэрэл байсангүй, нөгөө Монти ч түүнд дэнлүү өгсөнгүй.

	Мал шиг унтахаар хэвтэхээс өөр мөр байсангүй! Гэвч нойр нь хүрч өгөхгүй зовооно. Негрүүд жигүүрийн асарт шөнө орой болтол сууцгааж, шөнийн сэрүүнд жаргалаа эдлэн ямар нэг ойлгогдохгүй хэлээр эцэс төгсгөлгүй хуучилцгаана.

	«Маргааш элчин рүү явж очоод л хэлэх минь...»

	Дюпюш юм уугаагүй ч тархи нь дүйнгэтэн байлаа. Хамаг яс нь шархиран, толгой нь ангалзана. Ай хөөрхий хэн нэгэн хүн түүнийг чимхээд автал, өөрийнхөө хуучин тасалгаанд хуучин ор дэвсгэртээ сэрдэг ч болоосой... Эсвэл усан онгоцны нэгдүгээр зэргийн өрөөнд, Жермен хажууд нь унтлагын хувцастайгаа хэвтэж байдаг ч болоосой. Тэгвэл

	— Бид хаана байна аа? гэж асуух сан.

	— Чи зүүдэндээ яриад л байх юм!

	— Өө, ийм юм болсон байж л дээ.. гэнэ.

	Гэвч ийм юм болсонгүй. Тэр унтаа ч үгүй, зүүдлээ ч үгүй байх нь. Тэр нь Калифорни буюу негр хорооллын шөнийн нам гүмд нөгөөдхөөсөө арай өндөр Эжен Монтийн хаанаас ч юм бүү мэд, олж ирсэн зэвтэй төмөр орон дээр хэвтэж байлаа! Сэхээвч талын цонхон дээр нь хааяа нэг хүний дүрс бүртэлзэнэ. Цагаан арьстан хүмүүс яаж унтдагийг харах нь ямар ч байлаа гэсэн сонин байлгүй яах вэ.

	Чимээ гаргалгүй алхлах, битүүхэн бүг бүг инээх, учир нь ойлгогдохгүй шулганалдах нь байнга сонстоно... Хажуу талын гудамжаар нь тэрэг өнгөрч, морины тах тачигнана. Дараа нь бүх юм анир чимээгүй болж, мөдхөн хотод ган болох үеэр арилж таарах дэвхрэгийн цар цар хийх л сонстоно.

	Өглөөний есөн цагт Дюпюш буудлаар ч оролгүй шуудхан францын элчин рүү очиж хаалганых нь хонхыг даран зогслоо. Гарч ирсэн эрлийзэд нэрийн хуудсаа өгч цаадах нь түүнийг франц сонин сэтгүүл, номоор дүүрсэн хүлээн авах өрөөнд оруулав.

	Өглөө босоод юм уугаагүйг ч хэлэх үү, хоолой нь хатна.

	— Ноён элчин таныг одоохон хүлээж авна. Сууж, ажаамуу...

	Гэвч Дюпюш суусангүй. Элчинтэй хурдхан шиг нүүр нүүрээ харалцан яримаар байсан учир яарч байлаа.

	 

	
III

	 

	Чилиэс усан онгоцоор тавиад багш иржээ. Бостонд сурган хүмүүжүүлэгчдийн их хуралд оролцохоор зорьж яваа сайх багш нар хоёр өдөр Панамд зочилжээ. Засгийн газраас, Сүмийн зочид буудлыг тэдэнд зориулан гаргаж, том хүлээн авалт хийсэн учир Жермен анхны завтай оройгоо ашиглаж чадсангүй ажээ.

	Одоо бол чиличүүд нэгэнт яваад өгсөн байв. Тэр өдөр талбай дээр хөгжим тоглож байлаа. Цахилгаан дэнлүүний шаравтар бөмбөлгүүд талбайг гэрэлтүүлж, энэхүү бүдэг гэрэлд модод тайзны засал шиг харагдана. Үзэсгэлэнгийн байшинг тойрон эрэгтэйчүүд нь нэг тусдаа, эмэгтэйчүүд нь дангаараа нэг тусдаа зугаалж буй хүмүүсийн хоёр урсгал сүлжилдэнэ. Энэ нь ихэнхдээ сонирхолтой уулзалт, хурц шог тоглоом наадмын далим болно. Зөөлөн чийглэг агаар, сэрүү татан нүүр ам илнэ. Дюпюш нэлээд холоос зочид буудлын хаалгыг харуулдан Жерменийг хүлээж зогсов. Түүний гоолиг биеийг харангуутаа Дюпюш, яг л Амьенд болзоот хархүүгийн ёсоор гудамжны гэрлийн дор Жерменийг хүлээн байсан үе шигээ сэтгэл догдолж буйгаа мэдрэв.

	Жермен явдал дундаа бээлийгээ гартаа хийгээд, Дюпюшийн хэзээний танил хөдөлгөөнөөр сугадан авав.

	— Ядраагүй биз? Халуунд их зовлонтой байв уу?

	— Үгүй, зочид буудалд гудамжийг бодвол илүү сэрүүн байх юм.

	Хүмүүстэй цуг талбайг өнгөрөөд анх дайралдсан гудамжаар орж явлаа. Дюпюш болгоомжтой тонгосхийн Жермений хацар дээр үнсээд

	— Би чамайг их санасан шүү гэж ичингүйрэн дуугарав.

	Энэ орой Дюпюш ааш аяг гэж хайлсан тугалга шиг л байлаа. Жерменд аятайхан санагдуулж гайхуулах гэсэн мэт ажээ.

	— Өнөөдөр ганц ч балга юм уугаагүй гэж нэмж хэллээ.

	Жермен түүнийг сайтар ширтэн харснаа урамтайгаар, 

	— Их сайн байна гэв.

	Тэгээд л асууж шалгааж гарав, 

	— Ажил олоогүй юу?.. Элчин юу гэж байна?..

	— Их сайн хүн байна. Намайг найрсаг хүлээж авсан. Хөөрхий амьтан уулзаж байгаа хүн рүүгээ уйтгартай том нүдээр харж ирээд л хөлс нь цувж, аахилж амьсгаадахыг нь яана.

	— Харамсалтай нь, эрхэм найз минь танд юугаар ч тусалж чадахгүй нь... надад мөнгө цанга ч алга. Таныг нутагт нь буцаах юм сан гэж байдгаараа хүсэж байлаа ч гэсэн энэ талаар яаж ч чадахгүй нь... Би өөрөө Францад очилгүй долоон жилийн нүүр үзэж байна. Албан ёсны хүлээн авалт гэж хамаг байдгийг маань цөлмөж дууслаа, түүнгүйгээр амбан явахгүйгээс хойш яая гэхэв...

	Элчин Дюпюшээс илүү хөлрөх ажээ. Албан тасалгааных нь залгаа жижиг өрөөнд ямагт гурав дөрвөн цамц бэлэн байлгах ажээ. Элчин байсхийгээд л норсон цамцаа солино.

	Эр эм хоёр дээр үед Амьенээр зугаалж байсан шигээ гудамжаар аажуухан алхална.

	— Надад элчин Олон улсын Клубт байнгын үнэмлэх өгсөн... 

	Түүний хоолой ямар нэг уурлаж унтууцсаны өнгө байсангүй. Дюпюш өнөөдөр, их анхааралтай, их тайван байх юм шүү гэж өөртөө ам өгчээ. — Чиний ажил хэрэг юу болж байна, Жермен?

	— Би ажилдаа хэдийнээ гаршаад байна. Санасныг бодвол гайгүй юм. Гэвч Коломбани хатагтай бараг өдөржингөө миний хажууд байх юм чинь.

	— Хоол унд нь сайн юм уу?

	— Буудалд буусан хүн шиг л, ресторанд хооллодог.

	— Миний тухай юу ч ярихгүй юм уу?

	Жермен эг маггүй толгой сэгсрэхэд нь үнэмшсэнгүй. Гурван хоногийн хугацаанд Дюпюш таван ч удаа авгайтайгаа мэнд мэдэх гэж орох тоолон нь Че-че болон мсье Филипп түүнээс нэг л дөлөөд байжээ. Гар барих нь гар барих боловч тэр дорхноо л үг дуугүй арилаад өгнө. Өөртэй нь мэндлэх тийм ч дуртай биш байгаа юм шиг Дюпюшт санагджээ.

	Тэр хоёр харанхуй гудамжнаас гэрэлтэй гудамжинд гарч ирлээ. Жозеф итали зоогийн газрын өмнө зогсоод авгайдаа:

	— Би энд, лангууны хажууд зогсож байгаад л өглөөний хоолоо иддэг юм... Тийм ч их үнэтэй биш... гэв.

	Тэгээд гэнэт, 

	— Чи аавдаа бичээгүй юү? гэж асуулаа.

	— Бичсээн, өчигдөр бичсэн.

	— Юу гэж?

	Тэгээд сэтгэл догдолсноо харуулахгүйг хичээн өөр тийшээ түгшсэн байдалтай харна.

	— Бид мөнгө хараахан аваагүй учир Панамд түр саатаад байгааг... бичсэн.

	— Ажил хийж байгаагаа бичив үү? гэснээ Жермений сандрахыг гадарлаж бушуухан шиг, — Ер нь ингэхэд ажил хийж байгаа нь үнэн юм чинь бичиж болохгүй нь юу байх вэ дээ... гэж нэмж хэлэв.

	Гэхдээ зүрх нь базлах шиг боллоо. Хадам эцэг нь ямар их бах нь ханасан янзтай уг захиаг мадам Дюпюшт үзүүлэх бол гэдгийг сайн мэдэж байв.

	— Жермен, чи нэг их удаан ажиллахгүй ээ! Долоо найм хоногоос ямар нэг юм олж хийнэ.

	— Чи ажил эрж л байгаа юу?

	— Өдөржингөө эрж байна...

	Галт тэрэгний буудлын хажуугаар гарч, гарц өнгөрөхөд орчны нь байдал өөрчлөгдөн негрийн хороолол руу орж ирлээ. Мухлагууд нь жижиг балиар, хүмүүс нь улам дуу шуутай нүүрэмгий болж эхлэв. Эрэгтэйчүүд нь улаан цайм Жерменийг ширтэн, эргэн эргэн харцгааж, жиг жуг инээлдэнэ.

	— Би Коломбани хатагтайгаас, чамтай цуг сууж болох уу гэж асуулаа. Цагаан арьст эмэгтэй хүн негрийн хороололд сууж болдоггүй юм... гэж байна билээ.

	Дюпюш сэтгэл нь хөдөлсөн ч ам ангайсангүй. Жермен нам дуугаар, энхрийхэн нь аргагүй түүнийг тайвшруулахыг хичээн ярихад цаадах нь хурууны нь үзүүрийг аяархан базалж явлаа.

	— За тэр өнцөгт Фернан Монтийн кафе байдаг юм байна. Бид энэ гудамжаараа өгсөж яваад, зүүн гар тийшээ эргэхэд л байшиндаа хүрэх нь тэр... Чамд Бонавантюр оёдолчныг харуулна...

	— Чи Монтийнд байнга очсоор л байна уу?

	— Аль болох цөөн л очихыг хичээх юм. Тэднээс тусламж гуйлгүйгээр ямар нэг юм хийчихвэл, гомдоллох царайны улс билээ.

	Тэд гудамжны голоор явав. Явган хүний зам дагасан юм уу босгон дээрээ сууж байгаа хар бараан дүрсүүд харагдана. Хаа нэгтээ баян хуур хангинана. Дюпюшийн суудаг байшингийн дэргэдэх алд илүүгүй өргөнтэй нарийн гудамжны булангаар тойроод Жермен гэнэт зогсоод

	— Хараач!.. юу хийж байгаа нь энэ вэ? гэж шивгэнэв.

	Нэг нь жижиг охины, нөгөө нь эрэгтэй хүний хоёр дүрс цонхны тавцан дээгүүр болгоомжтой мөлхөн давж байлаа.

	— Өө манай хөршийн охин. Эрэгтэй хүнтэй ирэхээрээ ээжийгээ сэрэхээс айгаад оёдолчны урлангийн Мухрын өрөөний цонхоор ордог юм. Хүнд мэдэгдэхгүй гэж... хэмээн тайлбарлав.

	Жермен сандарч эхэллээ. Харанхуйд оёдолчны мухлаг дундуур тэмтчин өнгөрөх үедээ улам ч их сандрав. Хаа нэгтээ чанга хурхирах сонстоно. Дюпюш нэг гараараа авгайгаа хөтлөөд нөгөөгөөрөө шатны бариул олох гэж тэмтэчнэ. Өрөөндөө ороод лаа асаав.

	— Доор хүн байдаг юм уу?

	— Бонавантюр л байгаа. Мухлагийнхаа аль нэг мухарт унтаж сурсан хүн.

	Жермен ярихдаа айсан юм шиг шивгэнэнэ, 

	— Жигүүрийн асарт бас хүн унтаж байгаа уу?

	— Тэгэлгүй яах вэ! Хөршийнхөн тэнд унтдаг юм. Нөгөө нэг хүнтэй орж байсан охины аав, ээж нь... Дөнгөж арван тавтай охин шүү дээ... За суугаач, Жермен...

	Өрөөнд орноос өөр суух юмгүй учир Жермен хаана суухаа мэдсэнгүй. Тэгээд орон дээр нь суулаа. Дюпюш хүчлэн байж инээмсэглээд, 

	— За тэгээд, энэ маань өргөө биш ч гэлээ амьдарч болно шүү... гэв.

	Одоохон дахиад л гав ганцаараа үлдэнэ гэж бодохоос нүдэнд нь нулимс хэдийнээ хурж ирэв. Жозеф бүр жижигхэн, зургаатай байхдаа, шөнө орон дээрээ сөхөрч суугаад заалгасан залбирал дээрээ өөрийнхийгөө нэмж, 

	 

	Ариун охин тэнгэр, ариун Иосиф, хөөрхөн жижиг Иисус минь ээжийн нуруу буу өвдөөсэй, аав минь дандаа ажилтай байг, бид цөмөөрөө нэг өдөр үхээсэй...

	 

	гэж залбирдаг байжээ.

	Ээжийг нь нэгэн өдөр авсанд хийгээд хөдөөлүүлнэ гэдэг бодолтой яагаад ч эвлэрч чаддаггүй байлаа. Ингэж бодохоороо гав ганцаархнаа орон дотроо, тэсвэрлэшгүй аймшигт автан эхэр татан уйлдаг байжээ.

	Дюпюш явахаар завдан буй эхнэрээ харав. Зүрх алдан ойртож очоод үнсэх гэлээ.

	— Болгоомжтой!.. гэж хэн нэгэн хүн хөдөлж харагдах жигүүрийн асар руу заан хэлэв.

	Дюпюш цонхныхоо ногоон хөшгийг буулгаад, авгайгаа төмөр ор руугаа татлаа.

	— Үгүй ээ, Жо... энд болохгүй... Тавиач дээ...

	— Биднийг хэн ч харахгүй шүү дээ...

	— Гэлээ ч цөм сонсогдож таарна.. Чамаас гуйя, болиоч...

	Дюпюш чангаахаа болиод, 

	— Чиний зөв өө гэж хайхрамжгүй дуугарав.

	Тэр ямар ч юм болсон тайван дуусгахаар шийджээ. Жерменийг эцэгтээ захидал бичлээ гэж буруушаахгүй. Түүний хүйтэн цэвдэг байгааг ч буруушаахгүй. Харин цаадах нь юу хэлэхээ ч мэдэхгүй дүнсийн сууж, ганц хүсэх юм нь эндээс л аль болохоор түргэн зайлах юм сан гэдэгт байлаа.

	— Явцгаах уу?

	— Тэгье... Гадаа их сайхан байна...

	Дахиад л шатны гишгүүр, урлангийн банзан шал хяхтнана. Негр оёдолчин түр зуур хурхирахаа больжээ. Гарахдаа Жермен нөгөө охин, эрэгтэй хоёрын орсон цонх руу өөрийн эрхгүй харлаа.

	— Эжен намайг нэг юм хий гээд байгаа шүү гэж Дюпюш гэнэт хэлэв. Авгай нь түүнийг сугадахгүй байгааг анзаарангуутаа энэ талаар санажээ.

	— Ямар Эжен?

	— Нөгөө өндөр, бараг буурал шахуу үстэй Эжен Монти

	— Хаана байгаа юм бол?

	— Мөдхөн мэднэ ээ...

	— Үгүй чи одоо хэл л дээ!

	— Яагаад ч хэлэхгүй. Юу болохыг нь чи өөрөө таах нь дээр.

	Жермен өндөр өсгийгөөр чанга товшин алхална. Энэхүү хороолол түүнд огтхон ч аятайхан санагдсангүй. Дюпюш бол шал эсрэгээр сэтгэл ханамжтай зугаалж буй царай гаргах нь нэг ёсондоо өшөөгөө авч байгаа нь тэр байлаа. Жермен рүү нүднийхээ булангаар байн байн харж явав.

	Бүх байшингийн хаалга цонхыг байдгаар нь дэлгэжээ. Цаана нь унтах нэг нь унтаж, маргаашийн өдрийг хүлээсэн эрэгтэй эмэгтэй хүмүүс, шалаар нэг зулсан хүүхдүүд нүд нь хараатай шөнийн сэрүүн агаарыг ховдоглон залгилж хэвтэнэ.

	— Сайн ажил юм уу? гэж Жермен асуув.

	— Хараарай.

	— Чи тэгээд зөвшөөрөө юу?

	— Хараахан үгүй.

	Жермен түүнийг санаа сэтгэлээр дэмжин, хэдхэн аятайхан үг ч хэлээгүйд нь гомдож, тачаадахдаа маргааш л тэр хэлсэн ажлыг хийе гэж шийдэв.

	— Яагаад чи үүнийг надад шууд хэлсэнгүй вэ?

	— Хүлээж бай... Болгоомжтойхон, трамвай ирж явна...

	Хотын шөнийн цэнгээний газрын зарлал чимэг нь гялалзсан испанийн хэсэгт орж очихын тул төмөр зам дээгүүр өнгөрсөн гарцаар л гарахад хангалттай байлаа. Тэднийг сүйх тэрэг гүйцэж ирэв. Хөтөч нь мориныхоо амыг татаж зогсоосон боловч Дюпюш хэрэггүй хэмээн зангав.

	Шөнийн амьдрал эхэлжээ. «Келид» кафед аргентины найрал хөгжим тоглоно. Бүдэг цэнхэр гэрэлтэй танхимд хэдэн хос бүжиглэнэ. Сан-Францискогоос дөнгөж сая усан онгоцоор ирсэн зорчигчид болох шинэ гийчид хөлсний тэргээр энд бууж байв. Бараг ихэнх эрэгтэйчүүд нь Дюпюшийн Панамд ирсэн анхны өдрийн адил пиджакаа гар дээгүүрээ тохоцгоожээ. Тэдний нэг нь хэдий шөнө байсан ч халуун орны дуулга малгайтай чигээрээ байв.

	Тэд өглөө эрт далайд гарна. Цөм л явах байлаа! Өдөр болгон сувгаар хорь орчим хөлөг онгоц дайран өнгөрнө. Хэдэн зуун аялагчид зугаалахаар газар буун, эргэн тойрноо тайванхан шиг сонирхон харна.

	Гэтэл зөвхөн Дюпюш л энд үлдэх хэрэгтэй байдаг!

	— Чи ямар ажил олсноо надад хэлсэнгүй шүү дээ.

	— Одоохон....

	Тэд хоёр гудамжны буланд том чийдэнгээр гийгүүлэгдсэн наамал банзан шовгорын өмнө зогсов. Банзан лангууны өмнө дөрвөн мухар сандал тавьжээ. Тогоочийн цагаан хүрэмтэй эрлийз хүн зайдас шарж, зүсэм талхан дээр тавиад зарж байв

	— За тэгээд юу вэ? гэж Жермен асуув.

	— Эжен энэ ажлыг намайг хийх үү гэсэн юм, одоохондоо үүнээс дээр юм алга... Цайны мөнгөтэйгөө нийлээд шөнөдөө хоёр доллар олно гэж ярих юм..

	Хэн нэг хүн багалзуурыг нь шахах мэт арай ядан дуугарч байв. Гэвч Жермен үүнийг нь ажигласангүй. Тэр нь алхаагаа сааруулсангүй урагшилж, гайхаж мэгдсэн ч үгүй. Зочид буудал хүртэл Дюпюш дахин ам ангайж зүрхэлсэнгүй.

	Талбай дээрх концерт дуусжээ. Хэдэн хос вандан сандал дээр сууцгаана.

	— Тавтай нойрсоорой... гэж Дюпюш шивгэнэв.

	— Түргэхэн ороод гармаар байна уу?

	— Үгүй шив дээ...

	— Тийм дээ, хэрэггүй биз дээ...

	Дюпюш Че-че ч юм уу, мсье Филипптэй дайралдахыг хүссэнгүй. Жерменээс мөнгө гуйхаар завдсанаа, яг цагаа тулахаар зүрх дутна гэдгээ бодсонгүй. Сохор зоос ч үгүй болсныг нь Жермен тааварласангүй. Цаадах нь зөвхөн, 

	— Надад архи уухгүй гэдгээ тангарагла гэв.

	— Чөтгөр ав!

	— Яагаад чи ийм юм хэлэв?

	— Яах вэ, зүгээр л... За баяртай хонгор минь. Битгий ай, бид эндээс мултрахдаа л мултарна.

	— Тэгэлгүй яах вэ!

	Жермен түүнийг хурдхан үнсчхээд талбайг гүйхээрээ өнгөрөн эргэн харангаа баяртай гэж гараараа дохиод буудал руу орчхов.

	Дараа нь мадам Коломбани, Че-че хоёртой ярилцах нь харагдаад, гурвуулаа хөлийн өрөөний нэгэн ширээн дээр унтахынхаа өмнө ямар нэг юм уухаар сууж байгаа нь харагдав.

	 

	* * *

	Дюпюш шөнийн зоогийн газрын хаалгыг түлхэн орж, ах дүү Монти, Кристиан, өөр нэг танихгүй эрэгтэй хүн сууж байгаа ширээг зүглэлээ.

	— Бидэнтэй суугаач. Та Жефтэй хараахан танилцаагүй байх аа? гэж Эжен хэлээд түүн өөд гараа сунгав.

	Бусдаасаа Эжен л хамгийн эелдэг нь ажээ. Дюпюшт бага ч атугай хүндэтгэл үзүүлнэ.

	— Жеф, ноён Дюпюшийг танилцуулъя. Мсье Дюпюш бол инженер хүн. Гуаякильд «Эквадорын уурхай» хувь нийлүүлсэн нийгэмлэгийн ажлыг удирдахаар ирсэн юм... Энд танил ч үгүй, мөнгө ч үгүй хоцрох нь энэ... Бид таарч тохирох ажил эрээд л байна...

	Зоогийн газар муухан гэрэлтэй ажээ. Негрийн хорооллын бусад хэсгийн адил энд ч уйтгар хүрэм бүрэнхий нөмөрнө. Хоёрхон хүн цаана нь хорвоогийн өнцөг булан бүрээс авчирсан олон лонхтой архи ярайсан лангуу тохойлдон юм ууж байв.

	— Их тааламжтай байна, гэж Жеф хүнгэнээд савраа сарвайв.

	Лав хоёр метр өндөр, учиргүй өргөн цээжтэй, толгойгоо мөлчийтөл хуссан, хоёр хоног нүүр амандаа хутга хүргээгүй хүн аймаар булиа эр ажээ. Жинхэнэ, цөллөгийн ялтан л гэлтэй. Эсвэл тийм харагдуулахыг хүсдэг ч байж болох юм. Духайн сууж ярилцаж байгаа хүнээ духаараа хялайж харна. Фламанд аялгуутай удаан хүнгэнэсэн дуугаар ярина. Хажуугаар нь бас үргэлж нүүр амаа үрчилзүүлэх ажээ.

	— Жеф бол Колон хотын «Франц зочид буудлын» эзэн. Бараг Че-че-тэй хамт шахуу энд ирсэн, уугуул нутгийн хүн дээ...

	— Та Кристобал ч юм уу Колонд очиж үзсэн үү гэж аварга эр асуув.

	Наашаа ирэхдээ эхнэртэйгээ хоёул Кристобалд хэдэн цаг болсон юм байна... Вашингтон отельд буусан юм...

	— Мэдээж, тэгж таараа!

	Хэзээ язааныхаараа сахлаа мөлчийтөл хусаж, үнэртэн сэнгэнүүлсэн Кристиан Коломбани навчин тамхи зуужээ. Зоогийн газрын буланд хөшгийг нь татчихаад хүний нүднээс далд сууж болох хэд хэдэн тасалгаа байх ажээ. Зарим нь эзэнтэй болсныг тэндээс сонстох шивгэнээн гэрчилнэ.

	— Та одоо тэгээд юу хийж байна? гэж үйлчлэгчид шилэн аягануудыг дүүргэ гэж дохингоо Жеф асуув.

	— Би өөрөө ч мэдэх юм алга... Манай элчин олон улсын клубийн байнгын нэвтрэх бичиг өглөө... Тэнд надад тусалчихаар хүнтэй дайралдаж болох л юм...

	Жеф буйлуулсан гаа устай хольж, бусад нь шар айраг ууна. Колоны эр шинэ ирсэн хүнийг мөрдөн байцаагч шиг шалгааж байгаад нь хэн ч гайхсангүй.

	— Та тэр клубээс юу ч горьдохын хэрэггүй... Санааны гарз!

	Энэ нь Жефийн Дюпюшийг «та» гэж сүүлчийн удаа хандсан нь байв. Дараа нь бусадтай адилхан «чи» гэж ярьж эхэллээ.

	— Хэрэв чи сувагт ид ажил өрнөж байх үед эртхэн шиг ирсэн бол ярих юм алга л даа... Одоо өөр болжээ. Сувгийн нэг талд нь америкчууд байдаг... Өөрийн бүсэнд өөрийн гэсэн клуб, дэлгүүртэй. Нөгөө талд нь сууж байгаа панамчууд нь болохоор ерөнхийлөгч ч юм уу сайд болгохын төлөө хоорондоо эрэгчин эмэгчнээ үзэж байна.

	Тэгж ярихдаа Дюпюшээс нүд салгасангүй. Цаадах нь эвгүйцэж эхлэв. Хоёр Монти эелдэгхнээр үг үл дуугарна. Орой болгон тоглодгоороо хөзөр тоглож байсан бололтой. Ширээг шинэ ундаан сурталчилсан зурагтай улаан бүтээлгээр бүтээжээ.

	— Дюпюш, юу уух вэ?

	— Шар айраг

	— Авгай чинь хаана байгаа вэ?

	— Аав кассчинаар авсан. Манайд, буудалд сууж байгаа гэж Кристиан хажуугаас хэлэв.

	Ярианд Эжен Монти ч үг нэмэрлэн, 

	— Би одоохондоо үүнд нэг ажил олсон л доо. Крочийнд зайдас зарж болох л байна... гэв.

	Жеф, баавгай л тэгж хөдлөх болов уу гэлтэй эргэснээ, өөрт нь хэтэрхий жижигдэх мэт ширээг тохойлдоод:

	— Тэр ч амбан явдаггүй юмны нэг дээ! гэж хүрхрэв.

	Янжуур татан бөөн бөөн утаа гаргана.

	— Би чамд зөвлөгөө өгөх үү, банди минь?.. Эндээс л зайл! Эхнэртэйгээ ч бай, үгүй ч бай арилж үз гэснээ Кристиан руу эргэн, — Эцэг чинь энэ хүний тухай надад ярьсан. Бид хоёрын бодол ижил байгаа юм. Дюпюш энд ямар ч амжилт олохгүй байсаар байгаад нэг сайхан өдөр бүх юм буруугаар эргэн дуусах юм! гэв.

	— Би таны хэлж байгааг ойлгохгүй байна гэж Дюпюш бувтнав.

	— Чөтгөр ав! Гэвч би өөрөө өөрийгөө ойлгоод байна! Эжен, Фернан хоёр ч бас намайг ойлгоно. Тийм биз, залуус аа? гэхэд нь хэн ч хариу хэлсэнгүй.

	— Надад итгэ залуу минь!.. Аль болох түргэн л зайлахыг хичээ... Нутагт чинь гурав дөрвөн мянган франк явуулчихаар хүн эрхбиш байгаа биз дээ?

	Дюпюш бүх хүчээ хурааж, 

	— Би эндээс өөрөө явна! гэлээ.

	— Гайгүй ч байлгүй.

	— Бас элчин надад амлахдаа...

	— Хөөрхий тэр тарган унтаахайг орхиж, үз. Цамцаа сольж өмсөх гэж хамаг чадлаа барчихдаг амьтан.

	— Дарьений хажууд хүдрийн уурхай бий гэсэн, тийшээ очсон ч болохгүй нь юу байх вэ...

	— Үгүй ер!..

	— Та юм хэлэв үү?

	— Юу ч хэлээгүй.. Аягатайгаа уучих. Белот тоглож чаддаг уу?

	— Үгүй.

	— Тэгвэл бидний тоглохыг дуугаа татаад харж бай...

	 

	* * *

	 

	Дюпюш яагаад явсангүй вэ? Тэдний хажууд суугаад хөзөр тоглохыг нь харж эхлэв. Жефийн хэлсэн хатуу ширүүн үгэнд уурласан ч үгүй. Аварга эр тоглоомоос анхаарлаа холдуулахгүй хэр нь түүн рүү байсхийгээд л хараад авна. Энэхүү харцанд нь ямар ч муу юм байсангүй, тэр ч байтугай өөрийг нь сайшааж байна уу гэлтэй байлаа.

	Нэг тасалгааны өмнүүр унжуулсан улаан хөшиг сөхөгдөн, хос негр танхим дундуур гарч явлаа. Эрэгтэй нь бараан костюм өмсөж, нарийн хүрээтэй сүрлэн бүрх тавьжээ. Нас нь нэлээн явчихсан бүдүүн гэж учиргүй эмэгтэй нь тод ягаан даашинз өмсжээ. Тэднийг явахад хэн ч тоосонгүй. Харин Фернан л зоогийн газрын эрхлэгчид хандан, 

	— Мөнгөө төлсөн үү? гэхэд, 

	— Төлсөн гэв.

	— Хөзөр, дахиад хөзөр, тэгээд бундангийн марьяаж..

	Трамвай хэдийнээ зогсжээ. Гудамжинд чимээ аниргүй, тоглогчдыг дуугүй болоход ханын цаг тог тог хийх л сонстоно.

	Жеф хожчихоод Дюпюш рүү эргэн, 

	— За яав.. Би далавчийг чинь тайраад хаячхав аа даа... гэв.

	Дюпюш хариу дуугарсангүй.

	— Чи бүү юм санаарай. Би чамд сайныг л хүссэндээ энэ бүгдийг хэлсэн юм... Бид чам шиг юмнуудыг бишгүйдээ л харж явлаа, хараад л ямрыг нь ойлгож сурч байна...

	Хэрэв Эжен Монти чаддаг сан бол Жефийг дуугүй болгох л байлаа. Тэр нь Дюпюш рүү санаа сэтгэлээр унаад яах вэ гэсэн байдалтай харна.

	— Нялуунаас шулуун нь дээр биз дээ? За тэгвэл ийм байна! Чи хоёр жилээс илүү тэсэж чадахгүй...

	Кристиан ч, Монти ч хэлсэнд нь гайхсангүй. Фернаныг нэг тасалгаанаас дуудсан учир тийшээ очив. Буцаж ирээд:

	— Нөгөө хөгшин англи чинь дахиад л... гэж шивгэнэв.

	— Негр охинтой байна уу?

	— Байх байхдаа хоёртой. Цаадуул нь юу ч болсон шампаан тавиулахаар болгож амжиж...

	Үнэндээ ч зоогийн газрын үйлчлэгч, мөстэй хувинд шампаан дарс хөргөхөөр суулгаж байгаа харагдав.

	— Ингэхэд нөгөө жижиг Луи ирэх долоо хоногт явж байгаа юм байх...

	— Авгайтайгаа юу?

	— Мэдээж. Францад хагас жил болцгоох юм байх. Авгай нь тэгэх хэрэгтэй байгаа юм. Хямрал бол хямралаараа, ямар ч байсан өдөрт арван доллароо олоод л байх юм чинь.

	Дюпюш босоод бүрхээ хайж эхлэв.

	— Би өөрийг чинь жаахан гаргаж өгдөг юм уу даа гэж Эжен бодлого болсноо хэлэв.

	Тэр нь бүгдийг ойлгожээ! Хаалгаар гарч амжаагүй явахдаа л

	— Битгий юм сана... Жеф сайн залуу байгаа юм, жаахан бүдүүлэг...

	— Цөллөгийн ялтан байсан биз?

	— Яг мэдэх юм алга... Хэзээ ч юм хэрэг төвөгт орооцолдож байсан л гэсэн... Гэвч Панамд ирээд гучин жил болж байгаа хүн дээ. Колонд ямар сайхан зочид буудалтай гэж санана аа!.. Тэнд суудаг долоо найман франц хүн тэднийд цугладаг юм. Тэдний авгайчуул нь жижиг Луигийн авгайтай адилхан тусгай хороололд суудаг. Ойлгож байна уу?

	Эжен Дюпюшийг сугадав.

	— Бид худалдаачид, гэхдээ л түүгээр орж гарах хэрэг гардаг юм л даа... Жеф хааяа Панамд хоёр гурав хоногоор ирдэг. Таныг цаадах чинь их хачин болгочихсоныг би ойлгож л байна...

	— Тэр яагаад намайг энд хоёр жилээс илүү тэсэж чадахгүй гэж хэлэв?

	— Дандаа л юмыг өсгөж байх дуртай хүн... Гэм биш зан.

	— Че-че ч гэсэн тэгж бодож байгаа гэж яриад байв уу?

	— Че-че ер нь явуулын хүнд дургүй... Гэвч ерөнхийдөө их зүгээр хүн байгаа юм даа... Танай авгайд ажил олоод өглөө шүү дээ... Нөгөө зайдасны тухай миний хэлснийг сайн бодоорой. Энд бол иймэрхүү ажлыг доорд үздэггүй юм, харин ч шал өөр.... Ингээд танаас салалгүй горьгүй нь, цаадуул чинь тоглох гээд намайг хүлээгээд байгаа...

	Тэгээд ялимгүй эвгүйрхсэн Эжен яваад өгөв.

	 

	Ариун охин тэнгэр, Ариун Иосиф, хөөрхөн жижиг Иисус минь...

	 

	Эх нь мэдээж захиа харж байгаа боловч, Дюпюш бичнэ гэхээс хараахан зүрхэлж чадахгүй л байв. Одоо Францад хэдэн цаг болж байгааг олох гээд үзлээ. Андуурч будилаад чадсангүй. Арван гурав дөрөвтэй хоёр негр охин замыг нь хөндөлсөөд англиар юм асуулаа.

	Тэр ум хумгүй толгой сэгсэрч, хажуу тийш нь түлхэв. Санаа сэтгэл нь тавгүй байлаа. Сарын сүүлээр эхдээ явуулахаар амласан мөнгийг хаанаас олох болж байна? Эцэг нь хэдийгээр багад нь нас барсан ч гэсэн эх нь сургууль төгсгөхийн тул хуруу хумсаа хуйхалж байжээ. Диплом авсныхаа дараа ч удтал ажил олж чадсангүй. Харин ч бүр Жерментэй сүй тавьжээ. Ээж нь уйлан байж

	— Чи намайг насны минь эцэст ганцаарыг нь орхих гэж байна уу?.. гэж хэлж байжээ.

	Гэвч үүнд тэр буруутай гэж үү? Тэр хараахан амьдралыг үзэж эхлээгүй байдаг. Зөвхөн л ирээдүйдээ бэлтгэн, номоос өөр юу ч мэдэхгүй, ядахдаа бусадтай нийлж наргиж цэнгэх ч мөнгө түүнд байсангүй.

	Жеф түүнд хоёр жилийн хугацаа өгөхдөө юу бодож тэгэв ээ? Хамгийн ихдээ л хоёр жил! Нэг ч байхыг хэн мэдэх билээ гэсэн. Бас Че-че ч өөртэй нь адил бодолтойг хэлсэн. Тэгэхээр Че-че ч надад итгэдэггүй байх нь ээ. Нарийндаа авч үзвэл ах дүү Монти ч бас тэгж бодож байгаа даг гэж бодов.

	Дюпюш одоо л ойлгож эхлэв. Эдгээр нь өөр зиндааны улс бөгөөд өөрөө хөлд нь орооцолдож түвэг удаад байгаа ажээ. Тэд аль болохоор туслах гэж байгаа царай гаргавч, угтаа бол аль болох түргэн л шилийг нь харчих юм сан гэж хичээж байгаа аж...

	Тэгээд тэр Кристиан гэдэг амьтан машиндаа хүүхэн суулгаж давхихаас өөр юм хийдэггүй, тэр амьтан өөрөөс нь илүү юм гэж үү?.. Юугаараа? Францад бол Дюпюш тэдэнтэй тоож ч ярихгүй сэн!..

	Гэвч тэдний тухай элчиндээ ярихад нь цаадах нь

	— Тэд цөмөөрөө, ялангуяа ах дүү Монти их сайн залуус байгаа юм... Эжен уугуул нутгийн бүсгүйтэй гэрлэсэн. Энд түүнийг их хүндэтгэдэг юм. Хориод байшингийн эзэн хүн шүү! гэж магтахчаан аяджээ.

	Байшингаа ч алд даа! Дюпюшийн суудаг негрийн хорооллын байшингийн ижил модон амбаарууд шүү дээ.

	— Фернан бол дайны баатар, тахир дутуу болсон хүн...

	Дюпюш урлангийн хаалгыг түлхэж ороод золтой л шалан дээр хэвтэж байсан оёдолчныг гишгэчихсэнгүй, шатаар болгоомжтой өгсөв.

	Жигүүрийн асарт хөршийнхөн нь аав, ээж болон түрүүн эрэгтэй хүнтэй цонхоор орж явсан охин нь зэрэглэн хэвтжээ.

	Дюпюшт юунаас илүү шинэ танилуудаа нийгмийн аль давхаргад хамруулах нь бэрхтэй байлаа. Жишээ нь Че-чег хорин саяын хөрөнгөтэй, элчин эдлэнд нь ан хийдэг гэж ярилцана. Гэтэл хэзээ ч юм Вашингтон отельд үйлчлэгч хийж, Жефтэй зэрэг шахуу Панамд ирсэн байдаг...

	Ах дүү Монти Францад бол юу хийх байсан бол? Хаанаас нь ч харсан Монмартр ч юм уу эсвэл Сен- Мартений хаалганы хавьцаах аль нэг сэжигтэй шөнийн зоогийн газар байнга байдагчуулын нэг байхаас хэтрэхгүй!.. Жеф бол?.. Хараажаар алуурч байсан амьтан. Хэрэв тийм биш сэн бол юу гэж цөллөгт явуулж байх юм билээ дээ?

	Гэтэл энд тэд түүнийг өрөвдөж хайрласан шинжтэй харцгааж, «Чамд ганц сайн зөвлөгөө өгье, эндээс л зайл!» гэж хэлж байх ч гэж дээ.

	Ямар ч муу юм байхгүй, зүгээр л тус хүргэх гэсэндээ тэгж байдаг! Жермен болохоор халуун зайдас зарах нь түүнд ганц зохисон ажил! гэж үзэх нь холгүй байдаг, мөн таарч дээ!

	Байшинд негрийн үнэр үнэртэнэ. Ер нь хороолол тэр чигээрээ негр, халуун ногооны үнэрээр дүүрчээ. Дюпюшийн нөмөрдөг хөнжилд ч сайх үнэр шингэжээ.

	Нүдээ аниад, чөтгөр бүү мэд яагаад ч юм цонхоор орж явсан хөрш охиноо нүдэндээ үзэв. Тэгээд оёдолчны урлангийн хажуу дахь харанхуй өрөөнд юу болсныг бодлоо. Энэ бодол нь өөрийг нь үймүүлчхэв. Охин хажууханд нь жигүүрийн асарт өргөн сийрсэн дээр унтаж байлаа. Дюпюш хөдөлсөн ч үгүй, хэрэв өөрөө хүсэх л юм бол... гэдгийг л бодож хэвтэв.

	Дюпюшийг юу юунаас илүү гайхуулсан юм нь Жермен байлаа. Тэр нь бараг өөрчлөгдсөнгүй. Хуучин өмсдөгөө л өмсөж, хэзээ язааныхаараа өөртөө итгэлтэй хэвээр байж, эцэгтээ захиа бичиж, мадам Коломбаниас өөрт нь итгэсэн ажлыг аль болох олигтойхон шиг хийхийг хичээнэ! Энэ мадам Коломбани гэдэг чинь хаанаасаа гараад ирсэн хүн байна аа? Хөгшин тогоочтой л илүү зохицно. Нөгөө Жефийн ярьдаг хорооллоос ч ажлаа эхэлсэн ч байж болох шүү дээ.

	Дюпюш бүтэн өдөржингөө юу ч уугаагүй гэж хэчнээн их баяр хөөртэйгөөр Жерменд хэлэв дээ!.. Гэтэл үүнд нь тийм их онцгой юм байна гэж цаадах нь бодсонгүй. Аргагүй, түүнд бүхэл өдөржингөө зарлал уншин хотоор тэнэх учрал тохиолдоогүй. Зүрх зоригоо чангалж дэлгүүрт ч юм уу аль нэг конторт орж очоод ажил сураглах гэж юу болохыг тэр мэдэхгүй байлаа.

	Үнэндээ гэвэл тэр хараахан хаашаа ч очоогүй байлаа. Зүрхэлсэнгүй! Олон улсын клубт л тавхан минут оржээ... Баян тансаг зочдын өрөө, цэцэрлэг, усан цөөрөм, хөзөр тоглох ширээ, үнэтэй болор эдлэл гээд л...

	Өөрийг нь ажиглаад байна гэдгийг мэдэрч, клубийн зоогийн газрын үнийг мэдэхгүй болохоороо хундага юм авч ууж зүрхэлсэнгүй.

	 

	«Бурхан минь, намайг ажилтай болгоод өгөөч, гуйя!

	 

	Одоо тэр «Ариун охин тэнгэр, ариун Иосиф...» гэхээ больжээ. Ялангуяа «хөөрхөн жижиг Иисус минь...» гэдгийг бүр ч дурсахгүй. Сүмийн мөргөлд очилгүй таван жилийн нүүр үзжээ. Ийм ч учраас зөвхөн «Бурхан минь намайг ажилтай болгоод өгөөч!..» л гэж амандаа уншина.

	Ажил л олддог юм бол? Тэгсэн цагт цөмд нь хэнээс ч доргүй, тэр бүү хэл илүү гэдгээ үзүүлээд өгөх юм хуна! Жерменд ёстой эр хүн гэдгээ харуулах юм хуна! Тэр үед хадамдаа гэнэтийн гай дайрсан боловч, одоо юм болгон зүй зохисоороо болж байна гэдгийг санаа амар бичиж болно... Тэгээд сар бүрийн эцсээр нөгөө амласан мөнгөө ээждээ гуйвуулах болно!

	Дараа нь Че-че дээр баян тарган хүний шинжтэй очиж хамгийн сайн өрөө шаардан, нөгөө мсье Филипп ч өөрөөс нь нүүр буруулдгаа болино! Нөгөө богино хөлтэй, данхар толгойлсон, өөрийгөө эзэн хаан шиг боддог, элдэв замаар хорин саяыг базааж авсан Че-че надад бөхөлзөж, нахилзах болно!..

	Ганцхан хүн, Эжен Монти л түүнийг ойлгож эхэлжээ. Зайдас шарж болж байна гэсэн мөртөө нэг их зүтгэсэнгүй.

	Хэрэв ямар нэг ойлголцоогүй алдаанаас болж ийм юм болж байвал тун инээдтэй юм болж таарах байлаа. Дюпюш, Греньед захиа бичин шуудангаар явуулжээ. Гренье бол юманд амархан өвдөг сөгддөг эр биш байлаа, тэр өөрийгөө ч, Дюпюшийг ч хамгаалж дөнгөнө...

	Байсхийгээд л хэн нэгний хүнд бие хөлбөрөн банзан шалыг нажигнуулна. Хөгшин негр авгай зүүдэндээ ярагладаг, хачин муу зантай болсон хүн ажээ.

	Эцэст нь Дюпюш нэг юм зүүрмэглэв. Өөрөө цонхоор орж байна, негр охин толгой дээгүүрээ даашинзаа тайлж байна гэж зүүдлэв. Мэргэн зүүдэлжээ, сэрээд түүнийг жигүүрийн асарт байхыг нь харлаа. Мухар сандал дээр суугаад, банзлаа дээш нь шуун төмпөнд хөлөө угааж байв. Дюпюшийг харчхаад гараа хөгжилтэй даллав.

	 

	
IV

	 

	Тэр нь охиныг өрөөсөн нүдээрээ харж байв. Нөгөө нүдээ дэрээр таглажээ. Цаадах нь инээнэ. Өрөөсөн нүдтэй хүн харах инээдтэй байлгүй яах вэ. Түүний голшиг биеийг нь наран гийгүүлжээ. Дюпюш ч инээмсэглэхгүй байж чадсангүй.

	Негрийн хороололд ажлын ид үе буюу, захын худалдаа эхлэв. Зах нь трамвай явдаг гол гудамжинд боловч, хажуу хавийнхаа гудамжийг ч хамаарна. Тэнд дуу шуугиан ихсэх боловч эзэнгүй дүнгэнэх байшин гудамж чимээ аниргүй.

	Охины урт хөл савангийн хөөснөөс болоод гантиг гэлтэй харагдана. Тэр нь алгаараа ус утган, хөлийг нь даган урсахыг харна. Хурууны салаа нь арай цайвар өнгөтэй ажээ.

	Хөлөө арччихаад даашинзаа улам дээш сөхөн, гэдсээ савандаж гарав. Дюпюш сайн харахын тул бүр эргэж хэвтэв. Охин түүн рүү харан хөхөрч буржгар жижиг толгойгоо гилжийлгэнэ.

	Яагаад ч ярих болчхов доо? Хоолойд нь шийдэж ядсан өнгө илэрч, 

	— Хүүе... чамайг хэн гэдэг вэ? гэж асуучхав.

	— Вероника...

	Дуу дуулах шиг чихэнд сонсголонтой... Вероника хөгжилтэйгөөр ам хамраа хөдөлгөн байж, угаалгаа үйлдсээр л.

	— Аа чамайг хэн гэдэг вэ?

	— Дюпюш.

	Вероника алчуур аваад хам хум арчсан болов. Даашинз нь нойтон биед нь наалдана. Вероника хэд хэд алхлан өрөөнд орж ирлээ. Ширээн дээр Дюпюшийн Мартиникаас худалдаж авсан цагаан маалинган малгай хэвтэж байв. Охин түүнийг нь аваад өмссөнөө, 

	— Гоё байна уу? гэлээ.

	Тэр нь зэрлэг амьтан мэт болгоомжтойгоор өрөөн дотуур хөлхөн, Дюпюшийн хөдөлж аяглах, царай зүсийг нь хувирахыг уурлачих юм биш байгаа даа гэж айсан юм шиг анхааралтай ажиглана. Тэг тэгсээр оронд нь бүр тулж ирэв Дюпюш гараа сунгавал, Вероникийн гөлчийсөн чилгэр өнгөлсөн чулуу мэт гуя гарт нь баригдлаа. Вероника

	— Дурлалцмаар байна уу? гэж асуулаа.

	 

	* * *

	 

	Тэр нь толгойноосоо малгайг авсангүй. Ногоон даашинз нь суганд нь хүртэл сөхөгджээ. Шат хяхтнахыг сонсоод Дюпюш дав хийвэл, Вероника түүнийг тайвшруулан, 

	— Зүгээрээ... Ээж л явж байна... гэв.

	Хүндээр аахилан амьсгаадах сонстон, хажуу талын хаалга онгойлгох дуулдаж, хэн нэгэн хүн уртаар амьсгаагаа гаргаснаа ширээн дээр идэх юмтай цүнхээ тавив.

	— Вероника! гэхэд нь охин

	— Өөв гэж цангинасан хоолойгоор хариу дуугарсан боловч орноос боссонгүй.

	Дюпюш хэзээ ч тийм эвгүй байдалд орж явсангүй. Нэг л хачин болоод явчхав. Вероника ч санаачилгыг гартаа авчээ. Юм дуугаралгүй инээмсэглэсэн хэвээр хөдлөнгөө, түүний царай зүс өөрчлөгдөхийг хянамгай ширтэнэ.

	Дюпюш ойлгов. Вероникийн бие махбод сэрж, тачаал нь ч хараахан хөдлөөгүй ажээ. Зөвхөн мэддэг чаддагийнхаа хэрээр наалинхайтан тоглож, мань эр ч тэр тоглоомд нь хань болох ажээ. Вероника түүнийг эелдэгхэн мөртөө инээд хүрмээр ширтэн, түүнд аль болох аятайхан байлгахыг байдгаараа хичээх ажээ.

	Тэгээд Дюпюшийг толгойгоо хажууд нь тавихад духан дээр нь шовхийтэл нь үнсчхээд тас тас хөхрөн орон дээрээс үсрэн буув.

	— Үүнийг авч болох уу? гээд толгой дээрээсээ аваагүй байсан малгайг заав. Дюпюш толгой дохивол цаадах нь ээждээ бэлгээ үзүүлэхээр гүйн одлоо.

	Хэдэн минутын дараа Дюпюш босож хувцсаа өмсөв. Жигүүрийн асарт хүнд хөлийн чимээ гарч, Дюпюшийн буулгаж амжсан хөшгийг, хар гар орж ирэн хажуу тийш нь болгоод, шүдээ гарган малилзтал инээмсэглэсэн Вероникийн ээж түүнд уур савссан халуун кофетой аяга сарвайв.

	Ингээд л гүйцээ! Юм цагаа болохоор тун амархан ажээ! Дөнгөж өчигдөрхөн л гэхэд энэхүү аягатайг авахгүй байлаа. Гэтэл өнөөдөр бол энэ нь бүрэн зүй ёсны юм шиг санагдана.

	Жаахан байзнасхийгээд Дюпюш мухлаг руу бууж ирэв. Оёдолчин Бонавантюр аанай л ердийнхөөрөө толгойгоо өргөн түүнийг харсан авч мэндэлсэнгүй. Харваас, тэр нь аль нэг өөр негрийн овогт хамаарагддаг ажээ. Тэр хэзээ ч инээдэггүйгээс гадна, хэн ч хэзээ ч түүнийг зангиа, сөхдөг захгүй байхыг нь харсангүй.

	Тэр ч байтугай, яг одоо амаараа дүүрэн зүү зуучихсан, нэгэн залуу өнгөт арьстны костюмын хэмжээг авч байхдаа хүртэл, хором зуур ч эрхэмсэг төрхөө алдсангүй, булиа биеийнх нь хөдөлгөөн нь хүртэл донжтой жигд байх ажээ.

	Буланд очсон хойноо Дюпюш яагаад ч юм эргэн харав. Вероника ээжтэйгээ жигүүрийн асрын хашлагыг тохойлдчихсон араас нь харж байлаа.

	 

	* * *

	 

	Тэр өглөө Дюпюш «бүс»-ээр зугаалмаар санагджээ. Энэхүү зугаалга нь түүнд усанд орохыг нь орлох ёстой байлаа.

	Одоо тэр дэлхийн шинэ газрын зүйг нарийн, бүр арьс махаараа мэдрэх болжээ. Төмөр замын гарц өнгөрөнгөө дэлхийн бөмбөрцгийн ямар цэг дээр тухайн үед байгаагаа яг таг төсөөлөв.

	Ердөө л хоёрхон километрийн зайтай өмнөхөн нь сувгийн бараг хажууд Хойд Америк тив оршино. Ар талд нь арваад километр хяраатай Өмнөд Америкийн үлгэрийн мэт байгалийн үзэсгэлэн үргэлжилнэ.

	Сувгийн тухай сургуульд байхдаа мэддэг байсан ч чухам яаж харагддагийг нь одоо болтол төсөөлж чадахгүй явжээ.

	Хоёр тэс ондоо ертөнц сувгаар тусгаарлагджээ. Сувгийн хоёр үзүүрт Атлантын далайд Колон хот, Номхон далайд Панам хот оршино. Дюпюш эдгээр хот нь хоорондоо харилцаагүйгээр барахгүй холбосон зам ч байхгүй гэдэгт үл эргэлзэнэ.

	Дюпюш том хотын машин тэрэг өөдөө сөөргөө сүлжилдсэн гудамжаар алхалж байгаа боловч ганц цаг яваад хүрэх газарт онгон битүү ой мод, судлагдаагүй уул нурууд байгааг бодон явлаа.

	Энэ бодол нь түүнд ямар ч сэтгэгдэл төрүүлсэнгүйгээр үл барам харин нь ч эргэн тойрны юмс уурыг нь хүргэнэ. Хөлөг онгоц сувгаар зогсоо зайгүй өөд сөөргөө сүлжилдэнэ. Хятад, Перу, Аргентин, Нью-Йорк, Европоос ирсэн онгоцнууд нэг хэсэг нь хойноос урагшаа явахад, нөгөө нь урдаас хойшоо явж, гурав дахь нь хоёр далайн нэгийг огтлон гарна.

	Че-че мэтийн уугуул нутгийнханд хөлөг онгоцны яндангийн дуугаар чухам ямар хөлөг болохыг нь хэлэхэд гэрээс гарахын хэрэггүй ажээ.

	— Өө, энэ чинь «W» л Францаас буцаж ирж явна... гэнэ. Өөрөөр хэлбэл «Трансатлантик» нэгдлийн «W» үсгээр эхэлдэг бүлэгт хамаарагддаг усан онгоц ажээ. Тэдгээр нь Сан Францискод ачаа, зорчигчид зөөж ирнэ.

	Че-че хөлгийн нэрийг хэлээд зогсохгүй дээрээс нь нэмж:

	— Тавцан дээр нь консулын авгай явж байх ёстой гэж хэлнэ.

	Ямагт ядарсан байдаг, даруухан мсье Филипп бол долоон хэлээр чөлөөтэй ярилцахаас гадна хөлгийн бүх ахмадыг танина.

	Гэлээ ч Дюпюшийн сэтгэлийг зовоож байгаа юм энэ биш байв. Нарийндаа яривал сэтгэл зовох юм алга, зүгээр л орчиндоо дасах хэрэгтэй байв. Тал газрын хүнд өндөр уулын агаарт амьсгалах нь хэцүү ажээ. Уултай газар нэг л биш санагдана.

	Дюпюшийн хувьд хүчиндээ итгэх итгэл л дутаад байлаа! Жишээ нь, тэр гудамжаар нооройлдон хөлхөх эдгээр хүмүүс хэн болохыг үл мэднэ. Намхан туранхайвтар биетэй, хар үстэй, их хөдөлгөөнтэй улс байх аж. Тэд өөрсдийгөө испанийн конкистадороос9 гаралтай гэх боловч индианы цус судсаар нь гүйж л байх жишээтэй. Мэдээж негрийн цус холилдсон л байж таарна, тэр бүү хэл, хятадын цус ч байж болох л юм... Энд учиргүй олон хятад үзэгдэх ажээ.

	Гэвч адилдаа адил юм биш үү? Ингэлээ гээд Дюпюшийн сэтгэлийг тайвшруулахгүй шүү дээ. Эргэн тойрны юм бүгд нэг л тогтворгүй итгэлгүй санагдана.

	Эжен Монти нэг удаа түүнд, 

	— Панамын бүгд найрамдах улсын ерөнхийлөгч нь тариачин гаралтай. Хагас индиан хүн. Дунд сургуулийн багшаар олон жил ажилласан. Хүргэнээ Парист элчнээр явуулсан боловч цаадах нь бас ерөнхийлөгч болчих санаатай... гэж ярьжээ.

	Бүр хажууханд нь Венесуэлд, улсын ерөнхийлөгч нь дөч гаруй авгайтай агаад хууль ёсны залгамжлагч гэхэд л дор хаяж зуугаар яригдах ажээ!

	Энэ бүгдээс холдохын хүслэнд автсан Дюпюш тэнд очоод сайнаа үзэхгүй улам л шар нь буцална гэдгийг мэдэж байсан ч гэсэн «бүс» рүү зүглэжээ.

	Америкчууд гагцхүү сувгийг л эзэмшинэ. Тэд Панам гэдгийг мэдэхийг ч хүсэхгүй, түүний оршин суугчид, негрүүд, улсынх нь ерөнхийлөгч, онгон ой мод, уул ус нь тэдэнд падгүй ажээ.

	Тэд өөрийн «бүсэд», сувгийн эргээр сунасан гадаад орчноос тасархай жижиг улсдаа амьдрах ажээ. Энэ бяцхан улс нь Панамаас харуул манаа, өргөст тороор тусгаарлагдана. Өргөст торны цаана хурц өнгийн хөшигтэй тохилог байр, өөгүй шув шулуухан зам, гольф, газрын теннисийн талбай, клуб, хүүхдийн цэцэрлэг, авгайчуул цай ууж суудаг зоогийн танхим байна... Тэндхийн байгалийн үзэсгэлэн ч шал өөр, юм бүгд нь цэвэр цэмцгэр, дэгжин санаа амарлингуй харагдах ажээ...

	Тийм ээ, улс гэдэг ийм л байдаг аж. Хүмүүжил сургалт, диплом үнэнч шударга ёс гэдэг ойлголт үнэ цэнээ алдаагүй улс гэгч энэ ажгуу.

	Гэвч харамсалтай нь Дюпюшт эл улсад хийх юм юу ч байсангүй. Өргөст торны наад талд нь үй түмээр бужигнах эрлийз, негр, индиануудын дунд гээгдэн мартагджээ... Газар дээрх ганц сайн найз нь морь уралдах үеэр жимсний ус зардаг Эжен Монти гэж байгаа!

	Дюпюш энэхүү гунигт бодлоо, Вероникийн инээд санаанд нь орох хүртэл эргэн эргэн бодсоор байлаа. Зөвхөн энэ бодол нь л түүнийг арга мухардан тачаадахаас аварчээ.

	Жермен хэзээ ч тэгж инээж байгаагүйгээр барахгүй, зүгээр нэг аятайхан мишээж ч байсангүй. Хэзээ ч өөрийг нь аятайхан байлгаж, баярлуулъя гэж бодож байсангүй. Ойртож хавьтах нь түүнд дургүйцэл төрүүлдэг байж болох л юм. Дураа дөнгөж ханангуут л ичиж зовчихдог байжээ.

	Харин Вероника бол юунаас ч ичиж зовсонгүй! Тэр нь өөрийгөө боддоггүй, эрэгтэй хүнд л баяр баясгалан төрүүлж байвал өөрөө баяртай баясгалантай байх ажээ. Дюпюш, цонхоор эрэгтэй хүнтэй мөлхөн орж байсныг нь санаад хөмсөг зангидав.

	Хүн ер нь ямар нэг дэмжиж туслах юмгүй бол юу хийж болох билээ дээ? Өөрийгөө үйлдвэрийн ойролцоо товхийсэн цэвэрхэн байшинд сууж хүн болгон өөрийг нь хүндэлж, банканд дэвтэртэй, хувийн машинтай, хүүхдүүдтэй... болсон байна гэж дүрслэн бодов. Ээж нь ням гарагт ач нараа эргэж ирнэ.

	Тэр нь хааяа нэг үзмэрийн цонх руу алмайран харсхийсэн шиг алхсаар байлаа. Түдэлгүй «Сүмийн зочид буудлаас» холгүй газар ирчихсэн байлаа. Тийшээ очихыг түвдсэнгүй.

	Зааг дээгүүр нь хөл зөөн ядаж яваа хоёр тив түүнийг багалзуурджээ. Сая саяар тоологдох хүн зоноороо, нэвтэршгүй ширэнгэ ой модоор, ан араатан, уул усаараа хайр найргүй даржээ. Ганц Амазонка мөрөн л Европ тивийг тэр чигээр нь үерт авхуулчихаар юм чинь!

	Гэвч тэр энэ бүхэнд дасах хэрэгтэй гэдгийг бат нут ойлгож байв. Дасах ч болно. Жеф, ах дүү Монти, нөгөө айхавтар Че-че шиг, болохдоо л болно... Харин зайдаснаас л эхлэх хэрэгтэй болох нь ээ дээ!... Зайдаснаас л эхэлье! Ямар хамаа байх вэ.

	— Ноён Дюпюш үү? гэх дуулдав.

	Аль түрүүний нэрээ сонсох шиг санагдсан боловч өөрийг нь дуудаж байна гэж ойлгосонгүй. Эцэст нь уухилж амьсгаадсан буудлын зарлага жаал өөрийг нь гүйцэж ирээд, 

	— Би таны хойноос гэрт чинь очоод олсонгүй... Энд дайралддаг маань бөөн аз боллоо. Таныг одоохон зочид буудалд ирээч гээд байна... гэв.

	— Хаана ий? гэвэл

	— Зочид буудалд. Таныг сураглаад байна... гэв.

	Буудал хүртэл гурван минутын л газар байв. Энэ үеэр талбай хүнгүй агаад, цэцэрлэгч л жижиг байшингийн хажуу дахь цэцгийн мандлыг усална. Жаал хүү Дюпюшийг гүйцэж ядан хол хол алхлах авч оргодол барьчихсан юм шиг тун додигор царайлна.

	Че-че кассын ард Жермений хажууд сууж байв. Жермен толгойгоо өргөснөө нөхрөө харлаа.

	— Надтай уулзах гэж хүн ирээ юү? гэж Дюпюш мэндэлсэн ч үгүй асуув.

	— Тэгсэн... зоогийн газарт ор, тэнд байгаа. Үдэд усан онгоц нь явах юм гэнэ билээ...

	Жермен араас нь, 

	— Хүүе перно бүү уучхаарай... Биед чинь муу гэдгийг мэдэж байгаа биз дээ?.. гаж чанга хэлэв.

	 

	* * *

	 

	Дюпюшийг зоогийн газарт орж очиход, ширээний араас нэгэн хүн босож ирэв. Дюпюшийн өөдөөс алхсанаа нүд рүү нь салахгүй ширтэв.

	— Та Дюпюш үү? гэхэд нь

	— Тийм байна гэнгээ, тэр хүнтэй чухам хаана уулзсанаа санах гэж оролдов. Царайг нь харсан ч юм шиг.

	— Би Лами байна... Намайг та санаж байна уу?

	Гараа ч сунгасангүй. Дюпюшийг гялалзсан догшин нүдээр өрөмдөх мэт ширтэнэ. Хацар нь хонхойж, уруул нь зовж зүдэрснээс гэлтэй омголтжээ.

	— Суугаарай... Юутай ч атугай тантай уулзмаар санагдлаа....

	Ширээн дээр содтой ус хольсон вискитэй шилэн аяга харагдана. Дюпюш ч хар аяндаа ширээн дээрхийн ижлийг захиалав.

	— За тэгээд санав уу? гэж тэр хүн асуув.

	Хэрэв Дюпюшт өмнө чинь галзуу хүн сууж байна гэвэл өчүүхэн ч гайхахааргүй байлаа. Хараад л дотор арзасхиймээр хачин зэвүүн харцтайгаас гадна, цаг ямагт л айлгаж сүрдүүлсэн маягтай ухас ухасхийх ажээ. Тэгэхдээ уруул дээгүүр нь тавласан инээд тодорно.

	— Санах юм алга уу?... За тийм байдаг байж... Харин би тэр нэгэн орой эрдэм шинжилгээний хурлын дараа тантай Нансийн гудамжаар зугаалж явснаа сайн санаж байна...

	— Байзнаарай... Та Их сургуульд сурч байсан, надаас хоёр анги дээгүүр байсан юм байна...

	— Гурван анги... гэснээ Лами илүү оноо авчихсан юм шиг сэтгэл ханасан шинжтэй болов.

	— Би таны хэлснийг хүртэл санаж байна... Та эхнэр авч хүүхэдтэй болохыг мөрөөддөг гэж байсан...

	Яг үнээн! Дюпюш Жерментэй учрахаасаа өмнө ч ийнхүү мөрөөдсөөр явсан аж. Лами бүдүүлгээр, 

	— Та яагаад усан онгоцонд суусангүй вэ? гэж асуухад нь

	— Ямар усан онгоцонд? гэж сөргүүлэн асуув.

	Мсье Филипп чимээгүйхэн шиг орж ирээд буланд суучхав. Тэдний юу ярьж байгааг сонсох гээ юм болов уу? гэлтэй.

	— Битгий гэмгүй царай гаргаад бай, Дюпюш. Үүнийг харчих гэснээ халааснаасаа гар буу гарган шилэн аяганы хооронд ширээн дээр тавив.

	— Надад юу нь саад болоод байгааг мэдэхгүй байгаа ч гэсэн би таныг алчихгүй ээ...

	— Би таныг ойлгохгүй байна гэж Дюпюш бувтнаснаа босохыг завдав.

	— Тэгвэл үүнийг ч гэсэн бас ойлгохгүй байна уу? гэснээ Лами түүний нүүрэнд цахилгаан утас тулган харуулав. Түүн дээр нь:

	 

	«Фонд үйлдвэрлэлийн удирдлагыг Жозеф Дюпюшт шилжүүлж, анхны хөлөг онгоцоор наашаа гар. Гренье» 

	 

	гэсэн байв.

	Дюпюшийн сэтгэлд найдлагын оч зурсхийлээ. Гренье сүйрсэнгүй. Цахилгаан утас явуулжээ!.. Гэвч тэр дорхноо цахилгааны он сарыг харлаа.

	— Энэ цахилгаан чинь хоёр долоо хоногийн өмнө бичсэн юм байна шүү дээ гэж дорвигүй дуугарлаа.

	— Тэгээд яагаа вэ?

	— Та өөрөө юү... болсныг мэдэж байгаа шүү дээ... Цахилгаан аваад л та «Эквадорын Уурхайн хувь нийлүүлсэн Нийгэмлэг» рүү гүйж хүрээ биз дээ?

	— Тэгэлгүй яах вэ.

	— Нийгэмлэг дампуурсныг тэнд мэдэгдээ биз дээ...

	Тэд бие биеэ ойлголцсонгүй хэвээр байв. Лами уурлаж цухалдан, уураа дарахын тул дахин виски захиалав.

	— Та надад юугаа донгосоод байна!.. Би найм хоногийн өмнө усан онгоцонд суусан. Ачаа-зорчигчдын ямбий болсон эд байлаа. Гэхдээ үнэ нь хямд юм... Би тантай Панамд юм уу Кристабалд уулзана гэж бодож явлаа. Энэ оронд тааралдахгүй байна гэж байж боломгүй хэрэг. Тэгээд би өөртөө ам өгсөн юм... гээд гар буу руугаа хяламхийв.

	Мсье Филипп зовхио буулгав.

	— Яалаа гэж тэр вэ? гэж Дюпюш асуулаа. Лами өвчтэй гэдэг нь мэдээж байлаа. Хуруу гар нь салганан доод уруул нь татвалзана.

	— Би өөрөө ч мэдэх юм алга! гэж хашхирах шахам дуугараад, — Би таныг суудлыг минь эзлэхийн тул миний эсрэг явууллага хийсэн гэж бодсон юм. Тэгээгүй л юм бол юу боллоо гэж гэнэт намайг дуудах юм бэ? гэв.

	— Үүнийг чинь би ч гэсэн мэдэхгүй юм.

	— Парист танд юу гэж хэлсэн бэ?

	Дюпюш яриаг санаж, уруулаа зуув. Тэр цөмийг ойлголоо! Гренье тэгэхэд түүнд «Тэндхийн ерөнхий инженер гэж хагас солиорчхоод байгаа амьтан бий.... Тэндээс ирсэн тайланархуу юмнаас үзвэл чича10 уудаг, индиан хүүхэнтэй нөхөцдөг болсон дуулдаад байгаа юм...» гэж ярьжээ.

	Тэгээд тэр хүн нь их сургуульд байхын танил, Лами байсан байж таарах нь ээ!..

	— За тэгээд миний тухай юу ярьсан бэ дээ?

	— Нэгэнт л Нийгэмлэг дампуурснаас хойш юу гэж хэлсэн ч ялгаа алга шүү дээ... Харин танд яагаад цахилгаан утсаар мэдэгдсэнгүй вэ? Эсвэл та замд гарчихсан байсан юм болов уу?

	— Миний тухай танд юу гэж хэлсэн бэ? гэж Лами зөрүүдлэн шалгаав.

	— Би сүйрлийн тухай зөвхөн энд ирсэн хойноо л өөрөө мэдэж авсан юм. Надад мөнгө авах итгэмжлэх өгсөн байлаа л даа, түүгээр нь мөнгө авахаар очтол банк өгөхөөс татгалзаад...

	Гэвч Лами түүний нь сонирхсонгүй. Түүнийг ганц л бодол зовоох ажээ.

	— Танд, намайг уудаг гэсэн үү?

	— Тиймэрхүү юм ярьж л байсан...

	— Тэгээд бас индиан хүүхнээс хүүхэдтэй гэв үү?

	— Өө, та хүүхэдтэй хүн үү?

	— Энэ танд хамаагүй! Энэ бол хэнд ч хамаагүй зүйл, ойлгов уу? Энэ нь намайг хүдрийн уурхайг удирдахад саад болоогүй юм... Удирдахаар юм байсан бол шүү! Гэвч Парист очоод ёстой нэг эрэгчин эмэгчнээ үзэлцэнэ гэдгийг танд амлая... Хэрэв та тэнд хүрээд очсон сон бол би таныг хэдэн мөч хөгжөөж чадах л байлаа... Хүүе үйлчлэгч!.. Дахиад виски!

	Мсье Филипп босоод нэг ч үг хэлэлгүй хөлийн өрөө рүү оров. Минутын дараа Жермен зоогийн газар орж ирээд, гайхсан царай гарган зогтусав.

	Өмнө нь тэр хэзээ ч үүгээр орж ирдэггүй байжээ.

	— Уучлаарай!.. Би чамайг ажилтай байгааг мэдсэнгүй. Дюпюш ч ойлгов. Түүнийг тэдний ярианд саад хийлгэх, ядахдаа дэндүү зүрх нь хөөрөөд байгаа Ламыг жаахан дарж өгөхийн тул нааш нь оруулжээ.

	— Манай эхнэр! гэж Дюпюш танилцуулаад, — Мсье Лами «Эквадорын уурхайн» ерөнхий... гэхэд нь

	— Их тааламжтай байна гэж эхнэр нь хэлэв.

	Лами зэвүүн хөхөрснөө:

	— Нийгэмлэг дампуурсан нь та нарт сайн юм болж! Үнэндээ азтай юм!.. Нээрээ шүү!.. гэв.

	Жермен юу гэх гээд байгаа учрыг нь ойлгосон ч үгүй ширээнд суув.

	— Гренье, та нарт тэндхийн уур амьсгал гэж гайхамшигтай, амьдрал нь хангалттай гээ л биз дээ? Би таныг мадам минь, тэнд байхыг харах юм сан... Өргөн гол, өвдөг хүрсэн шавар шавхай, тэсэж байхын аргагүй халууныг нь яана. Заримдаа хөлөрснөөс болоод бэх цаасан дээр нүүгээд юм ч бичихийн аргагүй...

	Лами тэднийг өдөж дайрч байгаа нь илт.

	— Хатгалгыг нь яана?.. Та нар хатгалга тусаж үзсэн биз дээ? Миний найз хүүхэн байгаагүй бол ч би нүд аньчихсан... Тийм ээ, мадам, би эхнэрээ гэж тооцдог болсон, явдаг индиан хүүхэн надад байсан юм. Тэр надад хүүхэд төрүүлж өгсөн, үүнийг хэлэхдээ би ичиж зовохгүй байна... Хэрэв надад мөнгө байсан бол би түүнийгээ Франц руу аваад л явах байсан, яагаад гэвэл тэр эмэгтэй та нараас цөмөөс чинь илүү...

	Лами илтээр хэрүүл өдөх санаа өвөрлөжээ. Үүний тулд ч энд ирсэн байж болох бус уу? Гурав дахь аяга вискигээ жигшсэн маягтай хөнтрөх нь, Дюпюшийг орж ирэхээс өмнө зэгсэн уучхаад байсан нь илт байлаа.

	— Нийгэмлэг бол ёстой өөдгүй амьтад, луйварчдын нэгдэл гэдгийг ойлгож байна уу?

	Гар буугаа аваад, халаасандаа шургуулав.

	— За тэгээд, надтай цуг Франц руу буцах талаар юу гэж бодож байна? гэж дооглосон маягтай асууснаа, — Арай нөгөө Нийгэмлэгийг дахин хөл дээрээ босно гэж найдаад байгаа юм биш биз дээ? гэв.

	— Бидэнд мөнгө алга л даа гэж Жермен үгээ зөөн хэлэв.

	Лами, Дюпюш тэр хоёр руу гайхан харав. Эхлээд царай нь их төв болж ирснээ дараа нь баярласандаа золтой л инээд алдчихсангүй.

	— Ёстой зугаатай юм байна даа?.. Тэгэхээр та нар чинь энд мөнгөгүй болоод л хаашаа ч үгүй болчихсон улс болж байх шив дээ?

	— Яг тийм, мсье. Би ходоодоо тэжээхийн тулд л энэ зочид буудалд ажиллаж байна...

	Жермен харваас Ламыг ямаршуухан байдалтай байгааг нь ойлгосонгүй, ухаан сэргэлэн хүнтэй л хөөрөлдөж байгаа юм шиг ярьж байлаа.

	Ламыг босож ирэхэд нүднээс гарсан туранхай нь улам мэдэгдэв. Ямар ч тамиргүй, амь нь хаанаа яваа юм гэлтэй харагдана. Гэтэл тэр нь Дюпюшээс дөнгөж гурав дөрөвхөн л ах ажээ...

	— Үйлчлэгч!.. Хэдийг төлөх вэ?

	Тэр салахдаа ямар нэг олигтойхон шиг үг хэлье гэж бодов бололтой. Ер нь худлаа дүр үзүүлэх дуртай нэгэн ажээ.

	— Эрхэм хатагтай... гээд Жермений гарыг үнсэхээр тонгойсноо Дюпюшийн мөрөн дээр алгадаж, — Хашир минь чамд, эр зоригийг хүсье!.. гэлээ.

	 

	* * *

	 

	— Энэ чинь яачихсан хүн бэ? гэж Жермен асуув.

	— Мэдэхгүй юм... Минийхээр бол нэг л хэвийн биш хүн дээ.

	— Чамд юу гэж хэлээ вэ?

	— Франц руугаа буцаж яваа юм байна... Намайг буудах гэж бодож явсан бололтой... Зүгээр нэг айлгах гэсэн болов уу гэж бодохгүй л байна шүү...

	— Монти нартай уулзаа юу?

	— Өчигдөр орой чамаас салаад уулзсан.

	— Юу гэж шийдэцгээв дээ?

	— Юу ч үгүй шахуу... Тэгэхдээ бас... гэснээ хэсэг дуугай болоод, — Зайдас зарахаар болсон... гэв.

	Бушуухан шиг л ганцаархнаа байхын хүслэн болов. Мсье Филиппт тэр холоос мэхэсхийвэл цаадах нь нэг юм толгой дохихчоо болов. Дюпюш түргэхэн шиг гараад гудамжны сүүдэр талаар итали зоогийн газар луу зүглэлээ. Орохынхоо өмнө Жоныг тэнд байхгүй гэдгийг магадтай мэдэв.

	Ламын дүр нүдэнд нь харагдаад яагаад ч салж өгсөнгүй. Яс арьс болсон биеэс нь шувтарч ойчихыг шахсан цагаан хувцастай Лами өмнө нь нүүр амаа ярвалзуулан зогсож, хэлсэн үг нь чихэнд хангинана.

	— Францад түүнийг дорхон нь галзуугийн эмнэлэгт хэвтүүлнэ дээ! гэж өөрийгөө тайвшруулахын тул хэлээд, — Галзуу гэдэг нь хаанаас нь ч харсан илт! гэж амандаа үглэнэ.

	Түүний дэлхийн газар зүйн мэдлэг нь өнөөдөр нэгэн шинэ нээлтээр баяжлаа. Номхон далайд нэгэн их мөрөн цутгах агаад, түүний урсгалыг сөрөн эрэг дээр нь ЭУХН-ийн модон байшин гарч ирэх хүртэл олон долоон хоног хөвөх хэрэгтэй болно. Тэнд хөлс бэхтэй холилдон урсана. Хатгалгааг хүүхэд гаргасан индиан бүсгүй эмчилнэ...

	 

	«Тэр бол та нараас цөмөөс чинь илүү...»

	 

	Яагаад Лами түүнд үүнийг яг өнөөдөр, бяцхан Вероникатай ойртсон өдөр хэлэв?... Индиан бүсгүйчүүдийн эрдэнэ шишийг нунтаглан дараад нь усаар эсгэдэг тэр ундаа чича гэдэг нь ямар амттай юм байдаг бол?

	— Өнөөдөр манайх равиолитай11 шүү гэж үйлчлэгч хэлэв.

	— Аль вэ, аваад ир! Харин маргааш үнийг нь төлөмз, за юу? Хөлгийн яндан дуугарах сонстов. Тавцан дээр нь Лами байгаа усан онгоц суваг руу гарч яваа нь энэ. Арван тав хоногийн дараа Лапалис усан буудалд зогсоно. Тэнд мэдээж бороотой, хүйтэн л байгаа. Одоо хоёр сар юм чинь Францад өвлөөрөө л байж таарна...

	— Аяга шинэхэн дарс авах уу?

	— За даа, авах уу даа...

	Бүх юмны учрыг нь олж хужрыг нь тунгаах хэрэгтэй. Тодорхой нэгэн шугам шилэн авч, юу ч боллоо гэсэн түүнээ баримтлах хэрэгтэй. Тэгэхгүй бол ч...

	 

	
V

	 

	Гурван сар өнгөрч, Панамд жилийн хамгийн халуун цаг эхэлжээ. Монтийн кафед белот тоглосоор л. Зоогийн газрын үйлчлэгч зүүрмэглэнэ. Цөм пиджакаа тайлжээ. Фернан татуурга хийсэн нь ням гарагийн өглөө амарч байгаа ажилчинтай төстэй харагдана.

	Кристиан Коломбани дөнгөж саяхан хөзрөөр дуудаад байгаа Дюпюштэй тоглож сууна.

	— Хөзөр хөзөр, тамга, арав!..

	Эжен тоог нь тэмдэглэн гаргаж сууна. Кристиан саяхан үсчнээс ирсэн учир түүний үргэлж долгиотой байдаг хар үснээс нь аятайхан үнэртэй сүрчиг ханхална.

	— Ингэхэд байна аа, Жо... хэмээн хөзөр таслангаа Кристиан дуугарахад Дюпюш юу хэлэх гээд байгааг нь дорхноо ойлгов. Учир нь ах дүү Монти тушаал авсан юм шиг ажил хэрэгч царай гаргав. Би чамаас юм асууя гэсэн юм... Хэрэв авгайг чинь далайн клубийн баярт уривал чи цааргалахгүй юм байгаа биз дээ? гэв.

	Дюпюш тайвнаар, ёстой гүндүүгүй өнгөөр, 

	— Яалаа гэж, хэрхэвч үгүй шүү! гэж хариуллаа.

	Хариулт нь, арай энэ маань дургүйцэж байгаа юм биш байгаа гэж бүгдэд бодогдмоор сонсогджээ. Гэвч үгүй байлаа. Кристиан яарч байсан боловч тоглоом үргэлжилсээр. Баяр орой болох учир тэр хувцсаа сольж, Жерменд урьдчилан хэлэх хэрэгтэй байжээ. Оноо мянга хүрэнгүүт Кристиан тэсэж ядан байгаагаа арайхийн барьсаар ширээнээс босож, 

	— Хэдийг өгөх болж байна, Фернан? гэлээ.

	— Хоёр эргэлтийн... наян сантим12 шив, дээ...

	Мэдээж тэд сантимаар бус америкийн центээр13 өгөлцөж авалцдаг байлаа. Гэвч панамын хуучин суурьшигчдын дунд тогтсон ёсоор тэд өөр хоорондоо центийг сантим гэж нэрлэнэ.

	Кристианы тэрэг үүдэнд зогсож байв. Гурвуул тэргийг нь хөдлөхийг харж хоцорлоо. Эжен суниаснаа эвшээгээд, 

	— Би өнөө орой эхнэрээ кинонд аваачна гэчихсэн юм сан... гэв.

	Түүний эхнэрийг хэн ч хэзээ ч харсангүй. Дюпюш түүнийг Элчин сайдын Яам байдаг хороолол дахь амины байшингийнхаа тагтан дээр зогсож байхыг нь хоёр гурван удаа л харжээ. Түүнийг насаар залуу, нэртэй гэр бүлээс гаралтай, баян айлын хүүхэн гэж ярилцдаг ажээ. Тэр нь бас хэдхэн хоногийн өмнө Эжен эцэг болохоо шахаад, дутуу төрөлтөөс хүүхэд нь гэдэс дотроо эндчихсэн байсныг мэдэж байлаа. Дюпюш мадам Монтийг уйтгартай эмгэнэлтэй царайтай сул биетэй бүсгүй, тансаг өрөөнүүдийнхээ буйдан дээр өдөн дэрэн дунд насаа өнгөрөөж байдгаар төсөөлнө.

	— Энэ Кристиан ч гял цал болсон ганган эр шүү! гэж Фернан дуугарав.

	Тэр нь үүнийг зүгээр л дуугүй байхгүйн тулд хэлжээ.

	Гэвч энэ нь үнэн байлаа. Хэрэв түүний оронд өөр нэг тийм баян тарган, эрх танхи, ажилгүй амьтан байсан бол тэсвэрлэхэд бэрх байсан биз. Харин Кристиан сайн залуу гаргуутай нөхөр хэвээр үлджээ. Жишээ нь тэр Дюпюшийг машинаараа гүйцэж ирдэг юм аа гэхэд заавал ч үгүй зогсож, 

	— Хаашаа явж байна? гэж асууна.

	Тэгээд Дюпюшийг зорьсон газар нь хүргэж өгөөд, тэндээс гарч иртэл нь хүлээн «Келлид» ч юм уу, «Ранчад» шинэхэн шар айргаар дайлах гэж аваачна.

	Гурван сар мэдэгдэх юмгүй өнгөрчээ. Учир нь энэ гурван сард бараг юу ч болоогүй учир мэдэгдэхгүй өнгөрчээ. Дюпюш белот тоглож сурч, испаниар бага сага ярьдаг болов.

	Гэхдээ бас ч гэж нэг явдал болжээ. Тэр нь Дюпюш Греньегээс уртаас урт захиа авсан явдал байв. Гренье түүнд өрсөлдөөний золиос болсноо дурдаад бас ч бууж өгөх болоогүй байгаагаа бичжээ. Нэгэн сайхан өдөр Гренье хөл дээрээ дахин босож тэр үед Дюпюшийн зовж зүдэрсний тэсвэрийг шагнах болно гэсэн байв.

	 

	«Хэлэндээ цаашид суралцан, газар нутаг, уур амьсгалтай нь дасаж бай. Одоохондоо хамаг юмаа дуудлагад гаргачихсан болохоор мөнгө явуулж чадахгүй нь, би өөрөө ч нэг даруухан буудалд сууж байна...

	 

	Цаасан дээр нь Парисын хамгийн үнэтэй орчин үеийн ресторан болох Фукегийн тэмдэг байлаа.

	Дюпюшийн хүлээхэд энэ хоосон амлалтын ч шаардлага байсангүй. Хүлээж л байв. Учир нь түүний дасаж байгаа юмных нь нэг болжээ. Ерөнхийдөө түүнд олон янзын шинэ дасал бий болж байв. Өдрөөс өдөрт түүнийг хүлцэнгүй болгосон олон үл ялих юмсаар амьдрал дүүрэн ажээ.

	— Киноны дараагаар ирэх үү? гэж Фернан ахаасаа асуув.

	— Үгүй л болов уу... Цаадах чинь харих гэх байх...

	Тоглоом ч дуусаж, бие биедээ хэлэх юм олдсонгүй. Тэд сэрүүн кафед суун тамхи татаж, өнгөрч яваа улсыг цонхоор харна.

	— Ника хүрээд ирлээ! гэж Эжен дуугарав.

	Вероникийг одоо ингэж дууддаг болжээ. Тэр нь шилэн хаалгыг онгойлгоод орох зөвшөөрөл хүлээн босгон дээр зогсов. Дюпюш түүнийг нааш ир гэж дохиход, ойртож ирээд гараа сунган, 

	— Өдрийн мэнд! Ямар нэг юм ууж болох уу? гэв.

	Энэ нь ч бас ерийн зүйл болж охин энэ өгүүлбэрийг сайтар тогтоож авчээ. Дюпюшийн танилууд Вероникийг өөрийн хүн шиг тооцдог болсон ажээ. Дюпюштэй дайралдахдаа тойруулалгүйгээр шууд л, 

	— Хүүш Вероникатай дайралдлаа, чамайг эрж яваа юм шиг байна билээ... гэдэг байв.

	Эженд ч гэсэн нууц хүүхнүүд байдаг агаад, бараглаж сард л нэгийг солино. Заримдаа нөгөө хүүхнүүд нь яагаад ч салахгүй гээд зүтгэх учир хэрүүл уруулд ч хүрнэ. Нэг нь бүр авгайд нь нэргүй захидал хүртэл бичиж үзжээ.

	Зоогийн үйлчлэгч Вероникийн юунд дуртайг мэддэг болсон учир:

	— Чамд панаше14 л биз дээ? гэнэ.

	Монтийн кафе ихэвчлэн хоосон байх учир, Дюпюш өөрөөсөө яагаад Фернан энэ кафег эрхлээд байдаг юм бол гэж асуудаг байлаа... Гэлээ ч ажилчдын цалин буудаг өдрүүдэд долоо хоногийн бусад өдрийнхөө орлогыг нөхчихдөг байжээ.

	— За тэгээд! Би явлаа!..

	Эженд явах сонирхол даанч байсангүй. Санаа алдан байж Фернан, Дюпюш хоёртой гар бариад гудамж руу гарав. Буланд тэрэг нь зогсож байв.

	Дюпюш Вероникийг шар айргаа дуустал уухыг нь хүлээж байгаад дуусахаар нь ширээнээс босов.

	— Чиний тэндэх ажил чинь ямаршуухан байна? гэж Вероника асуув.

	— Үгүй яах вэ дээ...

	Нар ч орж Дюпюш ажил руугаа явах цаг болов. Түүнийг төмөр замын гарцаар гарахад Вероника араас нь даган алхана. Чийдсэн өндөр өсгийтэй гутал өмсөж, инээд хүрэм жижиг бүрх толгойдоо тавьжээ. Хоёр архины гуанз, том кафе өнгөрөөд зайдасны мухлаг байдаг буланд хүрлээ.

	Түлхүүр нь Дюпюшт байдаг агаад хоёр негр нь ч түүнийг хүлээж байв. Дюпюш хаалгаа онгойлгов. Негрүүд гал ноцоож, Дюпюш кассын ард сууж аваад, задгай мөнгөтэй боодлыг задлан хайрцгийн нүхнүүдэд хийж бэлдэв.

	Энэ ажлаас айж байсан үе түүнд бий, энэ ч бас аргагүй юм. Гэвч түүнд тогоочийн цагаан хүрэм өмсөж, хүмүүст зайдас өгөх хэрэг гарсангүй. Үүнийг нь негрүүд хийх бөгөөд Дюпюш нэг ёсны эрхлэгч маягийн үүрэг гүйцэтгэнэ. Түүнийг цаадуул нь «патрон15» хэмээн дуудаж, өөрөө касс болон барааг хариуцна.

	Анхны шарсан зайдас Вероникад оногдож, тэр нь мухар сандалд суулгүй, ойрхон шиг аажуухан зугаалж зайдсаа үмхлэхээ харагдуулахгүйг хичээнэ. Дюпюшийн үүрэг тийм ч ярвигтай бус. Лангууны ард цаг ямагт байх шаардлагагүй. Гал зууханд бүх юм ян тан болмогц, эсрэг талын кафены гадаа зассан ширээн дээр суух ч юм уу эсвэл тэр хавиар зугаалж болох ажээ. Гэхдээ байсхийгээд л орлогоосоо шомбодуулчихгүйн тул негрүүдийг эргэж шалгах хэрэг гарна. Энэ ажлынхаа хөлсөнд Дюпюш өдөрт ганц доллар, бас гүйлгээний ялимгүй хувийг авдаг байлаа.

	Вероника зайдас амтархан хазлангаа, 

	— Би авгайг чинь харсан гэв.

	— Өнөөдөр үү?

	— Хоёр цагийн өмнө Вуольтийн дэлгүүрт орж явна лээ...

	Түлэгдсэн шар тосны үнэр хорооллоор нэг тарна. Тогооч хүрч ирээд, зайдас нэмж бэлдэх хэрэгтэй учир хөргөгчийнхөө түлхүүрийг өгөөч гэв.

	— Чи түүнийг мөн байсан гэдэгт итгэлтэй байна уу?

	— Тэгэлгүй яах вэ...

	Вероника, Жерменийг холоос л харжээ. Яагаад, юм бүү мэд, негр охин Жерменийг нэг л нууцгай увдисаар үнэнээсээ бишрэн тахих нь холгүй ажээ.

	— Чиний эхнэр хэлэхийн аргагүй гоо сайхан хүн!

	Кристиан ч, хотын бусад олон хүн ингэж үзнэ. Энэ нь Дюпюшийг гайхалд оруулна. Тэр нь эхнэрийнхээ нүүрийн цэвэрхэн төрх, хойд зүгийнхэнд байдаг цайвар үстэй гоолиг галбирт дэндүү дасчихсан байжээ. Тэр нь түүний сэтгэлийг хөдөлгөөд байсангүй.

	Гэлээ ч Вероникийн хэлснийг дуулаад царай нь барайв. Кристиан түүнд далайн клубийн үдэшлэгт өнгийн хувцас өмсөнө гэж хэлсэнгүй. Хэрэв Жермен, Вуольтоос больер худалдаж авах ч юм уу түр хөлсөөр авах гээгүй юм бол юунд тийшээ очих билээ? Тэр нь аль хэзээнээс панам эмэгтэйн үндэсний хувцас болох өргөн банзал, мөр цээжийг ил гаргадаг нарийхан цээживч цамц өмсөх юм сан гэж хүсэж явдаг байснаа сүүлийн хэд хоногт энэ талаар ярихгүйг хичээдэг болсон ажээ.

	— Чи уурлачхав уу?

	Өөрөө Дюпюшийн уурыг хүргэж эхлэхийг мэдэнгүүтээ Вероника алга болоод өгөхөд ямагт бэлэн байдаг байв.

	— Би удахгүй буцаад ирэмз, тэгэх үү?

	Дюпюш түүнийг зогсоох гэсэнгүй, цаадах нь яваад өгөв. Түүний цайвар даашинз нь, чавхайтал барьсан эрэгтэй хүүхдийнх шиг бие нь уян налархай холбилзоно. Зугаалж яваа том авгай шиг үзмэрийн цонхны хажууд ихэмсэг зогсоно.

	— Сайн уу, хархүү! хэмээн Жон явуут дундаа Дюпюшийн гарт нь хүрчхээд зогсолгүй яваад өгөв. Жонтой усан онгоцоор дөнгөж ирсэн найз нар нь ямагт хамт байх агаад өглөө болтол наргихаар аль нэг тийшээ одож байгаа нь энэ.

	Дюпюш мухлагийн буланд суув. Эхлээд кассын ард байхдаа зовдог байсан боловч сүүлдээ дасжээ. Одоо бол бүтэн сайны морь уралдааны үеэр Монтийн үйлчлэгч нар хүч хүрэхээ байхаар нь жимсний ус зарахад нь тэдэнд туслан өчүүхэн ч ичдэггүй болжээ.

	Мэдээжээр үүнийг зүй ёсны зүйл гэж үздэггүй байв. Одоо уйтгар гаслан нь хүртэл Дюпюшт ер бусын бахдалыг өгнө.

	«Тэд намайг сайх гайг тэсвэрлэж чадахгүй гэж боджээ... Жеф яг ингэж хэлсэн... За тэгээд андуурснаа одоо л хараг...» гэж шүд зууна.

	Дюпюш Вероникийг одоохон хүрээд ирнэ гэдгийг мэдэж байлаа. Тэр нь хэзээ ч удаанаар алга болдоггүй, ямагт ойролцоохон зугаалж байсхийгээд л налчгар хар хамраа мухлагийн үүдээр цухалзуулна. Дюпюш түүнээс, өөр эрэгтэй хүнтэй дахин бүү хавьтаарай гэж гуйжээ. Вероника ч ам өгч, тэгэхдээ ингэж гуйсанд нь огтхон ч гайхаагүй ажээ. Тэр нь хэлсэн амандаа хүрч чадах эсэх нь сонин байлаа.

	Дюпюш, Жермен хоёулаа бага хөлс авдаг байв.

	Гэвч өмсөж зүүхээ хасаж, хямгадаж байгаад европ хороололд байр хөлсөлж авъя гэвэл мэдээж чадах л байлаа.

	— Жаахан азная. Овоохон юм олдох болоод ирэхээрээ л... гэж Дюпюш эхнэртээ хэлнэ.

	Дюпюш дотуур тавилгатай байр хэрэглүүлдэг байшингаар орж үзжээ. Өрөөнүүд нь бүүдгэр, давчуу, нэг нэгнээсээ дээрдэх юмгүй юм шиг санагджээ. Тэгээд бас хаана л бол хаана хөршүүд гэж айхавтар юм байв. Тэд нь бас өөрийн ажил, амьдралтай улс байж таарна. Тэгээд л тэдэнтэй танилцаж, бие биедээ орж гарах ажил гарна. Тэр нь үдэш орой нөгөө л бахь байдгаараа өөрийг нь хараад зэвүүцэн нүүр буруулдаг Бонавантюр оёдолчны мухлаг дундуур гарахаа илүүд үзнэ.

	Сувагт ажил ид өрнөж байх үед газар бүрээс негрүүдийг элсүүлэн авч, гол төлөв францын юм уу английн эзэмшлийн Антилийн арлуудаас авдаг байжээ. Вероникийн эцэг эхийг Космо гэх агаад тэд нь Мартиникээс ирсэн учир Вероника христос шашинд хамаарагдаж, хүзүүндээ алтан загалмай зүүж, бас францаар хальт мулт ярьчихна.

	Өөрийгөө англи гэж үздэг оёдолчин Бонавантюр протестан шашинтан байв. Тэр нь:

	— Балиар негр!.. хэмээн дэргэдүүр нь Космо хөгшнийг өнгөрөх бүр хараана.

	Бонавантюр бол эрхийн бичигтэй мэргэжлийн оёдолчин байв. Хэзээ ч зотон костюм өмсөхгүй, цэмбэн костюм өмсөж, цардсан босоо зах нь гурван хуруунаас доошгүй өндөр байна.

	Өглөө болгон хөгшин Космог хэдхэн мөнгөний дэвүүрийг онгоцны зогсоол руу очиж шинээр ирсэн онгоцонд дайран орж сайх бараагаа зарахын тул олноор худалдан авахыг нь хараад оёдолчин дэлбэртлээ уурладаг байв.

	Түүнээс илүүгээр энэ Дюпюш, негрүүдийн дунд амьдарч байгаа цагаан арьстан зэвүүг нь улам ч хүргэнэ! Өөрийн урлангаас Бонавантюр байшинд болж байгаа бүх юмыг сонсоно. Өглөө болгон Космо ээжийг зах руу явсны дараа Вероника Дюпюшийн өрөөнд годхийн ордгийг мэднэ. Заримдаа тэд зайдас зардаг мухлаг хаасны дараа харанхуй шөнөөр хамт ирдэг ч байв.

	Харалдаа байшингийнх нь, ер нь бүх гудамжаараа үүнийг мэддэг байлаа. Энэ бол нийтийн нууц болжээ.

	Мадам Космо заримдаа Дюпюшт хүргэний адилаар хандчихна.

	Гэвч тэр нь түүнтэй ямагт хүндэтгэлтэй хандана. Гутлыг нь цэвэрлэж, цагаан хэрэглэлийг нь угааж, ёрог даавуун костюмыг нь индүүднэ. Мэдээжээр Дюпюш одоо өрөөгөөр нь өөрийн гэр шиг орно. Зуухан дээрээс кофе, төмөр савнаас элсэн чихэр өөрөө авна. Өглөөгүүр мадам Космо, сахал хусах буцалсан ус оруулж өгөхдөө хувцас хунараа ч өмсөөгүй, самнаагүй нойтон үстэй чигээрээ орж ирэх болов.

	Негрүүд Дюпюшийг мсье Пюш гэж дуудна... Вероника түүнийг мөн Пюш гэх бөгөөд нэг удаа зөвхөн эхнэр чинь л чамайг Жо гэж дуудах ёстой гэж хэлжээ.

	— Би чамайг түүнтэй адилаар дуудмааргүй байна.. Тэгвэл сайн биш... гэжээ.

	Түүний төсөөлөлд «сайн» гэдэг үгэнд олон юм багтана: үнэн, шударга байх, зүй ёс, мэдрэхүй хүртэл... цөм орно.

	— Хэрэггүй... Энэ бол сайн биш! гэж тэр хоёр нэгэн орой хүнгүй гудамжаар явж байгаад Дюпюш түүнийг сугадах гэхэд нь шивгэнэжээ.

	Тэгээд бүр өөрөө түүнд сануулан, 

	— Өнөөдөр авгай дээрээ очих хэрэгтэй шүү... гэжээ.

	Дюпюш одоо Жерментэй өдөр бүр уулздагаа больж яагаад ийм болсноо өөрөө ч тайлбарлаж үл чадна. Амьенд байхдаа Жермений хойноос үхдэг байж билээ. Сүй тавилцаад байхдаа хаа нэгтэй харанхуй гудамжинд хэдэн цагаар үнсэлддэг байсан сан. Хөлөг дээр Жермен өдөр бүр хувцсаа сольж, Дюпюш ч өөрийгөө дурлуулсан эр гэдгийг мэдэрдэг байж билээ.

	Хэдийгээр гэрэл гэгээтэй, цэвэр цэмцгэр, хөл хөдөлгөөнтэй, хөлийн өрөөгөөр нь хүн зон тасрахгүй боловч Че-че-гийн зочид буудал түүнд хүйтэн харагддаг байж болох юм.

	Гэвч анхны өдрөөс л түүн рүү янзтай харж эхэлжээ. Мсье Филипп түдэлгүй түүнийг анзаарахаа байж, Че-че түүнтэй илтэд дээрэлхсэн өнгөөр ярина.

	Энэ нь одоо хүртэл үргэлжилсэн хэвээр! Түүнтэй хам хум гар барьсан болоод тэр дорхноо хийж байгаа юм руугаа орно. Үдэш Жерментэй салхинд гарч явахад эхнэр нь зөвхөн л зочид буудалд, Коломбаний гэр бүл, буудалд буугсдын тухай л ярина.

	— Өчигдөр хувийнхаа дарвуулт завиар хэдэн америкууд ирлээ... Өглөөний дөрөв хүртэл зоогийн газар шампаан дарс суллацгаасан шүү... Өнөөдөр Таити руу гарсан... тэндээсээ Япон явах юм байх... Ирэх долоо хоногт Дуглас Фербенк манайд буух юм байх... гэх мэтийг ярив.

	Заримдаа Дюпюшт шинэ сонин дуулгана.

	— Мадам Коломбани нөхөрт гарахаасаа өмнө юу хийж байсныг нь таа л даа? Оёдолчин байсан гэнэ! Түүнээс өмнө Парисаас Панамд ирж суурьшсан нэгэн гэр бүлийн гэрийн үйлчлэгч байсан гэнэ. Дараа нь үйл хийдэг болж, Че-че түүнтэй гэрлэжээ... Гэтэл одоо тэд дөчин саяас давсан хөрөнгөтэй...

	Жермений хоолойд атаархсан хорссон өнгө байсангүй. Зөвхөн сонирхсон юмаа л ярьж байгаа нь тэр.

	— Өнгөрдөг жил Че-че сонгуулийн үеэр ерөнхийлөгчид мөнгө зээлүүлсэн юм байна... Ерөнхийлөгч байнга утасдаж, наадах нь «чи» гэж түүнтэй харьцана...

	Түдэлгүй Дюпюш гэдэг хүн Сүмийн талбай дээр байгаа асар цом цагаан барилгыг үзэж чадахаа болих нь тэр. Түүний бүх юмыг хөлийн өрөө, гудам, дотор хашаа, усанд ордог өрөөг нь хүртэл цөмийг үзэн ядна.

	— Чамайг одоо тэдэнтэй хамт хооллодог гэж ярих юм? гэж эхнэрээсээ асуув.

	Дюпюш үүнийг Эжен Монтигоос дуулжээ. Танхимын буланд байдаг эздийн ширээн дээр Жермен хооллодог байв. Кристиан ч өмнөхөө бодвол буудлаар байнга үзэгдэх болжээ.

	Ийм учраас Кристиан хөзөр тоглож байгаад далайн клубийн баярын тухай дурдахад нь цаадуул нь сандарч аягүйрхсэн хэрэг ажээ. Дюпюш юу ч хэлээгүй боловч олон юмыг гадарлаж байлаа, нөгөөдүүл нь ч гэсэн хэдий мэдээгүй царайлавч түүнийг хуурч чадсангүй.

	Урьд нь Кристиан машиндаа ганцаараа явж байсан түүх байхгүй. Түүний хажууд заавал нэг бүсгүй сууж явна. Үүнээс болоод бүр ёс болсон тоглоом наадмын үг хүртэл гарчээ. Белот тоглохоор суунгаа хажуу дахь хүмүүс нь түүний мөрийг үнэрлэн, 

	— Хараач хөөе!.. Шинэхэн юмтай болчхож... Миний мэддэг үнэр биш байна!... гэхэд нь Кристиан их маадгар инээмсэглэдэг байв. Бүх цагаа л гудамжнаас охид олж авах, дараа нь машиндаа суулгах, хотын захад очиж зочломтгой гуанз, уушны газраар ороход зориулдаг байв. Одоо Кристиан бараг цаг үргэлж ганцаар байх болжээ. Түүнээс хэд хэдэн ч удаа тоглоом тохуу хийн, 

	— Чи чинь яачихаа вэ, сэтгэлтэй болчихоо юу? гэж асуугаад авчээ.

	Гэхдээ Дюпюшийг байхгүйд л ингэдэг нь мэдээж. Гэлээ гэхдээ л Дюпюш учиртайхан харц чулуудалцахыг ажиглан, далдуур хэлэх үгийг сонсон улаан цайм дуугаа хураацгаахад нь сэтгэл зовно.

	Энд ч гэсэн негр хорооллын адил дуугүйхэн үгсэх явдал байдаг аж. Бүгд л цөмийг мэддэгийн наад захын баталгаа нь Дюпюшийг орж ирэнгүүт л дуугаа хураадагт байлаа.

	Кристианы сэтгэлтэй болсон нь санаанд оромгүй санагдана. Тэр нь Панамын гоё ганган хэмээгдсэн хүүхнүүдээс дуртайгаа шилэн авч болох л байв. Хөлөг онгоцноос бууж байгаа зорчигч бүсгүйчүүд ч гэсэн ганган корсик эрийг мөн л нааштайгаар хардаг байлаа. Түүнийг юу тэгтлээ Жермен рүү татаа вэ?

	Үүнийг Дюпюш ойлгож байв. Ямар ч байлаа гэсэн Кристиан Че-чегийн хүү л юм чинь. Түүнд мөнгө байгаа боловч боловсрол ч, хүмүүжил ч байсангүй. Харин Жерменд бол тэр бүгд нь байх байхдаа хангалттай байлаа!

	— Надад дахиад зайдас өгч болох уу?

	Вероника лангууны өмнө чөрийсөн гуяа холбилзуулан зогсоно.

	— Чи уйтгарлачихаа юу, Пюш.

	— Ердөө ч үгүй! Зүгээр юм бодоод л...

	— Эхнэрийнхээ тухай бодож байна гэдэгт чинь мөрий тавья!

	Вероника ямар нэг юм мэдээд байна гэж үү? Болох л юм. Гэвч үүндээ хүрвэл арай хэтэрхий юм болно. Тэр нь инээдтэй харагдахыг хүссэнгүй.

	— Аль вэ, гич өгөөч! Ихээхнийг!.. гэж хоёр зүсэм талхны хооронд халуун зайдас хавчуулж байгаа негрт Вероника хэлэв.

	Вероника бүх л төрлийн гашуун нясуун, давстай чинжүүтэй халуун юманд дуртай ажээ.

	— Пюш, бид яавал зохихыг чи мэдэх үү?.. гээд ихэд юм бодсон байдлаар өхөөрдмөөр духаа үрчийлгээд, — Колонд очих хэрэгтэй... Эхнэртэйгээ нэг хотод амьдарч байгаа мөртөө өөр өөр хороололд сууж байдаг... Энэ бол сайн биш. Колонд ч гэсэн гэдсээ борлуулаад байж дөнгөнө... гэв.

	Сувгийн нөгөө үзүүрт Колон ч юм уу Кристобалд очих гэж үү? Кристобал нь боомтын америк хотхон бөгөөд Колон нь Панамын том хот байв. Тэнд Жеф зочид буудалтай. Бас тэнд нөгөө эмэгтэйчүүдээс нь арван франц бүсгүй байдаг тусгай хороолол бий. Америкийн цэргийн хөлөг онгоцнууд ирэх үеэр Колоны гудамжаар бараг гучин мянган усан цэрэг сүлжилдэнэ...

	Яагаад ч юм Дюпюш Вашингтон отелийг, түүний арван долларын өрөө, усан сантай цэцэрлэгийг нь санав.

	— Чи яагаад Колонд очмоор байгаа юм?

	— Бүү мэд... Надад тэнд л илүү баймаар санагдаад байна...

	Вероникийн хувьд «илүү» гэдэг үг «сайн» гэдэгтэй нь адил нэг ёсны шүтээн нь ажээ. Түүнд нь олон утга, олон ойлголт багтана.

	Жерменээс болоод «илүү», Кристианаас болоод ч «илүү» байж болох юм. Эсвэл Колонд төв талбайд нь нөгөө асар том, дайсагнасан зочид буудлын байшин байдаггүй болоод ч «илүү» юм уу.

	Гудамжинд хөл хөдөлгөөн ихсэв. Боомтод Шведээс дэлхийг тойрон аялал хийж яваа зорчигчдын тохилог хөлөг орж ирсэн учир хойно хойноосоо цувах тэрэгнүүдэд дан ганц шведүүд л харагдана.

	Мэдээж, далайн клубийн баяр одоо ид дундаа нижигнэж байж таарна. Дюпюш яг усанд тулган барьсан цэцэрлэгээр хүрээлэгдсэн зочдын танхимуудыг санав. Тэнд одоо Жермен бүжиглэж байгаа. Тэгээд бүжгийн дараа бас... яаж ч болох шүү дээ.

	Тэр нь хардаж байгаагаа бараг мэдэрсэнгүй. Зөвхөн л инээдтэй харагдахыг хүссэнгүй, тэгээд л гүйцээ. Кристиан ба бусад нь түүнийг тэнэг гэж хэлүүлэхийг хүссэнгүй.

	— Чи харихгүй юм уу, Пюш?

	— Арай болоогүй. Цагийн дараа ирээрэй.

	— Тийм орой юу?

	Дюпюш орлогоо тоолов. Шарсан тосны үнэрээс болоод юм идэх дур нь алга болсон боловч, ямар ч байсан жаахан идээд, банзан байшинг налан суув. Жолооч хөтөч нар оройн хоолоо идэн, зайдсыг шар айргаар даруулж суув. Үнэндээ өглөө Дюпюш огт санамсаргүй байтал ил захидал авсан байжээ. Дээр нь Ла-рошелийн боомтын даланг зурж, ла-рошелийн шуудангийн тамга дарсан байв.

	 

	Цуут инженер, ЭУХН-ийн түр даамал бялангач Дюпюшт

	Панам дахь францын элчнээр дамжуулан 

	 

	гэснээ доор нь нэрээ тавихдаа бүр ч доог тохуу хийж, 

	 

	Лами-ми-фа-соль-ля-си-до 

	 

	гэжээ.

	— Чи Вероникийг харав уу? гэхэд нь Дюпюш толгой өндийлгөв.

	Тэр өөр юм бодож байсан болохоор энэ чинь юу билээ гэсэн шиг бодогдоод явчхав. Түүний өмнө негр залуу зогсоод зэвүүн инээмсэглэнэ.

	— Тэр саяхан жуулчидтай зочид буудал яваад өгсөн. Хоёр эмэгтэй, нэг эрэгтэй байна билээ. Цаадах чинь нэг муу өөдгүй негр жаал Тиф гэдгийг дагуулаад явсан даа...

	Дюпюшийн өмнө зогсож байгаа залуу арван зургаа орчим настай ажээ. Өөрөө ч бас негр боловч, энэ нь юу биш гэсэн үг. Нэг негрийн хувьд, нөгөө негр нь ямагт өөдгүй негр байдаг ажээ.

	— Чи надад, юугаа донгосоод байгаа юм? Тонил цаашаа!

	Негр зугтаагаад явчхав. Дюпюш дахиад л эвхдэг сандал дээрээ суулаа. Тэр негрийн хэлсэнд итгээгүй боловч нэг л тайван бус болоод явчхав. Сэтгэл нь дэгэлзээд, байж сууж чадахаа болив. Шөнийн нэг цаг болж байлаа. Эжений машин өнгөрөхөд үдэшлэгийн даашинзтай мадам Монтийг хальт харлаа.

	Хагас цаг, дараа нь бас нэг мөч өнгөрөв. Гудамж хөл хөдөлгөөн тасарч, тэрэг цувах нь цөөрөв. Нам гүмд, «Келид» шөнийн зоогийн газар тоглож байгаа найрал хөгжмийн дуу тод сонстоно. Нэг урхиддаг хүүхэн зайдас идэхээр ирлээ.

	— Тэнд амьсгаа бүтмээр байна шүү, пиг дүүрэн швед чихээстэй... гэж хуучлав.

	Дараа нь булангаас Вероникийн чөрийсөн бие гарч ирэв. Тэр нь Дюпюш рүү, юу ч болоогүй юм шиг хээвнэг хүрч ирэхэд нь, 

	— Чи хаана байв? гэж асуулаа.

	— Чи юу болчихоо вэ, Пюш? гэж сөргүүлэн хэлэнгүүт

	— Би чамаас хаана байсныг чинь асууж байна гэв. Дюпюш Вероникийг хүнгүй болсон гудамжны аль харанхуй руу нь холхон шиг чирэхийг хичээнэ. Негрүүдийн дэргэд түүнийг загнахыг хүссэнгүй.

	— Өвдөөд байна шүү дээ Пюш ээ...

	Үнэндээ ч Дюпюш гарыг нь тас атгасан байлаа.

	— Чи юу гэгчийг хийснээ хэл!..

	— Намайг тавиач... Хэлэхийг минь сонс л доо...

	Түүний том алаг нүдэнд нь гэмшиж байгаагийн сүүдэр ч байсангүй. Тэр нь жаахан хүүхэд шиг, ганц л юм хүсэж байсан нь түргэхэн шиг л уучлаасай гэдэг байлаа.

	— Пюш сонс л доо... Тэр Жим л бүгдийг...

	— Юун Жим?

	— Жим жолооч... Бидний хажууханд нөгөө тарвасын худалдаачныд суудаг жолооч...

	— Тэгээд?

	— Тэгээд, намайг тэргээрээ гүйцэж ирээд зогссон юм... Тэргэнд нэг ноён, хоёр гоё хатагтай байсан...

	— Тэгэхээр энэ үнэн байх нь ээ?

	— Пюш, хүлээж бай л даа... Би ямар ч муу юм хийгээгүй... Тэд надад арван доллар өгье... гэсэн...

	Дюпюш түүний гарыг атгавал цаадах нь дахиад л өвдтөл нь атгах нь гэж айв.

	— Юуны төлөө өгье гэсэн юм?

	— Хэрэв би тэдний буудалд найзтайгаа очвол... Гэхдээ түүнийг миний дүү гэж итгүүлэх хэрэгтэй байсан юм.

	— Үгүй ер...

	— Би хүсээгүй юм... Тэгэхэд ноён надад цонхоор хорин доллар сарвайсан...

	— Тэгээд чи зөвшөөрөө юу?

	Вероника гартаа, элэгдэж, хуучирсан цүнх барьсан бөгөөд түүнээ онгойлгон аравтын хоёр дэвсгэрт гаргаж ирэв.

	— Тэр хоёр намайг яагаа ч үгүй. Гурвуулаа, ноён хоёр хатагтай зогсоод л хараад байсан... Нэг нь хачин гоё хатагтай билээ... Тэгээд түүний дотор муухай болох дөхсөн... Зөөлөн сандал дээр суулгахад хүрсэн...

	— Чи өөрөө?

	— Чи чинь хардаж байна уу даа, Пюш ээ?

	— Чи яаж... тэгж чадав аа?

	— Тэгээд энд чинь гойд юм юу байна аа, тэр чинь жаахан хүүхэд байсан юм чинь, тэр ч бүү хэл би түүнийг танихгүй. Жим л нэг газраас олж ирсэн...

	Вероника мөнгийг түүнд бэлэг барьж байгаа юм шиг сарвайна.

	Дюпюш түүнийг нь угз татан аваад базаж, муу усны суваг руу чулуудчихаж

	— Бузар шившиг! гэж архираад эргэж мухлаг руугаа хол хол алхлан одов. Вероника тэр дороо мөнгийг олж аваад тэнийлгэснээ цүнхэндээ хийлээ.

	Дюпюш галзуурахад ганц хуруу дутан, амьсгаа нь давхацна. Тогооч нарынхаа нэгийг зайдсанд дэндүү их талх дагуулж өгч байна гэж үсчив.

	Хаахад нэг цаг арай илүүхэн үлдээд байлаа. Бүх юм л онгоцон дээрээ яагаад ч гарч өгөхгүй байгаа энэ муусайн шведүүдээс болжээ...

	Машин тэрэг ар араасаа цувран өнгөрнө. Дотор нь больер өмсөж үсэндээ цэцэг, хуурамч үнэт чулуу хатгасан хатагтай нар суусан нь далайн клубээс буцаж яваа хүмүүсийн эхнэрүүд ажээ. Бусад нь ихэнхдээ үүр цайтал бүжиглэнэ.

	Зайдасны мухлагт хүн цөөн байв. Энд байнга үзэгдэх хоёр гурван хөлсний тэрэгний жолооч, хотын хэдэн залуу байна. Тэд ресторанд орох мөнгөтэй байгаагүй ч гэсэн, ямар ч байсан хувьдаа цэнгэж байгаа нь энэ ажээ.

	— Хаая! гэж Дюпюш хүнгүй болсон учир нөгөө хоёртоо хэлэв. Мухлагаа түгжиж цонх, хаалгыг хааж авав.

	Дюпюш цоожноос түлхүүрээ мулталтал, хажууд нь хүний сүүдэр туслаа. Вероника дэргэд нь ирчихсэн хоёр гараараа цүнхнээсээ барьсан зогсож байв.

	— Чи юу гэж ир ээ вэ?

	Цаадах нь хариу дуугарсангүй, зүгээр л араас нь даган явав. Дюпюшийг тийм удаан уурлахгүй гэдгийг мэдсэн ч байж болох юм.

	— Тэр чамайг яагаа ч үгүй юү?

	— Хэн?

	— Швед

	— Үгүй ээ... Тэд зөвхөн хараад л байсан...

	— Тэгээд гүйцээ юү?

	— Тэгэлгүй яах вэ... Пюш чи их ууртай юм аа...

	— Тэгэхээр барах уу!

	Тэд төмөр замыг өнгөрч негрийн хорооллын дүнсийсэн бүгчим харанхуй руу орж очив.

	— Чи яагаад ийм юм хийсэн юм?

	— Хорин доллар гэдэг чинь... Арвыг өгөхөд нь би зөвшөөрөөгүй юм... гэснээ гуйж аргадсан байдалтай гараас нь зуурав.

	— Пюш!..

	Дэгэн догонтой газраар Вероника өндөр өсгийт дээрээ арай ядан догонцон явна.

	— Энэ бол ялимгүй, шал дэмий зүйл шүү дээ. Пюш ээ! Уурлах хэрэггүй шүү дээ...

	Алсад боомт руу явж байгаа машины чимээ сонстоно. Энэ нь маргааш Таити руу хөдлөх шведүүдийг хүргэж байгаа нь энэ ажээ. Орой нь тэнд, зөөврийн тэрэгний жолооч нар тэдэнд зориулан хараахан сул байгаа охидыг аваачих болно.

	— Бид Колонд очсон нь дээр!.. гэж Вероникийг хэлэхэд Дюпюш

	— Дуугаа тат! гэж тас дайрав.

	Дюпюш өөрийг нь үзэж чаддаггүй, Бонавантюрын өрөөн дотуур өлмий дээрээ сэмхэн гишгэлэн өнгөрөв.

	— Тавтай нойрсоорой, Пюш.

	— ...нойрсоорой...

	Өрөө рүүгээ гараад удсан ч үгүй, Вероника жигүүрийн асарт хурхиран байгаа аав ээжийнхээ хажуугаар орж хэвтэхийг сонсов.

	Жермен одоо болтол бүжиглэж байгаа гэдэгт дэнчин тавихад ч болохоор байлаа. Тэр нь хөгжимчид хөгжмөө хурааж, тарах цаг болсны дохио цэцгэн унжуургын хагас гэрлийг унтраатал бүжиглэх болно.

	Мэдээж нөгөө тэнэг Кристиан тэнгэрийн умдаг атгасан юм шиг хөөрч суугаа биз.

	
VI

	 

	Заримдаа Дюпюшт, Коломбани зориудаар ингээд байна уу даа гэж санагдана. Сүмийн талбайгаар өнгөрөх тоолон зочид буудлын цонхоор, касс тохойлдчихсон зогсож байгаа Кристианыг заавал хардаг байв. Нөгөө зочид буудлын ажил өөрт нь огтхон ч хамаагүй гээд эс тоодог Кристиан биеэрээ шүү!.. Өглөө болгон Кристиан костюмаа сольж ирэх бөгөөд заримдаа өдөртөө ч солино. Ердийнхөөсөө илүүгээр үсчний үнэр ханхлуулна. Тэр нь элдэв сонин явдал хуучлан, инээмсэглэж, Жермений хажууд хэдэн цагаар ч хамаагүй зогсоно.

	Хэрэв Дюпюшийг ороод очвол Кристиан гарт нь хурууныхаа үзүүрийг хүргэсэн болоод хааш яаш байдлаар, 

	— Ажил ямар байна? гэж дуугарна.

	Жермен ч бүр гялалзан, тэр ч байтугай өнгө зүс оржээ. Эхээс төрөхөөсөө том зочид буудлын кассын ард суухаар заяаж уу гэлтэй. Ихэмсэг тайван байдал, өөртөө итгэх итгэл нь сэргэжээ. Нөхрөө харчхаад Жермен өмнө нь танихгүй үйлчлүүлэгч зогсож байгаа юм шиг хайхрамжгүйхэн цэхлэн суугаад

	— Надад ямар нэг юм хэлэх гээ юү? гэнэ.

	— Тийм... Ер нь ч үгүй дээ...

	Хэрэв бүхнийг ярих гэвэл цаг ч хүрэхгүй. Түүнээс гадна энэ ярианы дараа тэдний харилцаа сайжирна гэж байхгүйгээс хойш яая гэхэв.

	— Би зүгээр л хажуугаар чинь өнгөрөх далимаараа л ороод ирлээ гэж царайчилсан өнгөөр өгүүлээд гараад явчихна.

	Тэгээд л бүх юм хуучнаараа үргэлжлэх авай. Кристиан, Жермен хоёр ямар ч хэрэггүй юмнаас сэтгэлтэй улс л инээж чаддаг байдлаар тас тас хөхрөн, хөгшчүүл нь тэр хоёрыг харж дотроо баярлана.

	Тэд үнэхээр баяртай байгаа нь ямар ч эргэлзээгүй.

	Че-че авгайтайгаа их л баяртай байх болж, Жермен Кристиан хоёрыг өхөөрдөн хайрласан шинжтэй инээмсэглэн харж, сүйт хоёр байгаа юм шиг л аль болох хоёулыг нь байлгах гэж мэрийнэ.

	Харин Дюпюшт ямаршуухан байдаг юм билээ? гэдэг асуудал бас гарна. Муу ч гэсэн нөхөр нь! Тэр энэ бүхнээс болоод ямар царайтай байх бол? Тэд Дюпюшийг жилээс илүү тэсэхгүй гэж ёрлосныг яг ойлгосон ч байж болох юм. Тэгэхээр сууриа тавьж өгнө... гэсэн үг.

	Дюпюш ч эндээс холдохыг илүүд үзэв. Гэвч бүрмөсөн биш л дээ! Нэг ая нь таарчээ. Нэгэн удаа Эжен Монти түүнээс нэг юм биелүүлж өгөөч гэж гуйхад нь уухайн тас зөвшөөрчээ.

	— Чи энэ боодолтойг Жефд аваачаад өгчихгүй юү... Дараачийн галт тэргээр л эргээд ирнэ... гэж хэлжээ.

	Олсоор нямбайлан боосон жижиг боодолтой юм байлаа. Жеф хэн нэгэн хүнээр дамжуулан түүнийг нь франц хүргэх ёстой байв.

	Галт тэрэг ч хөдөлж, Дюпюш хүн нэвтрэмгүй өтгөн ширэнгийг цонхоор харж, сүүдэр талын суудалд суугаад янжуур татаж явав. Сэтгэл нь ихэд сэргэлэн, тийм аз жаргалтай байна уу гэвэл бас л биш, гэхдээ л сэтгэл тайван явлаа.

	Тэр хараахан юу ч шийдээгүй л байв. Колонд үлдэх үү, Панамд буцаж ирэх үү гэдэг талаар бодсонгүй. Жермен, Кристиан хоёрыг тайван байлгахын тул өөрийг нь явуулж байгаа юм биш үү гэж өөрөөсөө асууна.

	Гэхдээ хардсангүй. Жерментэй дайралдахдаа ялимгүй халаглахаас өөр юу ч болдоггүй байв. Түүнд ямар ч буруу алга. Жермен ч бас адилхан буруугүй. Хэрэв тэр хоёр гэнэт мөнгө санга, найз нөхөд, найдах горьдох юмгүй харь оронд ирчхээгүй бол өөрсдийнх нь хооронд ангайн харлах ёроолгүй ангалыг хэзээ ч мэдэхгүй байж болох л юм.

	Ийм юм болоогүй бол бүх амьдралынхаа турш бөөр бөөрөө нийлүүлэн, бие биедээ дурлаж байна гэж итгэсээр л амьдарч байж болох л юм. Гэвч гай газар дороос гараад ирэхэд тэр нь тэднийг бие биедээ ойртуулж, бие биедээ улам ч анхаарал тавиулсангүй, харин ч эсрэг юм болжээ! Дюпюш уугаад эхнэр дээрээ ирэхэд нь Жермен түүнийг үг сүггүй загнан угтана. Че-че түүнийг кассад суухгүй юу гэхэд нөхөртэйгөө зөвлөсөн юмгүй зөвшөөрчээ. Тэгэхдээ саланги амьдрал болох нь гэдгийг мэдэж байсан мөртөө тэр шүү дээ...

	Тэр учраа ололгүй сүрд дарагдан, шинэ нөхцөл байдлаас болж, яах ч аргагүйдэн ингэлээ гэж зөвтгөж болох л юм. Гэтэл дараа нь тэдний хоорондох ангал нь багассангүй. Жермен эцгийнхээ захиаг Дюпюшт үзүүлэхээ аль хэдийнээ больж, Дюпюш нь болохоор, 

	— Ээжээс захиа авсан гэж товчхон дуугарна.

	Гэтэл Дюпюш байгалиас заяасан зөөлөн сэтгэлтэй хүн байв? Урьд нь тэр Жермен бид хоёр бие биеийнхээ төлөө л заяагдсан, бие биедээ хайрлаж дурлахгүйгээр байж чадахгүй, энэ хайр дурлалд амьдралынх нь утга учир байна гэж байнга боддог байсан бол одоо бүх юм дууссан гэж бодохоос хоолой нь зангиран, тэр бүү хэл яагаад ийм болчхов гэдгээ ч ойлгодоггүй байв.

	Жерменийг ирэнгүүт л тэврэн аваад... хэлж ярья гэж хэчнээн ч, удаа бодов доо?.. Гэхдээ юу хэлэх гэж тэгэв ээ?

	Юу ч байхгүй! Түүнд хэлчихээр юм юу ч байсангүй. Жермен дэндүү тайван, биедээ эрдсэн бүсгүй байлаа. Нямбай самнасан үс, огтхон ч гуниггүй царай, индүүдсэн даашинз...

	— Пюш.

	Дюпюш хажууд нь хүнгүй байтал ганцаараа инээмсэглэв. Вероникийн дуу чихэнд нь хангинана. Тэр нь Жермений «Жо...» гэж дууддагийг санахыг оролдов.

	Үгүй! Вероникийн ганц «Пюш» гэж хэлэх л хангалттай, энэ нь ямар нэг юм нэмж хэлнэ гэсэн үг биш байлаа. Тэр зөвхөн л «Пюш!» хэмээн нүд нь баяр хөөрөөр гялалзана. Харин Жермений «Жо» гэж дуугарах нь түүний яриа зөвхөн эхэлж байна л гэсэн үг байв.

	— Жо! Мадам Коломбани надад хэлэхдээ... гээд л эхэлнэ.

	Усан онгоцны компанийн аварга том цагаан байшингуудын цаанаас далай мэлтэлзэнэ. Галт тэрэг усан онгоцны зогсоолын хажуухнаар өнгөрч, япон торго, зааны яс, сүрчиг, бэлэг дурсгалын зүйлээр дүүрэн захын хажууд зогсов.

	Энэ Колонд, цагаан костюм, халуунаас хамгаалсан дуулга малгайтай эр эм хүмүүс нэг үзмэрийн цонхноос нөгөө рүү хошууран бүхнийг сонирхон гайхаж, мөнгө сольж аваад хорвоогийн бүх улсад ил захидал явуулна. Гэдэс гүзээ нь унжсан дорнодын худалдаачид тэднийг нөгөө л Панамд байдаг шиг дэлгүүр мухлаг руугаа татаж чангаана.

	Дюпюш, лангуун дээр нь элбэг гучин хүн сууж багтах шөнийн архины пүүс, америк зоогийн газраар дүүрсэн гудамжаар өгсөв. Гудамж одоохондоо хоосон шахуу агаад, зөвхөн аль нэг зоогийн газар цардмал цагаан малгай духдуулсан усан цэргүүд л шар айраг залгилж суугаа харагдана.

	Дюпюш гудамжаар явж байгаа хүнээс Жефийн зочид буудал хаана байдгийг мэдэж авав. Тэр нь гуравдугаар зэргийн боловч зэгсэн тохилог буудал байлаа. Хажууханд нь битүү хилэнгээр бүрсэн хөнгөн тавилгатай кафе байна. Тэнд Жеф ганцаархнаа сууж байв. Сандал байдгаараа налаад хамар дээрээ нүдний шилээ тохчихсон америк сонин уншиж суув. Толгойгоо өргөөд, 

	— Хүүш хараач гэм!.. Газрын хаанаас чи гараад ирэв? гэлээ.

	Тэд ганц л удаа уулзалдсан бөгөөд Дюпюш ч түүнээс хойш бүхэнтэй «чи» гэж харьцаж дасжээ.

	— Эжен чамд энэ боодолтойг дамжуулахыг гуйсан юм.

	— За яах вэ... гээд Жеф боодолтойг хайрцаг руу хийгээд, — Юу уумаар байна? гэхэд нь

	— Шар айраг хийчих... гэв.

	Хоосон сэрүүхэн танхимд суухад аятайхан ажээ. Эндхийн юм бүхэн нь Монтийн кафег бодвол том, сүр бараа ихтэй Европыг санагдуулахуйц аж. Ам арчдаг цаасыг хөндий төмөр бөмбөлөгт хийж, захыг нь иржгэр талтай болгосон толь хананд өлгөжээ.

	— Чиний эрүүл мэндийн төлөө!.. Орой гэр рүүгээ буцах уу? Жеф улам ч бүдүүрч, хэдий өөхтэй ч гэсэн булиа, булчин шөрмөс нь зангирсан амьтан харагдана. Аанай л хуучнаараа духаараа хардаг хэвээр, эрүү нь юм зажилж байгаа юм шиг үргэлж хөдөлнө.

	— Өөрөө ч яахаа мэдэхгүй байна. Энд чинь надад тохирчихоор юм байхгүй биз дээ?

	Жеф Дюпюшийг, Панам дахь гурван сарын амьдрал нь түүнд юу өгөв гэдгийг олж харах гэсэн юм шиг анхааралтай ширтэнэ.

	— Чи дандаа ингэж их хөлөрдөг үү?

	— Дандаа

	— Энэ ч бас ч гэж ашигтай л даа, даанч эвгүй л болохоос... Дахиад ууна уу? Чи Колонд үлдмээр байна уу?

	— Мэдэхгүй юм.

	— Эхнэртэйгээ таарсангүй юу аан? Би шууд л ингэх юм гэдгийг ойлгосон юм. Үүнийгээ ч Че-чед хэлж байсан. Бүх хүүхнүүд, тэр байтугай хамгийн маанаг нь хүртэл зальтай улс. Тэр чинь чамайг дууссан хүн гэдгийг дорхноо хараад л ойлгочихгүй юу, нэгэнт тийм болсон болохоор чи түүнд ямар хэрэг байх вэ...

	Жеф, шар хайрцгаас сайхан үнэртэй хөвсгөр чихэр гаргаад хэлэн дороо тавив. Тэр юм дуугарсангүй, ер нь ярих дургүй хүн. Яриа ид дундаа өрнөж байх үед, тэр нэгэнт дуугаа хурааж тэр чигтээ гөлрөн, хэн нэг нь яриаг үргэлжлүүлэх гэж оролдвол их муухай хардаг байлаа.

	— Чи испаниар ярьж сураа юу?

	— Жаахан сурсаан... Ойлголцоод л байна...

	— Тэгвэл усан онгоцоор хөөцөлдөхөд болохгүй юм юу байгааг ойлгохгүй байна.

	— Энэ чинь юу гэсэн үг вэ?

	— Дэгжин костюм өмсөөд хөлөг онгоцон дээр гарч, хэн нэгнийг угтахаар ирсэн дүр үзүүлнэ. Тэгээд буурьтайхан шиг түнш олж аваад хот руу авчирна. Зах оруулбал арван хувийн, зоогийн газар аваачиж чадвал бүр орлогын гучин хувийг нь өгнө дөө...

	Жеф дуугаа хураан түүн рүү харж байснаа, 

	— Энд чинь гутамшигтай юм юу ч алга гэж нэмж хэлэв.

	Тэгээд дахиад л чимээгүй сууж байснаа, 

	— Ядахдаа Францаас ирэх хөлөг онгоцонд очихгүй ч байх нь ээ болно шүү дээ... гэв.

	 

	* * *

	 

	Хайрт Жермен!

	Энэ зурвасыг оройн галт тэргээр амжуулж явуулахын тул, чамайг надад санаагаа бүү зовоог гэсэндээ яарч бичлээ. Би Жефийн зочид буудалд байна, надад түр нэг өрөө өгсөн. Жеф намайг Колонд үлд гэж зөвлөв. Панамыг бодвол хөлөг онгоц зогсох нь удаан болохоор хэдэн юм олох боломж нь илүү юм.

	Би чамд яаж байгаагаа бичимз. Мсье Филипп болон Коломбаниханд миний өмнөөс мэнд дамжуулаарай.

	Мөдхөн уулзталаа баяртай, үнсье.

	 

	Өөр юу ч бичих юм билээ? Энэ нь эелдэгхэн, бас тийм ч хүйтэн биш захиа байлаа. Мэдээж. Жермен баярлана. Кристианы тухайд бүр ч ярих юм алга.

	Дюпюш бодож байснаа дор нь, 

	 

	Миний ачааны талаар бүү санаа зов. Би Монтид нааш нь явуул гэж бичимз. Мөнгө төгрөгийн хувьд одоохондоо надад хэрэггүй 

	 

	гэж нэмэв.

	Ингээд л гүйцээ! Жеф сонин барьчихсан өмнөөс нь харан сууна. Ялаа шунгиналдан нарны гэрэл даган бужигнаж, гал зуухнаас хоолны үнэр гарна. Шатан дээрх хаалга онгойх үед Дюпюш дугтуйг нааж байв. Хурц өнгийн торгон даашинз, том сүрэл бүрх тавьсан зэгсэн залуу хүүхэн кафены голд зогсож байлаа.

	— Босчихоо юу? гэж Жеф хүнгэнэв.

	— Тэглээ. Шуудан руу очих хэрэг байна...

	Тэр Дюпюш рүү асуусан маягтай харахад Жеф түүнд, 

	— Энэ залуу хөлөг онгоцоор ажиллах болно... гэлээ.

	Эмэгтэйг хаалга руу явахад, Дюпюш нарны гэрэлд түүний нимгэн торгон даашинзны цаанаас гэрэлтэх биеийг нь харлаа. Түүнийг гарсны дараа Жеф

	— Лили гэдэг юм. «Атлантик» кафед бүжиглэдэг, энд хооллож амьдардаг юм... Ийм эрт босох нь ч ховор доо... гэв.

	Таван цаг болж байлаа. Нар шарсан хэвээр боловч сүүдэр харин уртасжээ.

	 

	Хайрт Эжен!..

	 

	Вероника уншиж чаддаггүй учир Дюпюш хэн нэгэн өөр хүнээс тусламж гуйн бичих хэрэгтэй болжээ.

	 

	Намайг Колонд байх хугацаандаа усан онгоцоор хөөцөлд гэж Жеф зөвлөлөө. Вероникатай уулзаад миний ачааг авч, нааш нь авч ир гэж хэлж өгөхгүй юү. Тэр хаанаас юу авчрахаа мэднэ. Хэрэв билет авах мөнгөгүй байвал өгч тусална уу. Би чамд дараа уулзахдаа эргүүлж өгөмз. Үүний төлөө болон урьд нь миний төлөө хийж байсныг чинь бодон баярлаж явдгаа илэрхийлье. Ер нь би байнга Панам орж эхнэртэйгээ уулзаж, та бүхний гарыг атгаж байх болно. 

	Чиний найз Жо.

	 

	Дюпюш бичсэн захидалдаа ханамжтай байв. Хоёулыг нь галт тэргэнд аваачиж өгөв. Буцаж явахдаа захын хажуугаар залхуутайяа зугаалж яваа Лилитэй дайралдвал эрэгтэйчүүд түүнийг эргэн эргэн харах ажээ.

	Дюпюшийн сэтгэл баахан зовж байв. Тэр нь Вероникийн тухай Жефд юу ч хэлээгүй бөгөөд түүнийг санаад байлаа. Хажуугаар нь Вероника байхгүй бол хэцүүдэх шинжтэй бөгөөд, ирвэл костюмыг нь ч болсон янзлаад байх байлаа.

	Үдэш нь бүр хэцүү болж эхлэв. Шинэ байдалд, шинэ хүмүүстэй дасах, амьдралаа шинээр эхлэх гээд л бүх зүйлийг дахин эхлэх хэрэгтэй байлаа. Дюпюшийг буудалд эгэн ирэхэд дөрвөн франц суучихсан пикон16 уучихсан шиг белот тоглож суув. Жеф, Дюпюшийг танилцуулаад хажууд нь суудал гаргалаа.

	Хэн нь ч түүнийг бараг анхаарсангүй. Тэд хааяа нэг ажил хэргээ ч юм уу, голдуу болох гэж байгаа морин уралдаан болон Марселиас цахилгаан утас өгөх ёстой Гастон гэдгийн тухай ярих болохоороо л тоглоомоо түр орхино.

	Хоолны өрөөнд ширээ засаж эхлэн, гал зуухнаас өөрийн эрхгүй францад байна уу даа гэж бодогдохоор сайхан үнэр ханхална...

	Жеф, Дюпюш рүү нүд ирмээд буланд аваачив.

	— Чамд мөнгө бий юү?

	— Арваад доллар бий.

	— За яах вэ. Одоохондоо юм олж амжаагүй байхдаа манайд суу, дараа нь төлнө биз гэж архирах мэт дуугараад, — Энд суугаад хоолло гэв.

	Лили хажуугийн ширээн дээр хоол идэж байв. Өмнөө роман тавьжээ. Бусад хүүхнүүд ч ирж хурдхан шиг таваг шөл хоослон, жимснээс идчихээд алга болоод өгнө. Дюпюш эдгээр нь белот тоглож байгаа эрэгтэйчүүдийг халамжилж байдаг нөгөө хорооллын хүүхнүүд гэдгийг гадарлалаа.

	— Лилигээр юм заалгаж аваарай. Сайн хүүхэн дээ. Зөвхөн арван цагаас л ажлаа эхэлдэг болохоор чамд түншээ аваачих газрыг чинь зааж амжина... Хүүш Лили, миний ярьсныг сонсож байна уу?.. гэвэл

	— Дуртайяа зөвшөөрье гэж цаадах нь дуугарав.

	Бүх юм аятайхан байлаа. Ерөнхийдөө Панамыг бодвол энд хамаагүй илүү хөгжилтэй ажээ. Нарийн яривал Колоныг хот гэж нэрлэхээргүй агаад үүнийг хөлөг онгоц түр зогсох үеэр буух гадаадынханд зориулан босгожээ.

	Хэд хэдэн хорооллыг тэр чигээр нь зах, шар айргийн мухлаг, зоогийн газар, шөнийн цэнгээний газрууд эзэлжээ. Түүнтэй залгаад Панамд байдаг шиг негрийн модон байшин цуварна. Энд бас өөрийн негр хороолол бий.

	— Та Колонд урьд нь байгаагүй юу? гэж хол хол алхлан Дюпюшийг арай ядан гүйцэж яваа Лили асуув.

	Хар үстэй, бондгорхон Лили өмнөдийн аялгаар ярина. Харваас Ажьен юм уу, Тулузаас ирсэн бололтой.

	— Би энд хагас жил илүү амьдарч байна. Урьд нь Калифорний нэгэн эстрадын хамтлагт ажилладаг байлаа... Хараарай!.. Эндээс л нөгөө тусгай хороолол эхэлнэ...

	Яг л Панамд байдаг шиг хоёр давхар модон байшин, зөвхөн доод давхрын мухлаг, урлангийн оронд хаалга нь шууд гудамж руу гарсан зочдын жижиг өрөөнүүд харагдах ажээ.

	Байшин болгоны үүдэн дээр өнгөт арьстан, негр юм уу цагаан арьстан хүүхэн суух ажээ.

	— Та энэ хүүхнийг Жефийнд хооллохыг нь харсан даа. Шөнөдөө хэдэн доллар олдгийг нь мэдэх үү?

	Арван таваас хорь. Жил болгон л нөхөртэйгөө хамт Франц явж хоёр сар амардаг юм.

	Лили Дюпюшийг бүх цэнгээний газраар оруулав. Хөгжимчид суудлаа эзлэн анхны гийчдийг хүлээн тоглоход бэлэн сууцгаасан үе байлаа. Толины өмнө урхидагч эмэгтэйчүүд нүүр амаа будаж шунхадна.

	— За, энэ бол «Атлантик», энд би ажилладаг юм. Хамгийн олигтой шөнийн цэнгээний газар даа. Энд танд захиалгаас хорь, шампан дарснаас гучин хувийг өгөх болно. Миний ширээ тэр, баруун талынх нь... Хэрэв надад хүн олж ирэх юм бол би ч бас хоосонгүй байх болно...

	Тэд «Атлантик»-ийн хөхөлбөр ягаан танхимаас гараад «Улаан тээрэм»-д очив.

	— Энэ бол нөгөөдхөө арай гүйцэхгүй газар... Урхидагч нар нь өнгөт арьстнууд. Манай «Атлантикт» бол хориотой...

	«Улаан тээрмийн» дараа «Халуун оронд» оров. Эндхийн эмэгтэйчүүд нь хачин царай муутай, ширээний бүтээлэг нь олиггүй ажээ.

	— Ер нь шөнийн цагт гавьтай зүйл биш. Олсон хүмүүсээ нэг цэнгээний газраас нөгөөд л аваачих нь гол байна... Хэрэв хоол унд идье гэвэл, олигтой ресторан нь «Халуун орны» цаахна байдаг юм...

	Бүх цахилгаан чимэглэл нэгмөсөн гялсхийтэл асан, америк усан цэргүүд гудамжаар дүүрч эхлэв.

	— Түр баяртай!.. Ажилд очих болчихлоо...

	Дюпюш хотоор удтал тэнэж байгаад, дараа нь нэг зоогийн газар орж исэр дээр суугаад виски захиаллаа. Тал талд л чарлах хөгжмийн хахир дуу хангинана. Зөөврийн тэрэг цуван, хөлөг онгоцноос зорчигчдыг авчирна. Тэдэнтэй хамт ирэх гоё хүүхнүүдийн дийлэнх нь цайвар үстэй байх ажээ. Нэг зарим нь үдэшлэгийн даашинзтай, нөгөө зарим нь усны хувцастайгаа байна. Хаана бол хаана негрүүд гүйлдэн цэцэг, дэвүүр, хуурсан самар, тарвас, зүссэн амттан гээд л зүсэн бүрийн юмс наймаална. Хар арьстан хүүхдүүд машины хаалга онгойлгон, гутлыг нь цэвэрлэж, сугалаа худалдаж аваач гэцгээнэ.

	Дюпюшийн хажууд нэгэн эрэгтэй хүн суугаад англиар ярин хамт ууцгаая гэв. Ихэд согтсон сайх эр Францын хойд эргээр дайны сүүлчийн жил байхдаа сурсан хэдэн франц үгээ санах гэж аргаа барна.

	— Амьен... Компьен... гэж ямар ч утгагүй давтан хэлнэ.

	Дараа нь Таити орох гэж яваагаа тэнд арал худалдан авч эдлэнтэй болоод тариа тарина гэдгээ ярив. Тэр нь ганцаар үлдэхээс ихэд айн, Дюпюшийг явуулахгүйн тул мөрнөөс нь зуурчхаад тавьсангүй.

	— Чикагог мэдэх үү?

	— Үгүй.

	— Нью Орлеаныг?

	— Бүр ч үгүй.

	Францаар ярьдаггүйдээ ихэд халаглан цухалдахад нь Дюпюш түүнд англиар ярьдаггүй гэдгээ хий дэмий л тайлбарлахыг оролдов. Гэлээ ч ярианых нь утгыг ойлгожээ. Тэр нь Чикагоос гарснаас хойш үргэлж согтуу байгаа бөгөөд Таити хүртэл согтуу чигээрээ явна гэж шийджээ. Түүнийхээр бол замын уйтгараа ингэж л мартагнах хэрэгтэй гэнэ.

	Лангууны цаанаас зоогийн газрын үйлчлэгч ямар нэг дохио өгнө. Америк эр бөөн доллар гаргаж ирээд, хэдийг лангуун дээр чулуудсанаа Дюпюшийг дагуулан өөр нэг зоогийн газар оров.

	— Таитийг мэдэх үү?.. Таити бол сайхан газар... Гайхалтай!.. Ниццаг мэдэх үү?.. Бас л сайхан, гайхалтай... гэнэ.

	Тэд дараагийн зоогийн газар ч бас л уув. Энд Америк эр коктейльд нь чидун жимс хийгээгүйгээс болж уурлан завдав...

	— Тантай цуг яваа юм уу?.. гэж Дюпюшээс асуув.

	— Үгүй... Би ерөөсөө танихгүй...

	— Ядахдаа та ямар онгоцноос, буусныг нь мэднэ биз дээ?

	Согтуу эрээс асуухыг оролдсон боловч цаадах нь зөвхөн л чидун жимс шаардан мөөрөх мэт дуу гаргана. Хөлөг онгоцныхоо нэрийг санахгүй байв.

	Өглөөний гурван цагийн үес согтуу эр явган хүний зам дээр толгойгоо барин суугаад, уйтгартайгаар доошоо ширтэж суув.

	Халаасанд нь гурван зуугаас багагүй доллар үлдсэн бөгөөд Дюпюш түүнийг нь авч хадгалдаг ч юм билүү гэж бодов.

	— Та өчигдөр үдэш ирсэн онгоцных уу? гэж асуулаа.

	— Надад хамаа алга...

	— Та онгоц руугаа очих хэрэгтэй... Нэрийг нь санахыг хичээ дээ.

	Тэр хоёрыг тойроод хүмүүс бөөгнөрөв. Хэн нэг нь өчигдөр ирсэн «Вила Амьен» Таити руу явж байгааг хэлэв. Өнөө шөнө замд гарна гэнэ.

	Дюпюш америк хүнээ арайхийн хөлсний тэргэнд чирч суулгалаа. Тийн боомтод очоод сураглахаар явав.

	— Вил д’Амьен уу? Зангуугаа өргөж байна!

	Америк эрийг мотортой завинд суулгаж өгөхөд, харанхуй дундуур далд орлоо. Дюпюш зогсоол дээр эгээ л өөрөө усан онгоцноос хожигдох дөхсөн юм шиг санаа нь зовж зогсов.

	Лилитэй уулзмаар санагдан. «Атлантик» руу очлоо. Лили ширээн дээрээ гадаадын хүнтэй сууж байсан учир холоос л инээмсэглэхээс хэтэрсэнгүй.

	Тэр эхнэртэй хүн, эхнэр нь сувгийн нөгөө үзүүрт хоцорчээ! Эхнэрээ санаж байна уу гэвэл, ёстой үгүй!

	Гэвч үүр гэгээрэхийн өмнөхөн энэхүү уйтгартай үед сэтгэл нь эвгүйрхэн, байж суухаа олж ядан, америкийн хэлсэн

	— Таити!.. Сайхан газар, гайхалтай! гэснийг өөрийн эрхгүй амандаа давтаж суув.

	Түүнийг Өмнөд Америк руу явах нь гэдгийг дуулаад Амьенд бүгд л түүнд атаархаж байж билээ.

	Таити ч зүүд зэрэглээ шиг л газар байж таарна. Гэлээ ч хөдөлж байгаа усан онгоцыг харах болгондоо Дюпюшийн зүрх базлах шиг болно. Тэр усан онгоц хаашаа явах нь хамаагүй түүний зүрх ёгхийх ажээ... Ялангуяа зорчигчдыг нь харахад их зовлонтой. Цав цагаан хувцастай тэдгээр хүмүүс цэвэрхэн тавцан дээр зогсоцгооно. Тэд инээмсэглэнэ, ер нь холын аянд гарч байгаа санаа зовох юмгүй зорчигчид ямагт инээмсэглэж байдаг билээ. Хоолны газраас зочдын өрөөнд тэндээсээ зоогийн газар орно. Тэд хүүхдийн тоглоом шиг энгийн хор шаргүй хэзээ ямагт усан онгоцон дээр тоглож байдаг тоглоомоор ч юм уу хөзрөөр тоглоно.

	Тэгээд зогсох болохоор яадаг гээч! Бие биеэ дуудан хэсэг хэсгээрээ бөөгнөрч ирээд л ойртож буй эргийг дурандан, ямар мөнгөөр худалдаа хийж болохыг, үнэ ханшийг нь асууцгаана. Зорчигчдод юм бүгд л сонин санагдаж зугаацуулна. Ил захидал зарж байгаа негр ч, хэд хэдэн хэл холин бантагнуулах хөлсний тэрэгний жолооч ч, гаалийн түшмэдийн хувцас ч адилхан...

	Дюпюш буудалдаа буцаж ирэв. Жеф ширээний ард орой үлдсэн хоёр үйлчлэгчтэй сууж байв. Бүр юм ярихаа ч больчхоод, бие бие рүүгээ харж, сэрүүнд тааваараа тамхи баагиулна. Жеф Дюпюшийг суу гэж сандал заав. Ерөнхийдөө энэ бүх байдал ах дүү Монтийн кафег ихэд санагдуулна. Зөвхөн энд гэрэл гэгээ ихтэй, илүү цэвэрхэн, үйлчлүүлэгчид нь цагаан арьстанд л ялгаа нь байв. Дюпюш устай хольсон гоньдын охь захиалаад, вандан дээр ядарсан шинжтэй суулаа. Эхлээд энд байгаа хоёр юу хүлээгээд байгааг гадарласангүй. Гэвч удалгүй учрыг нь ойлгов. Хоёр хүүхэн орж ирээд нэг нь, 

	— Тэнхээ тасарчихлаа! Өлсөж үхэх нь!.. гэлээ.

	Нөгөөдөх нь хоёр эрэгтэйн нэгийг үнсээд юу ч хэлэлгүй суучхав.

	— Хоёр халуун хоол!

	Жеф Дюпюш рүү хараад авбал цаадах нь тааварлачихсандаа улайчхав.

	— Сонгинотой шөл гударчихна гэдэгт чинь мөрий тавьсан ч болох байна гэж Жеф хэлээд, — Хүүе жаалаа! Гурван сонгинотой шөл... гэв.

	— Олон хүн ирэв үү?

	— Францын онгоцоор бараг хүн ирсэнгүй... Хоёр гурван түшмэд авгайтайгаа. Нэг нь бүр хүүхдээ дагуулж ирсэн байна... Дараа нь чилийн усан онгоц ирсэн. Тэд л болсон хойно гадаадын мөнгө гэж байх биш... Юу ч хийж чадахгүй хий дэмий л «Энэ чинь песогоор хэд болох вэ?» л гэх юм гэж ярилаа.

	Бүгд л эвшээцгээнэ. Жеф гүзээгээ эвтэйхэн байлгахын тул сандлын түшлэг налав. Цамц нь өмднөөсөө гарчээ.

	— Берта дахин юм хэлсэнгүй юү?

	— Гонгиноод үзэг л дээ... Нүүрийг нь самардаад өгөмз!

	Үүнийг нэлээд уралцдаг байрын царайтай дөч эргэм насны цайвар үстэй хүүхэн хэлжээ. Саявтархан нэг хэрүүл гарсан аж. Берта уг нь тэдэнтэй цуг Жефийнд хооллож байтлаа нэгэн удаа Берта найзынхаа тухай ямар нэг юм ярьчихсан англиас болоод уралцжээ.

	— Дэдэ их сэтгэл нь зовж байна билээ...

	Дэдэ гэдэг нь Бертийн халамжлуулагч бөгөөд тэр хэрүүлээс болоод Жефийнд хөзөр тоглож чадахаа больжээ. Иймээс тэр шоовдорлогдоод одоо нэгэн германы жижиг ресторанд хоол идэхээс өөр аргагүй болжээ.

	Сайхан шөл байсан учир Дюпюш ам хамраа ололгүй идчихэв.

	— Хүүе, хараач! Энд чинь бүр жинхэнэ груер17 байна гээч! хэмээн Дюпюш гайхан дуу алдав.

	— Чи юу гэж бодоо вэ?..

	Эмэгтэйн нэг нь түүнээс, 

	— Та бельги хүн үү? гэлээ.

	— Үгүй.... Та яагаад тэгж бодов?

	— Таны хэл яриа чинь л... Гэхдээ та ямар ч байлаа гэсэн хойд нутгийн л хүн байна.

	— Тийм ээ, Амьенийх...

	— Би тэнд нэг хүн таньдаг байлаа. Сувгийн дэргэдхэн нэг кафетай...

	Дюпюш сувгийн дэргэд ямар ч кафе мэдэхгүй учир уучлал гуйв.

	— Та усан онгоцоор хөөцөлдөж байгаа гэж үнэн үү?

	— Үзээд алддаг юм уу л гэж бодож байна.

	— Тэгвэл Бертад битгий хүн аваачиж өгөөрэй!.. Изабелла ч юм уу надад өгч бай, бид ямагт учраа ололцож байдаг улс...

	Изабелла гэгч хар үстэй, шонтойсон урт хамартай хүүхэн амыг нь дагуулан толгой дохив. Цаг ч мэдэгдэлгүй өнгөрч, сонгинотой шөлний аятайхан үнэр гарна. Дюпюш янжуур асааж, хажуу дахь хүн нь байдгаараа эвшээв.

	— Ер нь явж унтацгаавал яасан юм?

	Тэд Жефийн хажууханд дотор тавилгатай өрөө хөлсөлж авсан улс байжээ.

	Жефийн хувьд дахиад бүтэн хоёр цаг кафед сууж байх хэрэгтэй. Гэвч энэ нь өглөө хамгийн түрүүн босчихсон байхад нь саад болохгүй. Жеф гурван цагаас илүүгүй дуг хийдгийг цөм мэддэг байв. Өдөр байсхийгээд л сандал дээрээ хэдэн хувь дугхийгээд авах агаад энэ нь өөрт нь бүрэн хангалттай гэж үзнэ.

	— Чиний өрөө хоёр давхарт гурав дахь нь. Гудмын буланд жорлон байгаа... гэж Жеф Дюпюшт хэлэв.

	Дюпюш цөмтэй нь гар барих хэрэгтэй юу, үгүй юу гэдгээ мэдсэнгүй. Гэвч явахдаа цөмтэй нь гар барив. Түүнийг гаран гартал нь араас нь харсаар л байлаа.

	 

	* * *

	 

	Цааш юу болов оо? «Вил д’Амьен» сувгаар аажуухан хөвж хүчтэй тольдуурууд нь эргийг гэрэлтүүлэн ахмадын тавцан дээр ахмад, боцман хоёр зогсож, зорчигчид, согтуу америк хүртэл өрөөндөө нойрсоно. Түүнээс гурван зуун долларыг нь моторт завины хүн дэлсчихээ болов уу даа? Ер нь ингэхэд, яагаад болохгүй байх билээ?..

	 

	
VII

	 

	Лили үүрээр шахам ирэхдээ ганцаараа байсангүй. Нарны туяа хацрыг нь гижигдэн сэргээх үед Дюпюш дөнгөж зүүрмэглээд л байлаа. Хажуугийнх нь өрөөнд шивгэнэлдсэн хэвээрээ л. Доод давхарт сэрүүлэгтэй цаг цангинатал хангинана.

	Өглөөний зургаан цаг. Дюпюш нүдээ хагас анин өглөөний галт тэрэг долоо аравт ирдгийг бодон хэвтэв. Вероника түүнд сууж амжих болов уу? Бас Эжен Монти түүний гуйсныг биелүүлээ болов уу? Вероника ч амжиж суугаагүй юм бил үү?

	Дюпюш босож сахлаа хусаад хувцсаа өмсөв. Нойргүй хоносон мөртөө ядарч зовоогүй нь гайхалтай байлаа. Өглөөний агаарт чихэнд дасал болоогүй элдэв чимээ тархана. Панамтай харьцуулбал энд усан онгоцны яндан дуугарах, өргөгч цамхаг хяхтнах нь илүү их ажээ. Тэгсэн мөртөө трамвайн чимээ, зах руу явж байгаа морин тэрэгний хяхтнах үл сонстоно.

	Доод давхарт, хөл нүцгэн шал хяхтнуулах сонстоно. Дюпюш доош буувал өнгөт арьстай Боб том данханд кофе чанаж байгааг харав. Цонхны хаалгыг Дюпюшт зориулан онгойлгов. Гудамжинд хүнгүй хэвээр галт тэрэгний буудал хүрэх замын турш зөвхөн хоёр америк цагдаатай л дайралдав.

	Галт тэрэгний буудлын цаг долоо арвыг зааж байв. Дэндүү эрт иржээ. Дюпюш тавцан дээгүүр зугаалан, зам төмрүүд нийлэн ганц зураас болон одох тэртээ алсыг ширтэнэ. Одоо энэ галт тэргээр Вероникийг ирнэ гэдэгт ам гарсан ч чадах байлаа. Яг таг итгэлтэй байв. 

	Вероникийг бух тэрэгний арын вагонд байхыг хараад ямар ч байсан баярлаад явчхав. Хоёр талаасаа онгорхой гуравдугаар зэргийн вагон байлаа. Вероника өвдөг дээрээ боодолтой юмаа тавьчихсан томоотой гэгчийн шовойтол суужээ.

	— Пюш!.. хэмээн гар өргөн орилов.

	Дюпюш түүнийг тавцан дээр шууд үнсчих дөхсөн боловч биеэ арайхийн барилаа. Америк түшмэд түүнийг нааш цааш нь түлхэлнэ. Дюпюш сайхан зантай, Вероника ч түүнд боодолтой юм, чемодануудаа өгөхдөө инээнэ. Ийм их юм авчирч чадсандаа додигор байна.

	— Чи ийм их юм яаж галт тэрэгний буудал руу чирч ирж чадаа вэ дээ?

	— Аав ээж намайг гаргаж өгсөн...

	Энэ нь Космогийнхон гэрээрээ оёдолчны байшингаас өглөөний таван цагт гарчээ гэсэн үг байлаа. Бүгдээрээ л ондойж сондойсон юм, чемодан барьцгааж оёдолчны урлан дундуур хоёр гурван удаа цувран гарахыг нь хараад Банавантюрын царай ямар байсныг төсөөлөв.

	— Хүлээж бай. Юмаа ачаа хадгалдаг газар орхиё. Би Жефтэй очиж яриад, юу хийж, яахаа асууя.

	Дюпюш Вероника гүзээлзгэнийн өнгөтэй шинэ бүрх өмссөнийг сая л харлаа. Гартаа бор цаасанд боосон юм барьжээ. Дюпюш түүнийг нь барих гэвэл дургүйцэн, 

	— Хэрэггүй! Миний новш байгаа юм! гэв.

	Хүн амьтангүй гудамжаар тэдний алхаа нь тод цуурайлна.

	— Чи өрөө олоо юу? гэж Вероника асуув.

	— Олсоон. Арай зайтайхан газар.

	Тэд буудалд ойртон ирэв. Жеф пиджакгүй хаалган дээрээ зогсчихсон сэрүүн агаараар амьсгалж байв. Тэднийг харсан боловч жишим ч үгүй байв. Яагаадыг бүү мэд, Дюпюш нэг эвгүй юм болохыг, зайлшгүй болох нь гэдгийг мэдрэв. Жефт ойртон ирлээ. Тэр нь богинохон пастил чихэр хэлэн дээрээ тавиад, шар хайрцгийг нь өмднийхөө халаасанд хийв.

	— Өглөөний мэнд! гэж Дюпюш хажуугаар нь гарахдаа хэллээ.

	Жеф юм дуугарсангүй түүнд зай тавьж оруулав. Түүнийг ормогц Жеф Вероникийн хамрын өмнө хаалгаа хаачхав. Дюпюш үүнийг нь ажигласангүй. Эргэж хараад, 

	— Өнөөдөх чинь хаачив аа? гэж бувтналаа.

	Өмнө нь чулуун хөшөө шиг хөдөлгөөнгүй булиа Жеф зогсоно. Жеф том алаг нүдээрээ Дюпюшийг ширтэн, долоовор хуруугаараа дух руугаа хатган учиртайхан эргүүлнэ.

	— Юу болоо вэ, Жеф?

	— Чи чинь солиоров уу?

	— Яагаад?.. Энэ чинь Вероника байхгүй юу даа...

	— Мэдэхгүй юм, Вероника ч байж магадгүй. Гэвч энэ чинь негр учир би байшингийнхаа босго алхуулахгүй гэдгийг л мэдэж байна. Би чамайг тэнэгийг чинь мэдэж байсан ч арай иймдээ хүрчихнэ гэж бодсонгүй... Биднээс хэн нэг нь энэ сармагчнуудтай холбогдож байхыг харсан уу, чи? Цагаан арьстан хүн негр хүүхэнтэй гудамжинд үзэгдэхийг үзсэн үү?.. Тэгээд үүний чинь дараа чамтай үг солино гэж бодож байна уу?

	Дюпюш ширээн дээрээс сүрлэн бүрхээ аваад намуухнаар, 

	— За яах вэ... гэлээ.

	— Чи хаашаа явъя гэж бодож байна?

	— Одоогоор мэдэх юм алга...

	Жеф араас нь, 

	— Дюпюш, сонс! Энэ бол чи манайд байх эрхгүй гэсэн үг огт биш шүү, ойлгов уу? Ир, тэгэхдээ, ганцаараа... гэж хашхирах үед нь Дюпюш хаалган дээр оччихсон байлаа.

	Вероника хаалганы хажууд цаасанд боодолтой юмаа өвдөг дээрээ тавиад сууж байв. Дюпюшийг харангуутаа босон харайж гөлөг шиг араас нь дагав. Тэгснээ санаа алдан, 

	— Би ямар ч юм бүтэхгүй гэдгийг мэдээд байсан юм аа!.. гэлээ.

	 

	* * *

	 

	— Би ганцаараа явсан нь дээр юм. Тэгэхгүй бол чамд үнэрхэж мэднэ... гэж Вероника түүнд хэллээ.

	Тэгээд дотор нь мэдээж ногоон даашинз, хэдэн дотуур хувцас нь байгаа боодолтойгоо авч явав. Дюпюш булангийн мөхөөлдөс зардаг сүүний газар үлдэв. Тэнд цаг хяраатай суулаа.

	Сүүний газар негрийн хорооллын яг захад оршино. Хот нь шинэхэн болохоор ч тэр үү негрийн хороолол нь Панамынх шиг тийм дүнсгэр харанхуй биш ажээ. Гудамж нь өргөн, сайр асган тэгшилж дагтаршуулжээ. Цэвэрхэн саруул сүүний газраас ариг тааламжтайяа ханхална.

	Цаахна талын задгай газар баахан ор дэвсгэрийн даавуу өнгө бүрийн цамц болон дотуур өмдийг наранд хатаахаар дэлгэжээ. Түр зуур зогсож байгаа галт онгоцны зорчигчдын дотуур хувцсыг энд хэдэн цагийн дотор угааж, индүүдэж амжина. Эрэгтэй эмэгтэй негр хүүхдүүд сургуульдаа явцгаана. Хав хар, шоколад шиг, өнгөт цайвар арьстай тэдгээр хүүхэд, түүний идэж байгаа нимбэгтэй мөхөөлдөс рүү нь харан харан хажуугаар нь өнгөрнө.

	Вероника хол явснаас зайлсангүй. Дюпюш эхний нэг хоёр гурван байшинд орохыг нь харжээ. Дараа нь булан тойроод бараа нь тасарчээ. Хагас цагийн дараа баярлаж хөөрөн, амьсгаадсан амьтан гүйж ирэв. Сандал дээр унангаа амьсгаагаа дарж ядан байж, 

	— Пюш би олчихсон шүү! гэлээ.

	Боодол нь алга байв.

	— Мартиникийн хүмүүс байна. Нэр нь бас Космо юм... Аавын холын садан байж таарна...

	Дюпюш түүнд мөхөөлдөс авч өгвөл, түүнийг нь жижиг хэлээрээ амтархан долоож, 

	— Пюш харж л байгаарай. Энд Бонадантюрынхаас хаа хамаагүй илүү байна даа... гэв.

	Байшинг шинэвтэр цайвар ногооноор будсан байв. Доод давхарт нь залуухан негр дугуй засварын газар нээжээ. Сүүлээ дэрвийлгэсэн тогосын зурагтай хананы цаасаар доторлосон тэдний өрөө нь хоёрдугаар давхарт ажээ. Нарийн төмөр орноос гадна өрөөнд нь нэг том ширээ, толь, өлгүүр, жижиг ширээ зэрэг байлаа.

	— Чи сэтгэл ханамжтай байна уу, Пюш?.. Сард ердөө л аравхан доллар. Би нэг сарынхыг нь урьдчилаад төлчихлөө. Пюш, намайг санаж байв уу? Хүсэж байгаа биз дээ?

	Вероника төмөр орны ирмэг дээр суугаад дотуур нь цагаан даавуун богино өмднөөс өөр юмгүй даашинзаа шувт татан тайлав.

	 

	* * *

	 

	Маргааш нь Дюпюш Жефийнд очлоо. Цаадах нь түүний танихгүй хоёр хүнтэй сууж байв. Сайх зочид буудлаас явчихсандаа Дюпюш огтын хар буусангүй. Шал ондоо! Мэдээж Жефийнд хоол унд нь сайн, кафены буйдан нь ч эвтэйхэн байлаа. Түүнээс гадна мөнгөтэй болтол нь өмнөх тооцоогоо хийе гэхгүй гэдгийг мэдэж байлаа.

	Ямар ч байсан Панамаас гарахад л автан байсан эрх чөлөөтэй болно гэхээс сэтгэл нь хөдөлнө. Тэгэхэд Коломбанигаас, кассын ард суудаг Жерменээс салж амарч билээ... Тэр бүү хэл Монтигоос хүртэл! Ах дүү Монти өөртэй нь ихэд эелдэг байсан ч гэлээ зөвхөн хажууд нь байхад л хөдөлж чадахыг байлгачихдаг байлаа. Анхны өдрөөс л түүнийг эрхэндээ оруулж, хойноос нь сүүдэр шиг дагадаг байлаа. Өөрөө хүсэхгүй мөртөө тэдний эрхшээлд бүрэн орж, хөдөлж хийснийг нь шүүн хэлэлцэж, буруушаадаг байлаа!.. Санаа нь зовохыг нь яана!.. 

	Үүний учир нь маш энгийн. Тэд, тэр бүү хэл бусдаас илүү өөрт нь саймширдаг Эжен хүртэл түүнд итгэсэнгүй. Нэгэнт тогтсон байдлыг дагаж түүнд тусалдаг байжээ. Эсвэл Жерменээс ч болж тэгсэн юм бил үү? Цаанаа сүйрэхийг нь л хүлээж байж. Ямар сүйрэл гэдгийг Дюпюш мэдэхгүй байв. Тэсвэр алдан гуниглахдаа нэгэн орой өөртөө гар хүрэх ч юм уу, эсвэл Европ руу явж байгаа хөлөг онгоцонд сэмхэн суучихна гэж бодож байсан юм болов уу?.. Эсвэл сэтгэл санааны дарамтад орж болохоо байгаад эмнэлэгт хэвтэж ч болох биш үү?

	Гэвч үгүй шүү». Вероникийн хэлдгээр "Таг!" байлаа.

	Энэ үг олон утгыг илэрхийлнэ: «За, яах вэ!.., Болиоч! Болно, Ингээд гүйцээ, ханалаа» гээд л... Энэ нь ч дээр, тэр Колонд үлдэж, цаадуул нь сувгийн нөгөө үзүүрт байг. Жефийн асрамжаас гарсан нь ч бас сайн хэрэг. Панамд түүнийг зайдас заруулахаар болгоход нь үгэнд нь орсон. Энд ч гэсэн Жефийн зөвлөгөөг дагасан ч гэлээ, нэг л итгэлгүй яасан ч яах вэ гэсэн байдалтай байлаа...

	Дюпюш боомт руу очив. Зогсоол дээр цагдаа түүнийг дуудаж зуусан тамхи руу нь заахад, тамхиа өсгийдөө даран унтраав. «Грейс Лайн» компанийн Нью-Йоркоос Сант-Яго орж яваа хөлөг онгоц эрэгт тулж ирлээ. Өргөгч цамхаг тэнгэр өөд төмөр нударгаа сунгав. Хөлгийн хашлага дээгүүр цуварсан олон толгой харагдах нь зорчигчид хөлөг зогсохыг тэсэж ядан хүлээж буй нь ажээ. Одоохон тэд, газарт буун харайж, захаар, зоогийн газраар гүйлдэн бэлэг дурсгалын юм аваад орой нь онгоцондоо суун арилж одно. Дам гишгүүр эрэгт шүргэмэгц Дюпюш араасаа хөлгийг дайран эзлэх бөөн негр, өнгөт арьстныг дагуулан зүтгэнэ. Энд бэлэг дурсгалын барааны худалдагч, онгоцны хөндийд байгаа хүнд ачааг эргүүлгээр авч газарт буулгаад, оронд нь шинийг ачих ачаа зөөгч нар байх ажээ.

	Дюпюш хот болон боомтын зургийг сэхээ завгүй дарах бөөн зорчигчдын дунд зогсов.

	Хэн ч Дюпюшээс юу гэж энд ирээ вэ гэж асуусангүй. Аятайхан цагаан костюм өмсөж, цардсан зах, хар зангиа зүүсэн түүнийг зорчигч ч юм уу эсвэл хөлөг онгоцны компанийн төлөөлөгч гэж бодно.

	Агаар нь хүртэл баяр баясгалантай, мансууруулам ажээ. Өмнөд Америкийн нэгэн бүсгүй бусдаас илүү баярлана. Тэр тогтож байж чадахгүй, хоёр найз охиноо чирэн шатаар гүйснээ, дээгүүрээ задгай хөлсний тэрэг дуудав.

	Дюпюш толгой сэгсрэв. Тэр ямар ч амжилт олохгүй байх гэж бодож байсан нь андуурсангүй. Тэгээд идэш болчихоор хүн эрж гарлаа. Бусдыг бодвол тэгтлээ яарахгүй байгаа нэгэн намхан биетэй буурал өвгөнд халж ядан ойртож, 

	— Та хот руу явах юм уу? гэлээ.

	Өвгөн түүн рүү айхавтар харснаа хариулах албагүй гэж бодов бололтой. Харваас англи хүн байв, тэгэхдээ их гарын хүн байжээ. Хувь ч болоогүй байтал түүний зураг хөргийг авч, сэтгүүлчдийн асуултад хариулж гарах нь тэр.

	Ачаа буулгаж эхэллээ. Дюпюш гомдлын мөр хэмээн тавцан дээгүүр дахин жаахан холхисноо, хашлага тохойлдон онгоцны хөндийн түнэр хар нүх рүү харж гарав.

	Тэр ёроолд нь тав зургаан негр ачаа зөөгч нэг машиныг тойрон ган дүүжлүүрийн гогцоог доогуур нь оруулах гэж ядаж байв. Тавцангийн голд Дюпюшийн хажууд, ган аргамжтай хүрдний өмнө эвхдэг сандал дээр жижигхэн биетэй испани хүн сууна. Хөл нь зогсоох дөрөөн дээр байх бөгөөд жолооч шиг гараараа хөшүүргээс барьжээ.

	Испани эр тонгойн онгоцны хөндий рүү харав. Ачаа зөөгчдийн ахлагч хашхиран дохио өгөхөд хүрд харжигнан эргэлдэж аргамжийг орооно. Машин шалнаас хөндийрөн агаарт тогтов.

	Гурван удаа оролдож байж машиныг онгоцны хөндийнөөс гаргаад хагас дугуй үүсгэн эргүүлж, үйлчлэгчийн тусгай хувцастай жолооч нь хүлээж зогсоо эрэгт буулгав. Жолооч тэргээ асаан, хөгшин англи яваад өглөө.

	Хөлөг онгоцны хэвлийд өөр тэрэгнүүд ч байв. Цоо шинэ нэгийг нь хачин сонин хэлбэртэй модон хайрцагт хийжээ. Тавцан ч хоосорч, Дюпюш жаал байзнан, ачаа ачиж буулгаж байгааг жаахан харахаар шийдэв.

	Нэг хайрцаг нь хөлгийн хөндийн амсар дээр юманд тээглэчхэв. Испани эр хөндий рүү тонгойн доорх улсдаа нэг юм хашхирчхаад аргамжаа султгаснаа дахин хөндий рүү шагайлаа. Гэнэт дуу тавин орилж, араатан амьтан л амь тавихын өмнө орилж байна уу гэлтэй хадаалаа.

	Хэн ч юу ч ойлгосонгүй, хажууханд нь зогсож байгаа Дюпюш хүртэл учрыг нь олсонгүй. Испани эр татваганан тийчлэвч гар нь хүрдэн дээрээс хавханд орчихсон юм шиг салж өгсөнгүй.

	Ер нь нэг ёсны хавх байлаа. Зогсоол дээр байсан хүмүүс дуу тавихыг сонссон боловч хаанаас гарч байгааг нь олсонгүй. Өлийж ирээд л хөлөг рүү харна. Дюпюш юү ч хийж чадсангүй, салхинд гардаг тавцан дээрээс тийшээ очиж болохгүй байв. Эцэст нь нэг офицер гүйж ирэв.

	— Болгоомжтой.

	Эргүүлэг хачин муухай чахран, офицер хөшүүргээс барин аргамжийг буцаан сулрууллаа. Тэрэгтэй хайрцаг доошоо болж, хөөрхий испани цусандаа хутгалдан тавцан дээр өнхөрч чимээгүй болов.

	Цааших явдал нь нүд ирмэх зуур өнгөрөв. Хөлгийн эмч гүйж ирж, эрэг дээр түргэн тусламжийн тэрэг ч хүрээд ирлээ. Дахин орь дуу тавьсангүй. Зөвхөн гутлын чанга чанга алхлах, нам дуугаар тушаал заавар өгөх сонстоно. Испанийг дамнуурга дээр тавин түргэний тэргэнд хийв.

	Усан цэрэг хувинтай ус цацахад тавцан дээрх цус дорхноо арилав. Доор хөндийд ачаа зөөгч таван негр хийд өргөгдсөн машины доор зогсоно.

	— Юу бол оо вэ? гэж Дюпюш хажуугаараа өнгөрсөн офицероос асуув.

	— Аргамжинд гараа хийчхэж, хуруунууд нь хүрдэн дээр үлдсэн дээ.

	Нар шарж, хүмүүс ч дуугаа хураажээ. Ачаа зөөгч нар сүүдэр бараадан сууж авав. Хөлөг онгоцны кампанийн төлөөлөгч гүйж ирж, бөөгнөрсөн зөөгчдийн нэгнээс нөгөө рүү нь харайна. Тэгэхэд нь Дюпюш шийдэж, эрэг рүү очоод сандарсан төлөөлөгчийн ханцуйнаас татан, 

	— Танд машинч хэрэгтэй юү? гэв.

	— Хот руу хүн явуулчихсан, удалгүй өөр хүн ирүүлэх байх... Гэвч тэр болтол... гэхэд нь

	— Би энэ ажлыг мэднэ ээ, тусалж болох л байна... гэв.

	Дюпюш инженер гэдгээ хэлсэнгүй.

	— Тэгвэл бушуул!.. Бид нэг цагаар хожигдоод байна. Танд, илүү цагаар ажилласных шиг хөлс төлнө шүү.

	 

	* * *

	 

	Дюпюш хааш яаш, яаралгүйхэн шиг алхлан Жеф рүү очлоо. Оройн ундааны цаг байсан учир байнгын хэд суудлаа эзэлжээ.

	— Өө чи хүрээд ирэв үү? За тэгээд түнш олж чадав уу даа? гэж Жеф хүнгэнэн асуулаа.

	— Үгүй шүү, гэхдээ ажил олсон. Чамд хэдийг төлөх билээ? гэснээ долоо найман доллар гаргаж ирэв.

	Хөлөг онгоцны компани хэлсэндээ хүрч ердийн хөлснөөс хоёр дахин илүү хөлс төлжээ.

	— Ямар ажил?

	— Өргөгч цамхгийн машинч. Тэнд золгүй явдал болж одоохондоо түр ажиллах боллоо... Ер нь тэндээ үлдэнэ гэж бодож байна. Ямар ч байлаа гэсэн үйлдвэрчний эвлэлийн гишүүн болохгүй юу гэж байна билээ...

	— Шившгийн юм! гэж эмэгтэй хүн дуугарав. Лили дөнгөж босоод хажуу талын ширээнд хооллож байжээ. Хэн нэг нь инээд алдахад, Жеф ч байдгаараа инээдээ барьж ядна.

	— Ганц зөв юм хийсэн хүн чинь гуяа алгадахаас биш яах вэ.

	Дюпюш учрыг нь ойлгосонгүй. Тэр нь ажил олсноороо тэднийг гайхуулах гэсэн чинь харин цаадуул нь шоолон доромжилж байдаг.

	— Нусгай минь ойлгохгүй байна уу? Тэгвэл ямар нэг машинч баяжсан гэж дуулсан уу, хэл л дээ?.. Чи тэнд юу хийх юм?

	— Өргөгч цамхаг дээр ажиллана.

	— Гайхалтай юм. Тэгээд тэндээ голоо тасартал хадагдах чинь тэр. Азтай учрал байдаг юм аа гэхэд, тэр өргөгч цамхаг дээр чинь л лав байхгүй гэдгийг ойлго. Зайдас, сугалаа зарж, явган хүний замаар тамхины шилбэ түүж, машины хаалга онгойлгож өгч болно... Энэ бол аз нь таарвал баяжихад чинь саад болохгүй. Хэрэв чи ажилчин болж, дээрээс нь бас үйлдвэрчний эвлэлийн гишүүн болчих юм бол тэгээд л дуусаа!..

	Явдаг хүүхнүүдийнхээ харамжаар амьдардаг хэд буландаа суучихсан инээмсэглэж, зөвшөөрөн толгой дохиж суув.

	— Би чамд хэдийг өгөх вэ? гэж байдгаараа улайсан Дюпюш дахин асуув.

	— Чи уурлачихаа юу?

	— Үгүй дээ.

	— Ганц аяга юм уугаад, пидэн хар царайт руугаа оч... Чи над дээр дахин ирж, толгой хоргодох юм гуйхыг чинь үзнэ ээ...

	Жеф аахилан босож, хайрцгаас хөзөр аваад цаадуул руугаа очив.

	— За яав, тоглох уу?

	— Түүний зөв шүү дээ... Хэрэв тэр хавханд нь орчихвол... гэж Лили аяархан хэлэв.

	Хавханд! Нөгөө испанийн гар шиг... Ган араан дээр өдөржингөө цус байж билээ. Дюпюш урам хугарч байгаагаа харуулахгүйн тул аяга пиво уув.

	Дараа нь гэр өөдөө яаран, шинэ сууцаа зэгсэн зовж байж олов. Вероника цонхон дээр суучихсан хоёр савтай цэцгэн дундаас хамар нь цухуйна.

	— Пюш чи хаана байв?.. Би санаа зовоод л байлаа...

	Ачаа хадгалуулдаг газар очиж амжжээ. Өрөөгөө өөрийнхөө үзэмжээр янзлаад, юмаа байрлуулжээ.

	— Пюш, би өлсөөд байна!

	Оройн долоон цаг болжээ. Тэд зөвхөн негр, эрлийз нар л ордог банз эвлүүлэн барьсан ресторанархуу юманд хоол идэв.

	— Пюш ээ, энд санкоче байна! гэж хажуу талынхаа хүний тавагтайгаас гарах уурыг үнэртсэн Вероника дуу тавив.

	Дюпюш ч бас эрт үеийн боолуудын бантан болох санкоче идлээ. Дотор нь шарсан төмс, шөл, эрдэнэ шиш, хонь болон ямааны хэрчсэн мах гээд юм болгон байна.

	Эцэст нь Дюпюш, 

	— Би ажил олсон... Одоо бид мөнгөөр айлтгүй... гэж хэлэв. Хором зуур, Вероника түүнд Жеф болон түүний нөхөд шиг хариу хэлнэ дээ гэж санагдаад явчхав. Гэвч Вероника зөвхөн хөмсгөө хөдөлгөөд, 

	— Ямар ажил? гэлээ.

	— Машинч... Ерөнхийдөө өргөгч цамхаг дээр ажиллах ажилчин...

	Вероника сэтгэл нь амарсан бололтой хоолоо гүйцээж идэв. Хоолоо идчихээд Дюпюш өөр хийх юм байхгүй учир салхинд жаал явахаар шийдлээ. Наргил мод, тачир ногоон ширэг ургасан далайн эрэг рүү очив. Эндээс цэцэрлэгээр хүрээлэгдсэн тохилог байшингуудтай америкийн хороолол эхлэх ажээ. Хаа нэгтээ цагаан хувцастай хүмүүс тоглож байгаа газрын теннисийн талбай улааран харагдана.

	Вероника Дюпюшийн хажууд аль болох эгцрэхийг хичээн толгой өргөн тожир тожир алхална.

	— Пюш, чи сэлж чаддаг уу?

	— Мэдээж.

	— Би ч бас чадна. Усанд очиж орох уу?

	Гэвч Дюпюш «Зөвхөн бүсийн оршин суугчдад л тэр газрыг ашиглахыг зөвшөөрнө» гэсэн бичиг байхыг харав.

	Өөрөөр хэлбэл америкчуудад гэсэн үг.

	Америкчууд ч усанд сэлж харагдана. Алсад аврах завь аажуухан тойрно. Далайн намуун салхи наргил модны гордойсон хатуу навчийг сэрчигнүүлнэ.

	— Чи юу бодоо вэ, Пюш ээ?

	— Зүгээр юу ч бодоогүй.

	Үнэндээ ч бодол санаа нь тогтворгүй учир юуны тухай гэдгээ хэлчхэж чадахгүй байлаа.

	Түүнийг ажил олж чадахгүй байхад нь гадуурхдаг байв. Тэгээд машинчийн ажил олохоор нь шоолж инээлдэнэ. Үнэндээ Жефийнд Дюпюш нэг л эвгүй байжээ. Монтийнд бол бүр ч дор, Коломбанийг бүр ч ярилтгүй.

	Тэд цөм л, нийгмийн янз бүрийн давхаргын улс!

	Түүний байх газар нь Нансийн их сургуулийн хүрээнд байж болох бус уу? Үгүй! Тэнд хэзээ ч аятайхан байдаггүй байснаа санав. Оюутнуудын ихэнх нь түүнээс баян увайгүй зантай байлаа.

	Дараа нь сүйт бүсгүй дээрээ очдог болоход байнга л марган, эцэгтэй нь ам муруйдаг байв!

	Вероника дуугаа хураажээ. Тэр ч бас ямар нэг юмны тухай бодож байж болох бус уу? Юуны тухай вэ гэдэг нь л байна.

	Ер нь ингэхэд энэ бүгд яаж ийм болов оо? Тэд хоолоо идчихээд зугаалж явахад нь харсан хүн болгон гэр бүл улс л гэж бодсон байж таарна. Дюпюш Вероникийг энд хамт байгаад баярлаж байв. Одоохон өрөөндөө очиж, хувцсаа тайлаад, нэг орон дээр хэвтэх болно...

	Гэтэл энэ нь негр байдаг!.. Арван зургаа ч хүрээгүй... Дюпюш бас эхнэртэй хүн гэж байгаа. Өөртэй нь адилхан цагаан арьстан. Тэд нэг хотод, нэг гудамжинд төржээ. Эцэст нь ав адилхан хүмүүжил олж авсан.

	Гэвч эхнэр нь сувгийн нөгөө талд үлдэж, харин Колонд Вероника ирчихсэн байдаг!

	— Чи өөр хороололд суумаар байгаа юм биш биз дээ? гэж Вероника гэнэт асуув.

	— Ямар хороололд?

	— Ямар нь ч яах вэ дээ, негрийнх л биш бол....

	— Чи яагаад ингэж асуув?

	— Мэдэхгүй... Чи тусдаа амьдраад, над дээр ирээд байж болох л юм...

	— Үгүй!

	Хажуугаар нь өнгөрөх улс тэднийг харна. Зөвхөн америкчууд л аягүйрхэн энэ хачин хосыг хараагүй дүр үзүүлнэ. Дураараа л болог! Элдэв зөвлөгөө яншиж, яаж амьдрахыг сургаж байдаг энэхүү цагаан арьстнууд түүнийг залхаажээ! Түүнийг сургаж сургамжилдаггүй Вероника энэ байна...

	Дюпюш тэгэхээс тэгэх гэж түүнийг сугадан явав. Тэд зүүн тийшээ эргэж модот гудамжинд орж ирлээ. Киноны хонх дуугарч байв.

	— Ника кино үзмээр байна уу?

	— Чи өөрөө яамаар байна?

	Үгүй ээ, одоо бол Панамд байдаг шиг биш. Ганц хоногийн дотор тэдний харилцаа өөр болжээ.

	Кинотеатрт харанхуйд сууж байхдаа Дюпюш сайх охиныг дэргэдээ байгаад үнэхээр баяртай байв. Одоохон гэртээ хариад унтахаар хэвтэж, бие биедээ тавтай нойрсохыг ерөөнө. Хачин юм, тэд хэзээ ч хамт унтаж байгаагүй юм байна.

	— Ника чамд сайхан байна уу? Сэтгэл ханамжтай байна уу?

	Дюпюш харанхуйд түүний гарыг тэмтрэн, хурууны үзүүрийг нь энхрийлэн базалж суув.

	Түдэлгүй кино дуусан, дэлгэц нь цагаан болох үес Вероникийн нүдэнд нулимс гүйлгэнэж байх шиг Дюпюшт санагдав. Цаадах нь хурдхан шиг

	— Их уйтгартай кино юм гэв.

	 

	
VIII

	 

	Энд нэг жил өнгөрөхийг их амархан мэдэж болно. Дюпюшийг Кристобалд авчирдаг нөгөө «Вил де Верден» гэгч галт онгоц гурав дахиа ирлээ. Учир нь тэр дөрвөн сард л нэг удаа ирж буцдаг ажээ. «Верденийг» анх ирэхэд нь Дюпюш өөр машинч гаргахыг гуйж, холхон очоод хөлөг онгоцыг харлаа. Дараа нь гудамжинд францаар ярьж яваа зорчигчидтой дайралджээ.

	Дараагийн удаа нь ажил дээрээ үлдэв. Тэр «Вердений» ачааг бусад онгоцны л адил буулгаж, нүдэндээ бараан шил зүүн, өргөн хүрээтэй сүрлэн малгай духдуулан сууна. Бүх юм байдгаараа байна. Ачаа зөөгч нар онгоцны хөндийгөөс шуудантай уутнуудыг сандруухан шиг зөөж гүйлдэнэ.

	Дюпюш суудлаасаа хөлөг онгоцон дээр юу болж байгааг цөмийг харж байлаа. Компанийн төлөөлөгч бүдүүн голланд Кейзер цүнхээ сугандаа хавчуулаад ахмадын өрөө рүү орж явна. Навчин тамхи зууж, хатуу юм хундагалж байгаад аяллын тухай ярилцах нь мэдээж. Дараа нь гал зуух руу бууж зохион байгуулагч болон ахлах тогоочоос хүнсний зүйлийн захиалга авна.

	Шуудангийн уутны араас Колонд үлдэж байгаа хоёр гурван зорчигчийн ачаа барааг буулгав. Ачааны эзэд эргээр тэсвэр алдан нааш цааш холхиж, байсхийгээд л өөрсдийгөө сануулахаар боомт руу гүйлдэнэ.

	Дараа нь хэрэв хөлөг Францаас ирсэн бол хайрцагтай дарс, ундаан, шампан буулгаж, хэрэв Сан- Франциско Нью-Йоркоос ирсэн бол автомашинууд буулгана. Хөлөг онгоцноос буулгах хайрцгууд нь хэлбэр, хэмжээгээрээ тоймгүй олон янз боловч орон бүр нэг л янзын бараагаа гаргах учир доторх зүйлийг нь мэдэж ядах юмгүй.

	Дараа нь Кейзерийн алба эхэлнэ. Бараг эрэгт тулган зогсоосон вагоноос мөс, үхэр, хонины гулууз мах, жимс ногоо зэрэг аялалд нөөцөлсөн юмсыг зөөнө.

	Энэ үеэр зорчигчид нь мухлагаар хойно хойноосоо цуван орж, халуун орны наранд шарагдан хөлөрч хөлгөөсөө хоцорчих вий гэхээс яс нь хавталзан явна.

	Онгоцных нь тавцан дээр гурван долоо хоногийг өнгөрөөсөн түүнийг хөлгийн ганц ч офицер таньсангүй. Хөлгийн ахмад нь үнэндээ өөр хүн болсон ч бусад офицер нь өөрчлөгдсөнгүй. Зөвхөн зохион байгуулагч л Дюпюшийг хараад хөмсгөө зангидан бодлогоширчээ.

	Нэг усан цэрэг түүнээс, 

	— Чи Франц хүн үү? гэв.

	— Тийм.

	— Өө!

	Дахиад нэг ч үг дуугарсангүй.

	«Вил де Верден»-ийг дөрөв дэхээ ирэхэд Жеф онгоцон дээр гарчихсан ажил хэргийн холбоотой болов уу гэлтэй хэдэн офицертой хамт ууж байгаа харагдлаа. Ахмадын тавцан дээр зогсоод Дюпюшийг хуруугаар заан юм хэлэхэд нь цаадуул нь сониучирхсан байдалтай түүн рүү харна. Дюпюш ажлаа үргэлжлүүлэн хийсээр л байв. «Дураараа л болцгоо! Харж л байг! Энэ чинь франц инженер...» энэ тэр гэж шивгэнэлдэнэ л биз.

	Вероникад бүхэл өдөржингөө хийх юм байсангүй. Заримдаа боомтод оруулахгүй учир зогсоол хавиар эргэлдэн вагон, цахилгаан тэрэгнүүдийн хоорондуур хэснэ. Ямагт л гадил мэрэх ч юм уу самар цөмж явна. Заримдаа Кейзерийн вагоноос жимс хулгайлахад нь цаадах нь бодь сэтгэлээр хараал тавин сармагчин хэмээн хараана.

	Гэвч цагийг бас ч гэж зүв зүгээр өнгөрөөдөггүй байжээ. Жишээ нь, Дюпюш, Кристобалд суурьшсаны дараа дөрвөн сар болоод байх үес гэртээ нэг ирэхэд нь цоо шинэхэн оёдлын машинтай болчихсон байлаа. Ника түүн рүү магтаж сайшаалгахыг хүлээн харж байв. Гэвч Дюпюш ууртайгаар, 

	— Энэ чинь юу юм? гэж асуув.

	— Оёдлын машин!

	— Чөтгөр ав! Тийм гэдгийг нь би өөрөө ч харж л байна...

	Оёдлын машинаа чимэглэл мэт нүдэнд тусахуйц газар тавьсан ажээ.

	— Дамнуургын худалдаачин авчирсан юм... Сард аравхан доллар л төлөх юм, Пюш.

	Дюпюш өдөрт таван долларын хөлс авдаг агаад оёдлын машины дараа өөр зарим зүйл ч нэмэгдэв. Торонд хийсэн алаг нугас, хурц ягаан торгон бүтээлэг, санаандгүй олж авсан жижиг дугариг ширээ гээд л...

	— Пюш, чи сэтгэл дундуур байна уу?

	Дюпюш дуугай байсан нь дээр гэж үзээд түүнд ч, өөртөө ч асуулт тавихгүй байхыг хичээнэ.

	Тэд Кристобалд ирээд зургаан сар болж байтал нэг эвгүй юм тохиолдов. Тэдний өрөөний архан талд хашаа руу харсан цонхтой жижгэвтэр пин байдаг ажээ. Нэг өдөр Дюпюш ерийнхөөсөө арай эртхэн ирвэл Вероника гэртээ байсангүй.

	— Ника? гэж санаа нь зовон дуудав.

	Тэгээд түүнийг хөршийнхөө арван дөрөвтэй негр жаалтай пинд байхыг нь олжээ.

	— Пюш, уурлаад яах юм бэ?.. Энэ яльгүй юм...

	Жеф ингэнэ гэж мэдсэн байжээ! Дюпюш тэдний хажуугаар өнгөрөхөд байнга л дуудаж ирээд л асууж шалгаана.

	— Шинэ ажилдаа залхаагүй л байна уу? Нөгөө хар царайт чинь яаж байна? Хашир минь цаадхаа мэдэлтэй л байлгаарай. Цаадахтай чинь хавьтаагүй амьтан алга гэж ярилцах юм байна шүү...

	Заримдаа Дюпюш Вероникаас

	— Ника чи намайг араар тавиад байгаа юм биш биз? гэж асуухад нь Вероника алга руугаа нулимаад, долоовроороо няслан "нэг ч удаа хуураагүй" гэж андгайлна.

	Өдөр хоног ч өнгөрч долоо хоног, сар гарчихсан байна. Сар нь хуримтлагдсаар жил болох ажээ.

	 

	* * *

	 

	Хайрт Жозеф минь! Чиний сүүлчийн захиа намайг зовоож байна. Бие чинь ямар байгааг нэг ч бичихгүй хүн юм даа чи. Хадам чинь санаа зовоосон элдэв юм байнга ярих юм. Чамайг ажил төрөл олж чадаагүй болохоор Жермен ажиллахаас өөр аргагүй болсон гэнэ гэж ярилаа.... Хэрэв хэрэгтэй байвал байшингаа зарж болно шүү дээ.

	 

	Байшингаа зарах! Тэрхүү жижиг байшингийн хоёрдугаар давхарт мадам Дюпюш өөрөө сууж, нэгдүгээр давхраа хөлсөлсөн агаад амь зогоох ганц юм нь тэр байлаа. Жермен аавдаа, Дюпюшийн ээждээ бичдэгээс олон захиа бичдэг байх ёстой бөгөөд хадам нь ч захиагаа авангуутаа мадам Дюпюш рүү гүйдэг нь мэдээж.

	Заримдаа, Дюпюшийг гэртээ харихад нь Эжен Монти байдаг байв. Эжен дүүжин сандал дээр (тэд дүүжин сандал ч бас худалдаад авчээ) суучихсан, Вероника айж мэгдээд доожоогүй царайлчихсан сууна.

	— Ажил хэрэг ямар байна даа, Жо?

	— Яах вэ дээ...

	Өөрөө санаагаараа ирээгүй гэдэг нь илт, нэг л биеэ барин эвгүйрхэнэ.

	— Ажилдаа дасаж байна уу? Панамыг, зайдас зардаг газраа орхисондоо харамсахгүй байна уу? гэж асууна.

	Эжен яриагаа тойруулсаар байгаад гол юмандаа хүрэх агаад тэр үед нь Вероника Дюпюш рүү, байж байх уу эсвэл гадагшаа гарах уу гэж асуусан байдалтай харна.

	— Ингэхэд чи шийдээгүй хэвээрээ л байна уу?

	Энэ нь нөгөө л ирэх болгондоо асуудаг, олон ч юмыг илэрхийлсэн гол асуулт нь байлаа.

	Дюпюшийг Панам очиж эхнэртэйгээ уулзах гэж байна уу? Франц буцахыг завдаж байна уу, хүрэхүйц мөнгө хуримтлуулаа юу? Эсвэл хараахан... гээд л олон юм асууж байгаа нь энэ.

	Мэдээж тэр хараахан л... Ганц асуултыг л Дюпюш яадаг ч байсан ойлгохыг хүссэнгүй.

	— Чамайг энэ охинтой хамт байдаг гэж түүнд ярьсан байна билээ...

	Эжен Монти энэ орны хүмүүсийг их сайн мэддэг ч гэлээ гайхаж байлаа. Түүнийг ирэх болгонд Дюпюш улам үлбэгэр болсоор байлаа. Тэр нь зөвхөн хайхрамжгүй болоод зогссонгүй. Нүд нь нэг л хоосон дүрлийнэ. Тамхи татахаа больж горзойтлоо туран хажуугаар нь ярьж байгаа хүнээ сайн сонсохын тулд хөгшин хүн шиг урагшаа бөхийнө.

	— Кристиан Панамдаа л байгаа хэвээрээ юу?

	— Тэгэлгүй яах вэ.

	— Тэр чинь Европ руу хагас жил явна гээд байсан биш үү...

	— Явахаа хойшлуулсан...

	Дюпюш том зочид буудлыг, Че-чег, одоо бодохоос өрөвдөн инээмсэглэх чимээгүй мсье Филиппийг харна... Учир тэр түүнийг ойлгожээ.

	Ивээнгүй сайн хадам байх шинжтэй мадам Коломбанийг ч санав.

	— Чамд тэдэнд дамжуулах юм юу ч алга уу?

	— Алга! 

	Тэдэнд дамжуулахаар юу ч байсангүй. Тэгж байгаад өөрөө нэг заавал хүрээд очно. Иймэрхүү маягаар байгаад байж яаж болох вэ. Гэвч яарах юм бас алга байлаа.

	Эженийг нэг удаа ирэхэд нь Дюпюш түүнийг Че-четэй хамт Жефийн кафед байхыг харав.

	Бас нэг удаа Вероника түүнд, 

	— Өнөөдөр манай хажуугаар Че-че авгайтайгаа хоёр ч удаа өнгөрлөө гэжээ.

	— Тэгэх тусмаа тэдэнд муу л биз. Мэдээж цаадуул чинь өмдөндөө алдах гээд байгаа.

	Нэгэн орой Дюпюш эрлийз Маркогийнхоос гарч яваад Лилитэй улаан цайм мөргөлдвөл цаадах нь түүнийг их хачин хараад өнгөрчээ. Маргааш нь Жеф түүний замыг хөндөлсөж зогсоод, 

	— Чамтай ярих хэрэг байна... Юуны тухай болохыг гадарлаж байгаа биз дээ? гэв.

	Жеф улам ч лагс, булиа болж, царай нь ууртай барайна. Тэр гараа аажуухан сунгаад, одоо үргэлж улайх болсон Дюпюшийн зовхийг арчсанаа, 

	— Ойлгохгүй байна уу? Тэгвэл бараг өдөр болгон Марко руу юу гэж очдог юм? Хариулж зүрхлэхгүй байна уу? Тэгвэл би хэлээд өгье. Саяхан болтол чиний байдал хүнд л байсан гэвч, тэсвэрлэж болох байлаа... Чиний тэр, хорооллынхоо бүх л банди нартай чамайг араар тавьдаг заваан негрийн чинь тухай ярихгүй ээ. Чи энэ оронд байгаа ганц ч цагаан арьстны хийхгүй балиар ажил хийсэн. Өөртөө л гомд! гэтэл одоо чи «чича» уудаг боллоо!..

	Дюпюш нүүрээ буруулав. Жеф үнэнийг хэлжээ! Тэр энэхүү эрлийз Маркогийн, эрдэнэ шишийн хивгээс гаргаж авдаг «чича де муког» нууцаар наймаалдаг архины мухлагийг санаандгүй олж авсан ажээ.

	Чича гэж хачин муухай амттай зунгааралдсан, булингартай наалданги шингэн байв. Гэвч хоёр аяганы дараагаар Дюпюшийн хөл нь хөнгөрч, толгойд нь элдэв янзын сайхан бодол эргэлдэнэ.

	Дюпюшийн нээж олсон мсье Филиппийн нууц нь энэ ажээ. Одоо бол тэр өөрөө гудамжинд чича уусан хүнийг ганц хараад л таньдаг болжээ. Вероника түүнийг нь ажигласангүй. Тэр Маркогийнд минут орчим болоод л хоёр аягаар залгилчхаад яваад өгдөг байв.

	— Чамайг тоох юм надад алга! гэж Жеф хүнгэнэсэн дуугаар өгүүлээд, — Гэтэл одоо энэ чинь бидэнд цөмд нь хамаарагдах болоод байна... Чи францчуудын нэрийг гутааж байна... гэв.

	— Минийхээр бол энэ чинь ганц л надад хамаарах зүйл...

	— Юу?.. Дахиад хэлээдэх!..

	— Ганц надад хамаарах зүйл гэдгээ хэллээ.

	Тэгэхэд нь Жеф түүнийг цохиод авав. Гудамжинд шууд алгадчихаад эргээд буудал руугаа явчих нь тэр.

	Дюпюш амьдралдаа анх удаа хүнд зодуулжээ. Гайхаж цочирдон хөдөлгөөнгүй зогссоны дараа нь зочид буудал руу харж, халуун оргих хацраа даран даран, амандаа нэг юм үглэсээр цааш гэлдрэв.

	Зуугаад алхам явснаа сэтгэл нь тайвшрахыг мэдэрлээ.

	— Тэд ойлгож чадахгүй л дээ... гэж өөртөө хэлж явав.

	Үнэндээ ч түүний тархинд юу болж байгааг өнгийж харах ч юм биш дээ. Өөрөө ч өөрийн бодлыг цэгцэлж чадахгүй явахад чинь. Үүрийн өмнөх зүүд шиг зориг оруулан сэргэж байдаг тов тодорхой сайхан бодол ч байна. Хажуугаар нь бүдэг бадаг, уйтгартай бодол ч байх шүү дээ.

	Жишээ нь, түүний ажилладаг арван хоёр хүнтэй бригадаас жилийн хугацаанд гуравхан хүн мэнд үлджээ. Яагаад?.. Олон цагийн турш хөдөлгүүрийг хар аяндаа нааш цааш хөдөлгөх боловч, түүний бодол нь яагаад гэдгийг ойлгохыг байдгаараа хичээнэ. Нэг негр шоо хаяж тоглож байгаад хутгаар бүлүүлжээ. Нөгөө нь норвегийн онгоцон дээрээс ачаа буулгаж байгаад наранд цохиулж үхжээ. Гурав дахь нь хавдраас үхсэн байх юм.

	Тэдний оронд өөр хүмүүс ирнэ. Тэд ирээд л, яваад л ямар ч онгоцноос, ямар ч ачааг буулгах гэж зүтгэнэ... Өвчтэй ч гэсэн эмнүүлдэггүй байв.

	Ганц цаг амсхийх зав гарахаар шууд л онгоцны хөндийд авдар саван дээр ундуй сундуй унаад өгөхийг нь харууштай.

	Нэг негр нь мастераа хагас доллар дутуу бодлоо гээд цохичихсоноос болж шоронд оржээ.

	Өөр нэг нь эмэгтэй хүн өөр лүү нь харах тоолон, өмдний оронд бүсэлсэн улаан даавуугаа сармагчин шиг сөхнө.

	Вероникийн аав ээж долоон хүүхэдтэй байснаас хоёрхон нь, Вероника, ахтайгаа амьд үлджээ. Ах нь олон жилийн өмнө Шинэ Орлеан руу явсан онгоцонд суугаад л түүнээс хойш ямар ч сураг гарсангүй.

	Вероника түүнийг хуурдаг гэдгийг одоо сайн мэддэг болжээ. Гэвч үргэлж үнэнч гэж ам шүд алдана.

	Вероника өрөөгөө өөрийн үзэмжээр, өөрөөр хэлбэл негрийн хорооллын бүх айл л гоёж чимдэг шиг, хатгамалтай алчуур, гэрэл зураг, ваартай цэцэг гэх мэтээр гоёжээ.

	Энэ бүгдийг өөрөөс нь өөр хэн тэгж яг таг ойлгож чадах юм бэ? Иймээс тэр хэзээ ч уурлаж, хэзээ ч хүн түүний шарыг хөдөлгөж байсангүй. Заримдаа л Амьены хурц биш нараар гийгүүлэгдсэн гудамж, сургуулийнхаа хананд шохойгоор бай шиг юм зурчхаад хийн буугаар буудаж байснаа дурсан санана.

	Мсье Филипп түүнд хэзээ ч юу ч хэлсэнгүй. Түүний нүд нь ч гэсэн өөрийнх шиг нь хоосон юм шиг гөлийнө. Гэвч тэр нь дотогшоо харж байдаг байжээ гэдгийг Дюпюш одоо ойлгов.

	Дюпюш хоёр аяга чичагаа уучхаад заримдаа галт тэрэгний буудлаас холгүй төмөр замын даланг хөндлөн гардаг байв. Өндөр далан далай хоёрын дунд, бетон байшин, хямд үнэтэй их дэлгүүрээс зуугаадхан алхмын зайтай, элсэн харгиа дээр яг л Төв Африкт байдагтай адилаар дөрвөн хатгуур овоохой байдаг байлаа.

	Энэ бол Панам ч бус төв Африк ч бус. Хатгуур Овоохой бор элс, ногоон дунд далайн эрэг дээр байна. Хуучин хайрцгаар тавилгаа босгож, шалдан хүүхдүүд газраар мөлхөнө.

	Энд олон жилийн турш негр загасчин дөрвөн айл сууж байгаа ажээ. Тэд цагаан арьстны хуульд холбогдолгүй газар жижиг сууриныг бий болгожээ.

	Тэдэнд суман онгоц, хуучин завь, загасны тор, дэгээ бий. Тэр бүү хэл тоорой шиг үсгүй улцан хар, харваас жигшмээр нохой ч бий.

	Негрүүд унтаж амарч, далайг ширтэн эрэг дээр сууна. Заримдаа суман онгоцоо усанд тавьж тэртээ тэнгисийн тохой руу явна.

	Дюпюш зугаалангаа тэдний амьдралыг нэгд нэгэнгүй ажиглаж, ер бусын гайхамшиг ноёрхох хатгуурынх нь доторхыг сонирхоно.

	Гэвч энэ нь хэнд ч, Вероникад ч хамаа байхгүй. Тэр ч үүнийг нь ойлгохгүй байсан биз. Тэгээд л мсье Филипп шиг сэвс сэвс алхлан одох нь тэр. Мухлаг руугаа оруулах гэж хүн чангааж чаргууцалдах дорнодын худалдаачид ч одоо Дюпюшийн дургүйг хүргэдэг болжээ. Жефийнхээр шагайхаа бүрмөсөн больж цаадах нь ч түүнд жавтий хүртээснээ мартсан царай гаргана.

	Мөн Лилитэй адилхан уух юм авхуулдаг хүүхнүүд дагуулсан усан цэргүүд босоогоороо уудаг зоогийн газраар ч орохоо байжээ.

	Гэртээ суух л маш дуртай болжээ. Жигүүрийн асарт тухалж аваад хашлагыг тохойлдон хэдэн цагаар гудамж руу харна. Вероника үрчийсэн даашинз, шалхайтлаа унжсан оймстой орон дээр хэвтэнэ. Тэгээд л ганц пянзаа залхтлаа дахин дахин тавина.

	Байсхийгээд л түүнээс, 

	— Чамд сайхан байна уу, Пюш? гэж асууна.

	— Сайхан байлгүй яах вэ гэж цухалдангуй хариулна.

	Аз жаргалгүй байсандаа ч бус, харин тийм үү үгүй юү гэдгээ мэдэхгүйдээ, ийм юм асуух хэрэггүй гэж бодсондоо цухалджээ. Тархин дотор нь өргөгч цамхгийн эргүүлэг чахарч байгаа юм шиг дүнгэнэдэг болж өөрөө ч аажмаар үүндээ дасаж байв.

	— Пюш, кинонд явах уу?

	Вероникад аятайхан байлгах гэсэндээ кинонд явдаг байв. Сайх зочдын өрөө, автомашин, дарвуулт онгоц, сүм шиг зайтай шөнийн цэнгээний газар бүжиглэх шалдан шахуу хүүхнүүдтэй кино гэгчийг үзэж чаддаггүй ч гэсэн цуг явна.

	Өглөө нь Дюпюш арай ядан сэрж, цагийн дараа л нэг юм нойр нь сэргэнэ. Боомтод нойрмог амьтан очиж, ачааг нь буулгах ёстой онгоц руугаа гэлдрэхчээ аядна.

	Өдөр болгон л нөгөө бахь байдаг тамир барж, дүйнгэтүүлсэн ажлаа эхэлнэ. Шуудангийн уутнуудыг буулгасны дараа, жижиг ачааг, тэгээд том том барааг буулгана. Нөгөө л зургийн аппарат час чисхийлгэсэн зорчигчид... Нөгөө л Кейзер зохион байгуулагч хоёрын хоорондох сэжигтэй яриа, үхрийн гулууз мах, ногоо, жимс.

	Авгайнхаа олсноор амь зуугчдын нэг нь ядуухан оёдолчинтой адилтгам туранхай бяцхан эхнэрийнхээ хамт Франц буцав. Тэд онгоцны тавцан дээр нөхдөө урьж юм ууцгаалаа. Тэд ямар нэг хориотой бараа тээж яваа бололтой. Учир нь тэнд ирсэн Жеф халааснаасаа нэг боодолтой юм гаргаад залууд өгөхөд цаадах нь дорхон нь онгоцны хошуунд байдаг ахлах механикчийн өрөө рүү аваад орчхов.

	Ийн байсаар жил өнгөрнө. Шинэ жилийн өмнөхөн Дюпюш ээж, авгай хоёртоо хэдэн үг бичжээ.

	 

	Хайрт Жермен!

	Шинэ жилийн мэнд дэвшүүлж байгааг минь хүлээн авна уу? Шинэ он хуучнаа бодвол чамд илүү аз жаргал авчирна гэдэгт итгэнэ. Үнсье

	«Чиний нөхөр Жо»

	 

	Вероника баяраар Панам руу, эцэг эх дээрээ очихоор явжээ. Тэгэхдээ харих чөлөө гуйж, зарц шиг л баахан чихэр жимс базааж аваад явав.

	Яая гэхэв! Дюпюш өөрийг нь Жефийнд нөгөө л Че-чегийн буудалд ярьдаг шиг л, 

	— Тэр дууссан хүн... гэж ярьцгааж байгааг мэдэж байлаа.

	Азгүй амьтан! Бүр оюутан ахуйдаа шалгалтад бэлдэж байхдаа, ээж нь мөнгөгүй болчих вий гэхээс дотор нь муухай болдог шиг энэ үгнээс айдаг байжээ. Энэ нь төрөлхийн удамшиж ирсэн айдас байлаа.

	— Бурхан минь эцэгт маань мууг юм бүү тохиолдоосой...

	Эх нь арван таван жил хуруу хумсаа хуйхлан, өөрийн гэсэн байшинтай болохын тул хэд гурван юм цааш хийж байсаар байшинтай болмогцоо дахин шинэ мөрөөдөлд автан, гурав дахь давхрыг нэмж бариулаад хөлслөх юм сан гэж боддог байжээ.

	— Дюпюш дууссан хүн.. Азгүй амьтан!

	Дюпюш хааяа Ламыг дурсдаг байв. Зайлуул, солио өвчнөөсөө салсан ч байж болох юм. Францад ийм өвчнийг эдгээдэг. Өвчин нь дахидаг нь үнэн ч гэлээ, дараа нь дахиад л эрүүл саруул болно. Лами ч бас танилууддаа

	— Миний оронд очсон тэр нөхөр хоёр жилээс илүү тэсэхгүй дээ... гэж ярьж яваа биз.

	Арван хоёр сарын гучин нэгэнд Дюпюш ганцаараа байв. Энэ өдөр ажиллаагүй учир дөрвөн аяга чича уужээ. Түүнийг уруу царайтай ирэхийг хөршүүд нь харжээ.

	Яагаад ч юм Панамын анхны багт наадамд Жермений худалдаж авах үндэсний хувцас, больерын тухай бодсоор явлаа. Шаатай больер дээр том сарнай цэцэг хатгамаллажээ...

	Маргааш нь Вероника ирэв. Түүнд амттайхан бялуу авчирсан байлаа.

	— Би эхнэрийг чинь харсан... гэснээ Вероника тэсэж чадалгүй, — Улам ч сайхан болсон байна лээ! Элчний машинд, Кристиан, бас нэг хатагтайтай хамт сууна лээ. Нэг тийшээ очиж зугаацахаар яваа бололтой гэв.

	Панамын ерөнхийлөгчийн багт наадамд ч очиж яваа юм бил үү? Гэхдээ Жерменд зугаа цэнгэл хөөх сэтгэл байна гэж үү? Дюпюшийг хаана байгаа билээ гэж өөрөөсөө асуух ёстой байсан юм биш үү? Юу хийж байгааг нь, ирээдүйд юундаа найдаж байгааг нь бодох ёстой биш үү?

	Гэвч ядахдаа үүнийг ч хүртэл Дюпюш үнэндээ хэлж мэдэхгүй байв. Жерменийг өрөвдөж байсан үе бас бий. Мөн Жерменийг байж ядталаа уурлана гэж бодохоос аятайхан санагдаж байсан ч үе бий.

	Тэдний хэн нь эхлэв дээ? Хэн нь ч биш. Гэвч энэ нь ямар ч ач холбогдолгүй зүйл байв.

	Дюпюшийн ажилладаг бригадад нь бас нэг золгүй явдал тохиолдлоо. Нэг эрлийз ачаа зөөгч хайрцагтай автомашин өргөх үеэр онгоцны хөндийн хананд гараа хавчуулчихжээ. Хүн ингэж хашхирч болдгийг Дюпюш ер сонсоогүй байж. Шархтсан эрийг зорчигчдыг айлгахгүйн тул аль болох дуугүй болгох гэж хөл хөөрцөг болцгоов.

	Цагийн дараа гарыг нь огтолж хаясныг цөм дуулав.

	Өөр болсон юм гэвэл, Лили эмнэлэгт хэвтжээ. Хатгалгаа тусжээ.

	Далайн эрэг дээрх хатгуурын негрүүд найман метр урт аварга загас барьж кино зургийнханд худалджээ. Хотод кино зураг авч, далайн дээрэмчний хувцастай хүмүүс гудамж боомтод дайралдана.

	Нэг үдэш Дюпюш, Жефийн кафены хажуугаар гарч яваад түүнийг хоёр Монтитой урамтай нь аргагүй хөөрөлдөж суухыг харав. Энэ удаа тэд өөрийг нь хараад гарч ирсэнгүй.

	— Чи тэдэнтэй уулзаагүй биз? гэж Вероникаас асуухад нь

	— Хоёр ч удаа манай хажуугаар гарсан... Орж ирэх юм байх л гэж бодож байлаа гэв.

	Вероника тэрүүхэндээ хачин сууна. Өглөө Дюпюшээс түрүүлж босоод кофег нь бэлдчихээд тэр дорхноо Дюпюшийг яваагүй байхад, хөрж амжаагүй хөнжилдөө дахин орж унтаад өгнө. Шав шалдан хэвтэх агаад хөхний товч, хөлийн ул нь л ягаавтар болохоос бусад бие нь хав хар ажээ.

	Түүний оройтож босдогийг Дюпюш мэднэ. Тэгээд л хуучирч урагдсан даашинзтай, нүцгэн хөлдөө гэрийн шаахай углаад идэж уух юмны цүнх, сүүний домбо бариад хорооллоор залхуутай нь аргагүй тэнэнэ.

	Зөвхөн хоёр юм уу гурван цагт л сая нэг юм гар нүүрээ угааж, хувцсаа солино. Тэгээд л боомтоор сэлгүүцэж эхэлнэ дээ. Дюпюш рүү тээр холоос гараа далласнаа дараа нь ширмэн шон дээр сандайлаад гаалийн байцаагч эсвэл цагдаа нартай баахан дэмий юм ярилцаж гарна.

	Хэрэв Вероника үзэгдэхгүй байвал Дюпюш гэрт нь хөршийнх нь тав зургаан хар авгай цуглачхаад цай ууж суугаа гэдэгт үл эргэлзэнэ. Тэд жинхэнэ америк хатагтай нар шиг жинхэнэ цай уудаг агаад Дюпюшийг ороод очихоор босон харайлдаж гарна.

	Дюпюш одоо Вероникийг хайрладаг нь багассан байж болох юм биш үү? Ер нь ч тэгээд түүнд хайрладаг юм байна уу?

	Дюпюш нэг удаа авгайдаа, «Ачаанд үлдсэн миний ноосон костюмыг надад явуулна уу?..» гэж бичжээ.

	Түүнээ зарахаар шийдсэн аж. Ажил хийж эхлэхдээ ойролцоогоор сард хорин доллар хураагаад байвал яасан юм... гэж шийджээ. Гэвч билетийн үнэд хүргэхийн тул хэдэн сар хэрэгтэй вэ? Ер нь ч тэгээд яах гэж ингэх юм билээ? Францад очно оо гэхэд юу хийх юм?

	Тэр юу ч цааш нь хийж чадсангүй. Газар бүр өр тавина. Пянз тоглуулагч нь сүүлчийн мөнгө төлөхөөс нь хамаагүй өмнө эвдэрчээ...

	Гэвч Дюпюшийг хамгийн их зовоож байсан юм нь дүлий болж байгаад байлаа. Ер нь чих хатуу дээрээ одоо улам ч муудаж хамгаас түрүүн Вероника үүнийг нь гадарлаж, юм хэлэхдээ хашхирдаг болжээ.

	Нэг удаа америкийн галт онгоцны хажуу дээр Дюпюш геологийн хичээл хамт заалгаж байсан хуучин танилаа харжээ. Цаадах нь таньсангүй. Хөлөг онгоц Гуаякиль руу явж байв. Дюпюш түүнээс элдэв шалдав юм асууж болох л байлаа. «Эквадорын уурхай» нийгэмлэг яаж ийгээд босоод ирсэн ч байж болох биш үү? Эсвэл өөр нийгэмлэг уурхайг нь худалдаж аваад дахин ашиглалтад оруулах гэж байж ч болно...

	Гэвч Дюпюш өргөгчөөсөө нэг ч алхам холдсонгүй.

	Бүтэн цагийн турш, залуухан америк эмэгтэйд санаархан, ширээний теннис тоглоод, түүнтэй, хамт тавцан дээгүүр сэлгүүцэн дэмий ярьж яваа загзгар улаа бутарсан хуучин танил норманд хүнийг ажиглаж суув.

	Дюпюш нэг орой ажлаа тараад гэртээ ирвэл Эжен Монти Че-че хоёр байж байлаа. Че-че түүнд гараа өгсөнгүй. Буланд шигдэн суусан Вероника айсан шинжтэй Дюпюш рүү хараад гарахыг завдав.

	— Наанаа байж бай! гэж Дюпюш түүнд хэлэв.

	Че-че босож ирээд ууртайгаар, 

	— Тэгвэл би гарах болж байх шив! гэлээ.

	— Та өөрийнхөө дураар л бол!

	Эжен хажуугаас нь оролцон, 

	— Тайвширцгаа! Үүнээс болж ам мурийх хэрэггүй. Дюпюш, бид уг нь чамтай их чухал юм ярих хэрэгтэй байна санж. Гаднын хүнгүй бол сайн л байна... гэв.

	Гэвч Дюпюш өөрийнхөөрөө зүтгэв. Зүгээр л нэг зөрмөөр санагдаад, тэгээд бас ирэхдээ гурван аяга чича уучихсанаасаа болж ингэжээ. Шинэ жилээс эхлээд түүний өдөрт уух хэмжээ нь гурван аяга болжээ.

	— Би ч гэсэн, гурвуулхнаа байгаад л яримаар байна, гэж Че-че ярвалзав.

	Ер нь байгааг нь харваас сэтгэл гутан, зэвүүцсэн нь илт. Панамд ирэхдээ сохор зоос ч үгүй, цөллөгөөс дөнгөж оргож ирсэн Жефтэй хоёулаа кафены үйлчлэгч хийж явснаа энэ хүн санадаг болов уу гэдэг нь сонин байлаа.

	— Та өөрийнхөө ийм... байгааг боддог хүн үү, үгүй юү?

	— Ямар байгааг?

	— Иймэрхүү маягаар цаашаа үргэлжилж болохгүй гэдгийг... Та эхнэртэй хүн, түүнийгээ баллаж хаясан...

	— Та тэгж бодож байна уу?

	Дюпюш туйлын тайван байсан агаад, уусан ч гэсэн толгой тархи нь саруулхан байв. Ууснаасаа болоод ч тийм байсан юм бил үү? Угийн дипломат биш тэгээд ийм үүрэг ногдсонд дургүй нь хүрч буй хөгшний үл тоомсорлон ярвалзах нь юу болохыг Дюпюш сайн ойлгож байв. Вероника сугшран уйлж, Эжен Монти, Че-че хоёрын шарыг хөдөлгөхийн тул Дюпюш зориуд мөрөөр нь тэврэн тайвшруулж суулаа.

	— За тэгээд та нар надаас юу хүсээ вэ?

	— Францын элчин зэвүүцэж байна... Таныг Панамаас зайлуулах арга хэмжээ авахаар завдаж байгаа байх...

	Айлган сүрдүүлэлт! Тийм ч муу биш бодож олжээ.

	— Яалаа гэж тэр билээ? гэж Дюпюш асуув.

	Түүний ганц айж байгаа юм нь Жермен дээр л буцааж аваачих вий гэдэгт байв. Тэгвэл Кристиан яах билээ? Үгүй, энэ бол байж болохгүй зүйл. Тэд өөр л нэг зорилготой байж таарна.

	— Та энэ оронд негр хүүхэнтэй илээр явж байгаа цор ганц франц хүн... Тэгээд тэр нь очиж очиж бүх Панам мэддэг янхан хүүхэн шүү. Та бол Францын ч бай, гадаадын ч бай хамаагүй хөлөг онгоцны ачаа буулгах ажил хийдэг цорын ганц цагаан арьстан болж байна. Тэгээд бас бригад нь дан ганц негр өнгөт арьстнаас бүрддэг гэх гэснээ Че-че түр дуугай болоод, — Та бол ерөөсөө л өөдгүй зэвүү хүрмээр амьтан! Би танд үүнийг л хэлэхийн тулд зориудаар энд ирсэн юм. Би танай эхнэрт санаа тавьсаан. Би тэр хөөрхий амьтныг танд чирэгдэн элдэв булай юманд оруулахыг зөвшөөрөхгүй. Би ингэх ч эрхтэй хүн юм шүү гэв.

	— Вероника явцгаая... гэснээ түүнийг хөдөлж зүрхлэхгүй болохоор нь бараг түлхэх шахам гарав.

	Тэгээд шатаар доош бууж явахад нь Монти, 

	— Дюпюш! гэж хий дэмий л цухалдан орилов.

	— Чөтгөр ав! Намайг тайван байлгаад аль!

	— Пюш, Пюш ингэх хэрэггүй! Хэрэггүй гэж Вероника эхэр татан уйлна.

	— Яагаад хэрэггүй гэж?

	— Мэдэхгүй... Чамайг шоронд хийчихнэ шүү дээ, Пюш ээ! Тэгээд бас авгай чинь...

	— Тэнэг юм!

	Тэд элс даган салхинд шуугих наргил моддын доогуур америкийн зуны байшингуудын хажуугаар явахад Вероника тайтгаран, нулимсаа арчлаа.

	— Че-че энд юу хүссэнээ л хийнэ... Сонгуулийн үеэр мөнгө төлдөг юм чинь....

	Яагаад гэдгийг бүү мэд, Ямар ч байсан үүнд Дюпюш санаа зовсонгүй. Эрх чөлөөтэй гэдгээ мэдэж, бие нь хөнгөрч, одоо түүнд айгаад байх юм юу ч байсангүй. Тэр бүү хэл цохиулахаас ч айсангүй. Жефэд, алгадуулсныхаа дараа тийм ч аймаар юм биш гэдгийг мэджээ. Хэдэн хором эвгүй болно, тэгээд л гүйцээ.

	— Ника дуугаа тат...

	— Тэд манайд дахиад л ирнэ дээ! гэж Вероника итгэлтэйгээр хэлэв.

	— Тэгэх тусмаа л өөрсдөд нь муу...

	Хэрэв болдог сон бол одоохон яваад дөрөв дэх аяга чичагаа уучхаад, бүтэн шилээр нь худалдаж авмаар санагдана. Гэвч хүн болгонд харагдчихаар тэр муу мухлагт байн байн очих нь даанч эвгүй байлаа.

	Орой нь буцахдаа зориуд Жефийн кафены хажуугаар гарч Че-че, Эжен хоёрыг яваагүйг нь мэдэж авлаа. Тэд хэдэн сэжигтэй амьтантай цуг сууж байх агаад, энд эзэн нь Че-че гэдэг нь андашгүй байлаа.

	— Харж байна уу, Ника?

	— Пюш би айгаад байна... Өнөөдөр галт тэрэг дахиж явахгүй...

	Вероника айсандаа унтахаар хэвтэхийнхээ өмнө хаалгаа ширээгээр даруулж байж сая нэг юм хэвтжээ. Дюпюш дорхноо зүүрмэглэв. Хоёр цаг хяраатай болоод сэрвэл Вероника унтаагүй байв. Орны хажуу дээр залбирч байгаа юм шиг хөдлөхгүй сууна.

	— Болгоомжтой яваарай, Пюш ээ! гэж өглөө ажилд нь гаргаж өгөхдөө Вероника хэлэв.

	Юунаас? Толгой дээрээс нь унаж мэдэх автомашинаас уу? 

	Марко руу шууд очиж үүдийг нь цохив. Доод зовхи нь унжсан эрлийз удаан гэгч нь гуйлгаж байж нэг юм чича аягалав. Хар өглөөгүүр байсан учир дургүйцэн гомдоллосон шинжтэй санаа алдаж, 

	— Танаас болоод унтаж ч чадсангүй... гэж үглэнэ.

	Дараа нь хэзээ язааныхаараа өргөгч ажиллахыг үзүүлж өглөө. Онгоцны хөндийд байгаа ачаа зөөгчид арайхийн амжуулж, том том хайрцаг өргөгдөн эргэлдэн хөндийн амсрыг мөргөн дайвалзана. Энэ өдөр Дюпюш Вероникийг хий дэмий л харуулдан харж өнжив. Боомт руу ирсэнгүй. Өтгөн хар үүл хөшилдөнө. Дюпюш ажлаасаа шууд гэр лүүгээ явсан боловч замдаа Маркогийнхоор хурдхан шиг шагайгаад авав. Цаадах нь өөрт нь ямар нэг буруу юм хийчихсэн хүн шиг хачин гөлөлзөөд байхлаар нь, 

	— Чам руу хэн нэгэн хүн ирээ юу? гэж асуулаа.

	— Над дээр үү? Ямар амьтан нь ирдэг юм.

	— Би өөрөө хэлж мэдэхгүй л байна... За яах вэ явах минь.

	Че-че Колоноос яваагүй л байв. Дюпюш түүнийг сэрүүн, бүдэг гэрэлтэй кафед Жефтэй хөзөр тоглож байхыг нь харжээ. Эжен харин тэдэнтэй цуг байсангүй.

	Дюпюш алхаагаа хурдасган далайн эрэг дээрх хатгуур луу очих юм сан гэсэн хүслээ дарж ядаж явав. Гудамж руугаа оронгоо байшингийнхаа үүдэнд хөлсний тэрэг зогсож байгааг харлаа. Тойроод негр хүүхдүүд бүчжээ. Хорооллынхны хувьд ховор тохиолддог зүйлийн нэг ажээ.

	Дюпюш дээш харвал жигүүрийн асар дээр хэн ч харагдсангүй.

	— Манайд ямар нэг хүн ирээ юү? гэж байшингийн эзэгтэйгээс асуулаа.

	— Нэг хатагтай...

	Дюпюш шатаар дээш өгсөв. Толгой нь дүйнгэтнэ. Байдаг сан бол, тайвшрахын тул хатуухан юм уучихмаар л байлаа. Шатны тавцан дээр гарч иртэл өрөөний нь хаалга дэлгэгдэн Вероника гүйхээрээ гарч ирэв.

	Түүн рүү дүйнгэтэн харснаа, 

	— Пюш ээ! Цаадах чинь ирсэн шүү! гэлээ. Уйлж унжин, нус нулимс бодсон Вероника түүнийг түлхчхээд шатаар уруудан гүйж байшингийн эзнийд ороод хаалгаа хаачхав.

	Дюпюш нойрон дундаа яваа юм шиг тайван намбатайгаар алхлан өрөөндөө орлоо. Оёдлын машин, шар хөшиг нь бүх юм байрандаа. Ширээн дээр данх, хоёр аяга харагдана.

	— Жермен, чи хаана байна?

	Одоо авгайгаа харна гэдгээ Дюпюш мэдэж байлаа. Авгай нь сэрүүн тавцан дээр багана налчихсан, цүнхээ хоёр гараараа барьчихсан зогсож байлаа. Урьд нь үзээгүй шинэ даашинз өмсжээ.

	Дюпюш хаалгаа аажуухан хаав. Тэр нь маш тайван байлаа.

	— Аль вэ... суугаач...

	 

	
IX

	 

	Энэ хоромд Жермений сэтгэл догдолсон нь гайхсаных байж ч магадгүй. Сандлын ирмэг дээр суугаад Дюпюшийг нүд салгалгүй харангаа, царай дахь хатуу ширүүн байдал нь аажмаар арилсаар байв. Дюпюш ажлаас ирээд угаадаг ёсоороо гараа угаахдаа албаар удаахан яаралгүй хөдөлнө.

	Тэгээд ч бас албаар дуугарсангүй! Тэгээд гэртээ байгаа хүн гэдгээ харуулан өрөөн дотуур явж цонхны сараалжин хөшиг буулгаад энэ тэр юм оролдов. Тэр нь гэртээ байгаа хүн мөн бөгөөд үүнийг нь Жермен мэдрэх ёстой байлаа.

	— Би ирлээ, тэгээд... гэж Жермен эхэлж дуугарав.

	— Тийм ээ, чи ирчихсэн байна... гэж Дюпюш хүйтэн өнгөөр давтаад өмнөөс нь харж сууснаа намуухнаар, — Намайг хуурсангүй. Чи үнэхээр өнгө орчхож гэв.

	Дюпюш худал хэлсэнгүй. Тэд хамт амьдарч байх үед Жермений царай зүсэнд нэг л дутуу юм байсан агаад одоо гоо үзэсгэлэн нь бүрдэн биеллээ олжээ. Иймээс Жермен улам нүдэнд дулаан, налгар, тайван, өөртөө итгэлтэй харагдана. Гэлээ ч нэг л мэдэгдэхүйц сэтгэл нь хөдөлжээ. Тэр хоёрын уулзалт нь Жермений бодож байснаас шал ондоо болж, уйтгартай харцаар нөхрөө ажиглана.

	— Чи их өөр болжээ гэж эцэст нь санаа алдан хэлэв. Дюпюш тийм ч аятайхан харагдахгүй гэж мэдэж байсан мөртөө инээмсэглэв. Учир нь хэд хоногийн өмнө үүдэн шүдээ булгалчихсан ажээ.

	— Тийм ээ... Хүн гэдэг амьтан өөр болж л байх юм...

	— Чи яагаад Панам руу над дээр очоогүй вэ?

	— Өө, тийм дээрээ хүрсэн үү.

	Тэгээд дахин инээмсэглэн Жерменийг толгойноос нь хөлийг нь хүртэл харав. Бүх хувцас нь шинэ. Жермен унтууцсан шинжтэй цүнхнийхээ цахилгааныг оролдоно. Тэснэ тэснэ гэхэд яаж тэсэх вэ гэдэг л болов бололтой, Дюпюш дахиад л дуугаа хураав.

	Гадаа гудамжинд хүүхдүүд хөлсний тэргийг тойрон хөөцөлдөн тоглож байгаа нь дуулдана. Доор Вероникийн орж нуугдсан байшингийн эзэгтэйн өрөөнөөс хүн шулганалдах чих дэлсэнэ. Сараалж хөшигний хөндлөвчинд туссан нарны гэрэл өрөөг сүүдэртүүлэн гэрэлтүүлнэ. Оёдлын машин дээр гэрэл тусна. Зуухан дээр цэнхэр саванд ус поржигноно. Хос оймс орон дээр хөглөрнө.

	— Чи юу хийе, яая гэж бодож байна даа? гэж Жермен асуухдаа царай нь дахиад л ширүүн болжээ.

	— Чи өөрөө?

	Жермен, занга байх вий гэж айж байгаа юм шиг өрөөн дотуур болгоомжтой цэмцгэнэн хөдөлснөө, 

	— Чи ер нь бид цаашдаа иймэрхүүгээр амьдраад байж болно гэж бодоод байгаа юм биш биз дээ?

	— Чи аз жаргалгүй байна гэж үү дээ?

	Үнэндээ ч Жермений өмссөн зүүсэн нь цөм шив шинэхэн энгэртээ сийлбэртэй алтан зүү хатгасан байв. Энэ зүүг Дюпюш түүнд бэлэглээгүй ажээ. Кристианы бэлэг гэдэг нь эргэлзээгүй.

	Жермен хайхрамжгүй царай гарган өрөөн дотуур хэд алхсанаа, 

	— Эхнэр нөхөр хоёр гэж байх, тэгээд сувгийн хоёр үзүүрт амьдарч байх гэж инээдтэй юм... Панамд чамайг негр бүсгүйтэй гэж хүн бүгд мэддэг юм байна гэв.

	— Гэхдээ хүн болгон чамайг бас Кристиантай гэдгийг чинь мэднэ шүү дээ.

	Жермен түүн рүү огцом эргээд, 

	— Энэ бол худал! Би чамд доромжлуулахгүй, сонсож байна уу? Ичих нүүр нь хааччихсан амьтан бэ? гэж хашхирах шахам хэлэхэд нь, 

	— Тэгэхээр чи Кристиантай явдаггүй байх нь ээ? гэж Дюпюш ажиггүй асуув.

	— Бидний хооронд тиймэрхүү юм юу ч байхгүй. Кристиан намайг хүндэлдэг, чи тэр хүнээс сурдаг ч болоосой...

	— Тэгвэл улам л муу гэсэн үг дээ!

	Дюпюшийн хэлсэн нь даанч санамсаргүй зүйл байсан учир Жермен хором хэртэй бачимдан дуугарч чадсангүй. Тэр бүү хэл Дюпюшийг согтуу байна уу даа гэж бодлоо.

	— «Улам л муу» гэдэг чинь юу гэж байгаа юм?

	— Ийм учиртай юм. Хэрэв чи Кристиантай унтчихсан бол бүх юм л зүй зохисоороо байна гэсэн үг. Тачаал гээч нь та хоёрыг цагаатгах байлаа. Хэрэв та хоёр хавьтаагүй бол энэ чинь инээдэмтэй хэрэг, бүр ой гутмаар юм!

	Жермен түүний хэлснийг ойлгоогүй ч гэсэн, хэлсэнд нь үнэний хувь яг байгаа юм шиг эвгүйрхэн сандрав. Дюпюш ч бас босоод хоёул нааш цааш яван ширээ тойрсноо зогслоо.

	— Тэгэхээр та нар чинь сүй тавихаар маяглаж байгаа улс юм биз дээ гэж тодруулснаа, — Сайн ойлгохгүй л байна уу?.. Мадам Коломбани хадам эхийн үүргийг дуртайяа л гүйцэтгэх хүн... Че-че нь болохоор миний тухай юм олж цуглуулах гэж ийшээ харайлгаж ирсэн... гэв.

	Хэдийгээр ухаан бодол нь сийрэгхэн ажиллаж байлаа ч гэсэн Дюпюш ярихдаа будилна. Түүний бодол санаа нь дүр зураг шиг л байв. Сүүдэртэй талбай дээрх зочид буудлын цагаан байшин Жермен гэж хайр хүндэтгэлээр хүрээлэгдсэн амьтан кассын ард сууна, Коломбани хатагтай нүүр дүүрэн малилзан наалинхайтаж байн байн ирнэ. Хажууд нь дөнгөж сая индүүдсэн костюмтай, сайхан үнэр ханхлуулсан үстэй Кристиан касс тохойлдон зогсоно. Хоолны танхимын зүүн гарт байгаа ширээн дээр гэр бүлээрээ хооллоод л... Тэгээд дөрвүүлээ машинаар салхинд гарна...

	— Энд ирснээсээ хойш чи надад санаа тавьсан гэж үү? Би өөрөө хүссэндээ ажил хийлээ гэж чи боддог уу? хэмээн Жермен гунигтайгаар асуув.

	— Яагаад бодохгүй байх вэ?

	Дюпюш үнэндээ тэгж бодож байжээ. Кассын ард суунгаа л Жермен ганц болдог ажлаа олоод авснаа мэдэрчээ. Дюпюшийг буудлаас гарах хэрэгтэй гэж түүнд мэдэгдэхэд нь Жермен дургүйцсэнгүй.

	— Жозеф ийм үг амнаас чинь яаж гарна вэ? Хэрэв би ажил олоогүй бол юу болох байсныг хэлсэн чинь дээр байх шүү.

	— Хоёулаа л өлсөж үхэх байсан байх! гэж Дюпюш жишим ч үгүй хариулав.

	— Тээр, харж байгаа биз дээ?

	— Тэгээд яагаа вэ?

	Инээмээр санагдав. Жермен түүнийг ойлгож чадахгүй гэдгийг бодохоос инээд нь хүрнэ.

	— Ажил төрөлтэй байсан Амьенаас би өөрөө явъя гэж бодсон болж байна уу?

	— Чи биш ээ.

	— Энэ рүү би ирье гэж бодож олсон уу?

	— Бас чи биш.

	— Тэр өөдгүй Греньетэй хийсэн гэрээнд би гарын үсэг зурчихсан болж байна уу?

	— Гэрээнд би гарын үсэг зурсан, чиний зөв.

	— Би эхний өдрөөсөө эхлэн тийм хачин өөр болчихоо юу?

	— Үгүй. Чи ямар л байсан, яг л тэр чигээрээ үлдсэн...

	— Харж байгаа биз дээ?

	— Чиний туйлын зөв. Чи үргэлж ийм л байсан. Нөгөө гэрлэлтээ ярьж тохиролцохоор хоёулаа ламд очсон тэр өдрийг чи надад санагдуулчихлаа. Чи яриад л би дуугүй байсан. Чи бүх юмыг жин тан болгон, бүгдийг нэгд нэгэнгүй бодож билээ. Тэр байтугай ёсолж ураг болох үйлд хүртэл бага мөнгө төлөхийн тулд наймаа хаялцаж байсан.

	— Байчхаад чи намайг зэмлэх нь үү?

	— Ямар юмны чинь зэмлэх! Минийхээр бол энэ чинь бүр гайхамшигтай, хэлэх юм алга!

	— Тэгвэл чи юундаа намайг буруутгаад байгаа юм? Би негртэй хавьтчихаа юу?

	Дюпюш ус буцалсан учир гал дээрээс саваа авав.

	— Мэдээжээр үгүй л дээ.

	— Тэгэхээр чи бүх юманд буруутайгаа хүлээж байна уу?

	— Хэрэв буруу гэж хэлж болох юм бол... Би бэлэн байна...

	Жермен аанай л унтууцан цүнхээ барин тавин байснаа

	— Тэгээд цааш нь юу гэх гээ вэ? гэж хашхирах шахам асуув.

	— Цааш нь уу? Хэлэх юм бараг үгүй шив дээ.

	— Чиний надад хэлэх юм чинь ингээд л гүйцээ юү?

	— Чи чинь өөрөө наашаа ирээ биз дээ.

	— Бид хоёр биеэрээ байж... шийдэх гэж ирсэн юм?

	— Юу шийдэх гэж?

	— Чи над дээр буцаж очих хүн үү, үгүй юү? Цаашид яах тухай төлөвлөсөн юм чамд байна уу, Франц руу буцахыг боддог хүн үү, үгүй юү?

	— Үгүй гэж Дюпюш тайвнаар хариулав.

	— Тэгээд намайг эхнэрээ байлгахыг хүсэж байна уу?

	— Үгүй...

	Эхнэрийнхээ цочин мэгдэхийг хараад арай л инээд алдчихсангүй. Тэр нь юу ч хэлсэн бэлэн байлаа гэсэн, ганц сайх огцом «үгүй» гэдгийг хэлнэ чинээ санасангүй. Ялалт дэндүү амархан олдсон ч Жермен эргэлзэж, 

	— Жо, чи салахыг зөвшөөрч байгаа юм уу? гэж асуулаа.

	— Тэгэлгүй яах вэ.

	Жермен цаашид тэсвэрлэж чадсангүй. Өөрийн эрхгүй уйлан мэгшиж гарлаа. Дюпюш яахаа мэдэхгүй хий л тойрон бөндгөнөж, 

	— Юундаа чи уйлаа вэ? Би яавал яа гэж байгааг минь харж байгаа биз дээ гэв...

	Жермен түүн рүү харснаа улам чанга сугшрав. Дюпюш түүний харц юу илэрхийлж байгааг ойлгосон учир нүүр бурууллаа. Тэр өөрөө ч ихэд турж, зовхи нь улайж, зовж зүдэрсэн нүдтэйгээ мэдэж байлаа. Боомтод их тоостой учир үсээ богинохон засуулдаг ч болжээ. Хугархай шүд нь ч түүнийг гутаасан нь магад. Яагаад ч юм Ламыг дурсан, тэр ч гэсэн ихэд тайван байхыг байдгаараа хичээж байсныг саналаа.

	— Бид Панамд ирэнгүүт л чи намайг яагаад хаяв гэснээ Жермен алчуураар нүүрээ арчсан боловч уйлсан хэвээр байв.

	Дюпюш мөрөө хавчаад, 

	— Чи л намайг хаясан гэлээ.

	— Яагаад би гэж?... Жо чи ингэж ярих хэрэггүй!.. Би... юу яахын тулд л ажилд орсон.

	— Яг тийм! Чи яагаад ч ойлгож чадахгүй. Чи ажилд орсон, чи! Чи намайг болон өөрийгөө тэжээх гэж мөнгө олдог байсан! Чи болохоос би биш! Чи Коломбанитай хамт хооллодог байсан... гэснээ духаа алгаараа арчаад, — Харин чи намайг зайдас заруулахад хүргэсэн! гэв.

	Дюпюшийг дуугүй болоход Жермен түүн рүү эргээд, хүзүүнд нь асахад бэлэн сэтгэл нь уяран зогсов.

	— Жо!..

	Дюпюш эрс зөрүүдлэн толгой сэгсрээд, дахиад л ширээ тойрон явав.

	— Чи эцэгтээ захиа бичээд... гэж бүдэх дуугаар үргэлжлүүлснээ — Эцэг чинь чамд бичээд... Чи... гэхэд нь Жермен

	— Жо шударга байж үзээч!.. Чи над дээр буудалд ирээд дараа нь салхинд гарахад, надад хэлчих юм юу ч байдаггүй л байсан! Чи дуугаа хураагаад л намайг явахыг хүлээгээд байдаг юм шиг байсан... Чи энэ негр охиндоо хайртай юу, тийм биз? гэв.

	Дюпюш юу нь мэдэгдэхгүй гараа савсан нь өөрөө ч үүнийгээ мэдэхгүй байна гэсэн үг байлаа.

	— Түүнээс болоод л чи Панамд буцаж очихгүй, ядахдаа надтай ч ярихыг хүсэхгүй байгаа биз...

	— Тэгж бодохгүй байна...

	— Тэгээд одоо хүүхэдтэй болох гэж байдаг...

	Дюпюш толгойгоо өндийлгөн, 

	— Чи юу ярьж байна аа? гэв.

	— Чамайг хүүхэдтэй болно гэж

	— Чамд өөрөө хэлээ юү?

	— Үгүй... над руу ингэж битгий хар л даа... Монти хэлсэн юм...

	Дюпюш духаа арчив. Сүүлийн хэдэн өдөр ямар нэг хүмүүс байшингаар нь эргэлдэн байшингийн эзэн, хөршүүдээс нь шалгаагаад байсныг санав.

	— Монти бас цаадах чинь түүнээ устгах гэж байгаа юм ярьсан... Чи үүнийг мэдээгүй юм гэж үү дээ?

	Дюпюш сандал дээр палхийтэл суугаад, 

	— Чамд надад хэлмээр өөр юм байна уу? гэж гэнэт өөр өнгөөр асуулаа.

	Энэ яриаг л хурдхан дуусгахын хүслэн болжээ.

	— Ерөнхийдөө, Жермен чи салмаар байна уу... Сайн байна. Надад дургүйлхэх юм алга.

	— Гэвч, Жо...

	— Тэгээд чи миний буруугаас гэрлэлтээ цуцлуулахыг хүсэж байгаа юм уу... Яая гэхэв, амархан учрыг нь олчхож болно.

	Жермен айж эхлэв. Юутай ч байлаа, ийм маягаар уулзана чинээ санасангүй.

	— Энд Че-чег бүгдээрээ танина. Тэр танил тал, нөлөө ч ихтэй, хэрэгцээтэй бүхнийг амжуулна... Кристиан та хоёр сууж болно шүү дээ...

	— Жо!..

	— Яав?.. Юу болчихоо вэ?

	— Мэдэхгүй... Чи намайг айлгачихлаа...

	— Чамайг Кристиантай суух бололцоо олгож байгаагаараа юу? Цаадах чинь зэгсэн аятайхан залуу. Чамайг Франц руу авч явна.

	— Жо, сонсооч дээ... Надад битгий уурлаасай гэж байна... Чи ямар ч байсан уурлаж л таарна...

	— Тэгвэл ярихгүй байсан нь дээр.

	— Гэхдээ чамайг ийм болсныг чинь хараад нүд халтирч байна... Миний хэлэхийг хүлээж авна гэж надад амла л даа!

	— Би юу ч амлаж чадахгүй.

	— Надад цааш нь хийсэн хэдэн мөнгө бий... Хэрэв чи Франц руу буцах ч юм уу өөр нэг тийшээ явъя гэж байгаа бол...

	— Өө, би энд байх нь чамд саад болоод байна уу?

	Жермен арай л дахин цурхирчихсангүй.

	— Үгүй ээ, Жо, огт үгүй... Ийм муухай бүү аашил л даа... Чи өөрийгөө хардаггүй нь яасан харамсалтай вэ... Чи намайг айлгаж байна...

	— Жермен, би их тайван байна.

	— Би чамд мөнгө өгье л дөө тэгээд ямар нэг юм олоод хийчих. Юу ч байсан яах вэ, ганцхан...

	— Чинийхээр бол би юу хийх ёстой юм?

	— Би хаанаас мэдэх вэ?.. Чи бол инженер, ухаантай хүн... зөвхөн чи өөрөө л хүсвэл...

	— Гэвч би хүсэхгүй байна.

	Дюпюш босоод, Жермений мөрөн дээр гараа тавиад түүнийг үүд рүү зөөлхөн түлхэнгээ

	— Яв даа Жермен... Че-че бичиг баримтаа бүрдүүлээд над дээр ирэг, хэрэгтэй юманд нь гарын үсгээ зурамз...

	Жермен яагаад ч гарч зүрхлэхгүй байв. Дюпюш цухалдан, 

	— Чамайг зайлаад өгөөч гэж байна! Надад цаашид тэсэх тамир алга гэдгийг харахгүй байна гэж үү дээ? Чамайг явуулахын тул өөр яах хэрэгтэй вэ? гэв.

	Жермен айн ухарлаа.

	— Зайл!... Хөлсний тэрэг чинь доор зогсож байна. Че-че чамайг Жефийн кафед хүлээж байгаа...

	Тэгээд хаалгаа онгойлгон шатны тавцан дээр гарав. Энэ хоромд Жермен гэнэтхэн хүзүүнд нь асчхав. Түүний хонхойсон ширүүн хацрыг нь үнсэж үнгэлэн нулимсандаа цацан, 

	— Жо!.. Хөөрхий минь!... гэж шулганав.

	Дюпюш түүний тэвэрсэн гараас нь мултраад:

	— Яв? гэлээ.

	— Жо, чи тэнэг юм хийхгүй гэдгээ надад андгайл л даа!

	— Яв.

	— Андгайл! Чи ойлгохгүй байна... чи өөрийгөө мэдэхгүй байна шүү дээ...

	— Зайл! Чамаас гуйя, зайлаад өгөөч...

	— За сайн...

	Тэр нулимсандаа юм харахгүй болсон нүдээ алчуураар арчин байж шатаар сохор юм шиг тэмтчин буув. Дюпюш шатны хашлага тэгнэн

	— Ника! Ника! Наашаа гараад ир!.. гэж орилов.

	Ингэж нэг салдаг байж! Амьсгаа нь давхцан цээжийг нь ямар нэг юм хавчаад ч байгаа юм шиг. Доор хаалга онгойх чимээ гараад, хүүхнүүд үүдний тасалгаанд халз мөргөлдөж байгааг ойлгов.

	— Ника чи хаана байна!.. Дээшээ гараад ир!..

	Вероника нүд нь орой дээрээ гарах шахсан амьтан аажуухан хөшүүн боловч бас ч гэж ялсан хүний алхаагаар дээш өгсөв.

	— Орооч... Доор юугаа хийгээд байсан юм?

	— Хүлээгээд л...

	— Чи яагаад надад үнэнийг хэлсэнгүй вэ?

	— Ямар үнэнийг?

	Вероника өрөөн доторхоо харснаа бүх юм байр байрандаа байгаад гайхах шиг болов. Хөдөлж буй машины чимээ гарахад Дюпюш цонх руу очсон ч үгүй.

	Нар шингэжээ. Хурц гялбалзах гэрэл нь бүүдийн, бүх юм зөөлөн бүдэг харуй бүрийд умбажээ. Дюпюш сараалж хөшгийг өргөв. Гудамжны шуугиан, амьсгал нь дахин өрөөгөөр дүүрчээ.

	— Чи хүүхэд олоод удаж байна уу?

	— Цаадах чинь чамд хэлээ юу?

	— Асуусныг хариул! гэж Дюпюш цухалдан тулгав.

	— Хоёр сар... Гэвч надад ямар ч буруугүй шүү. Чамд юу ч мэдэгдэхгүйгээр л би аргалчихдаг байж дээ...

	Дөнгөж саяхан Жермений сууж байсан суудал дээр түүний сууж байгааг харахад хачин байлаа. Даанч турьгүй жижигхэн, дэндүү арчаагүй харагдана... Тэгээд энэ бүлтийсэн, шархтсан араатны гуйж царайчилсан юм шиг хар нүд...

	— Аль вэ, жаахан юм идье... гэхэд нь Вероника өөр юм ярьсанд нь урамшиж, 

	— Одоохон! гэж уриалгахнаар дуугарав.

	Шүүгээ онгойлгож бяслаг, талх, шар тос гаргаад 

	— Би хоолны юм авч амжсангүй... Чи их өлсөж байгаа биз дээ? гэв.

	Эхнэртэйгээ юун тухай ярилцаа вэ гэж асууж зүрхэлсэнгүй, нэг шил шар айраг авчран ширээн дээр тавилаа.

	Дюпюш Панам руу явах галт тэрэг нэгэнт хөдөлчихсөн, тэгэхээр Жермен Колонд, Жефийн зочид буудалд хонож таараа, цаадуул нь ч мэдээж тэнд цуглараа биз гэж бодлоо.

	— Чи яагаад юу ч идэхгүй байна аа?

	Дюпюш бяслагтай талх зажлангаа, идэх юманд гар хүрэхгүй суугаа Вероникийг харна.

	— Чи яагаад үр хөндүүлэх гээ вэ? хэмээн гэнэтхэн хөмсөг зангидан асуув.

	— Би чамайг уурлах байх гэж айсан юм.

	— Тэнэг амьтан!..

	— Чи уурлахгүй юм уу? Намайг энэ жижгийг гаргаасай гэж байгаа юм уу?

	Одоо Вероника цурхиран уйлав. Дюпюш түүнийг анх удаагаа уйлахыг харлаа. Хацар дээгүүр нь нулимс бөнжгөнөн, бараан арьсан дээр болор шиг тунгалагхан харагдана.

	— Болиоч! гэж Дюпюш босонгоо зандрав.

	Нус нулимс харж ханажээ! Түүний унтууцан цухалдсан нь дээд хэмжээндээ хүрсэн байлаа.

	— Болиоч дээ! Юундаа бархираа вэ?

	— Пюш ээ, хонгор минь... хараахан оройтоогүй... Би маргааш л эм уух ёстой байсан юм...

	Өрөөнд байхын аргагүй болж ирсэн учир Дюпюш, 

	— За боллоо. Явж салхинд гаръя гэв.

	— Тэгье. Пюш ээ.

	Вероника нүдээ арчив. Эхэр татангаа улаан бүрхээ авч толгой дээрээ тавихчаан болов. Хөршүүд нь болон оройн сэрүүн агаар амьсгалах гэж үүдэн дээрээ гарсан бүгд тэднийг араас нь харна. Вероника бахь байдгаараа л Дюпюшийг сугадаж зүрхэлсэнгүй. Цаадах нь хол хол алхлан галт тэрэгний буудал чигт очсоноо төмөр замын даланг хөндлөн гарлаа.

	— Пюш ээ, хаашаа явцгаах юм бэ?

	— Хаашаа ч биш. Зүгээр л зугаалцгаая.

	Үдшийн тэнгэр дор задгай гал асаажээ. Түүдгийн хажууд суусан эмэгтэй, тогоон дотор загас шарж байв. Банзал нь сөхөгдөн, хар гуя нь нүцгэн харагдана.

	— Энд сайн биш гэж Вероника хулчганан дуугарав.

	— Чамд тэгж санагдаж байна уу?

	Тэгээд албаар хатгуурын хаяагаар гарав. Эндээс зуун алхмын зайтай газар есөн цагийн америк хөлөг ирэхийг хүлээж худалдаа хийсээр байгаа дэлгүүрийн цахилгаан хаяг гялалзан асна. Тэр онгоцоор дөрвөн зуун зорчигч ирэх нь мэдэгдсэн байжээ.

	— Чи надад уурлаж байна уу?

	— Яагаад?

	— Эхнэр чинь надаас хавьгүй хөөрхөн. Тэгээд бас цагаан арьстан.

	— Тэгэлгүй яах вэ! гэж доогтой дуугараад, — Гэвч Кристиан бас цагаан арьстан. Тэд сайхан хос болно доо гэв.

	— Чамд уйтгартай байна уу?

	— Би юу? Яагаад заавал уйтгарлах ёстой билээ? Үнэндээ ч яагаад ч тэгэх билээ. Дюпюш яг усны захад элсэн дээр суув. Түрлэгийн давлагаа хөлийг нь шүргэх алдана. Бүр харанхуй хараахан болоогүй авч, зогсоолд буй онгоцнууд гэрлээ асаажээ.

	Вероника чимээ аниргүйг эвдэхээсээ айн цомцойн сууна. Өөрийг нь зовоож байгаа асуултын хариуг олж мэдэх гэж нүүр лүү нь ч эгцэлж харж зүрхлэхгүй байв. Эргээс суман завь далан руу гарч, дээр нь хоёр загасчин зогсоод тэнхээ мэдэн сэлүүрдэнэ. Сувгийн бүсийн хамгаалалтын онгоцнууд бүрхэг тэнгэрийг хүчирхэг гэрлээрээ тэмтрэн дээгүүр нь өнгөрнө.

	— Пюш ээ!

	Дюпюш хөдөлсөнгүй. Зүүрмэглэж байна уу даа гэж бодмоор.

	— Чи юу бодож байгааг минь мэдэж байна уу? Миний бодлоор бол чи эхнэртээ буцаж очсон чинь дээр.

	Дюпюш түрүүчийнхээ хэвээр хөдөлсөн ч үгүй. Вероника зөвхөн зэгэл тэнгэр, толгой дээр нь дүүжилсэн дэнлүү мэт гялалзах ганц нэг оддыг л харна.

	— Тэр чамд буцаж ирэхийг хүсэж байна шүү дээ.

	Дюпюш дээшээ харж хэвтэв. Вероника дуугаа хураан, юу хэлэхээ мэдэхгүй мэгдэн, Жерменд аймшигтай байсан шиг айдас нь хүрэв.

	— Пюш...

	— Охин минь хэвт гэж цаадах нь санаа алдан хэлэв.

	Цаадах нь хүлцэнгүй хажуугаар нь хэвтэв. Тэд өдрийн бүлээнээ алдаагүй байгаа бохир элсэн дээр хэвтэж, далайн ус хөлийг нь шүргэнэ.

	Одод мэдэгдэмгүй нэг нэгээрээ гарч ирлээ. Алсад онгоцны замчныг дуудан хөлгийн яндан удаан дуугарна. Дюпюшийн бригад ажиллаагүй өдөр байжээ. Дюпюш, өнөө үдэш өмнөд америкийг бүтэн тойрсон жуулчлалын аян хийж буй галт онгоц Рио-де-Жанейрогоос ирнэ гэдгийг мэдэж байв. Цагийн дараа л «Атлантик», «Улаан тээрэм» зоогийн газар хүнээр пиг дүүрэх болно.

	Бүх хөлсний тэрэг, морин тэрэг далайн буудлын өмнө ярайтал эгнэн, хүлээж байгаа. Харин энд хатгуурын өмнө түүдэг аажмаар бөхөн, агаарт утаа, цоносон модны үнэр үнэртэнэ.

	— Энд сайхан байна... гэж Дюпюш шивгэнээд гараа явуулж Вероникийн биед хүрэв.

	Цаадах нь дуугарсангүй. Уйтгартай, гунигтай байгаа ажээ. Оймсоо өмсөхөө мартчихаад, шаахайнд нь элс дүүрчээ.

	— Энэ зөвхөн, долоон сарын дараа болно гэж Дюпюш дуугүй байснаа хэлэв.

	Энэ хугацаанд Жермен, Кристиан хоёр гэрлэж амжина гэдэгт итгэж байв. Тэгээд тэднийг дотроо эхнэр нөхөр гэж нэрлэж байлаа. Өмнөд Америк руу хөдлөхийн өмнө Жермен түүнд, 

	— Бид шууд хүүхэдтэй зууралдах хэрэг алга. Эхлээд төвхнөх хэрэгтэй гэж хэлж байсныг саналаа.

	Төвхнөх ий? Хаана? Гэлээ ч Жермен Коломбанийд ажилд оронгуутаа л төвхнөсөн хүн. Яая гэхэв, энэ бол сайн хэрэг. Бүр ч гайхалтай сайн хэрэг...

	Дюпюшийн гар Вероникийн гэдэс дээр тавиастай л байв.

	— Гэртээ харих уу гэж! Вероника асуув.

	— Өөрөө л мэд.

	Түүнтэй маргахыг хүссэнгүй. Түүнээс гадна толгой нь өвдөөд байв. Босоод хувцсандаа наалдсан элсээ гөвөхөд Вероника шаахайгаа тайлж, доторх элсийг нь унагав. Тэд таг чиг оргисон харанхуй овоохойн хажуугаар хурдхан шиг өнгөрөхөд, Дюпюш нэг муу шуудай нөмрөөд унтаж байсан охин дээр золтой л гишгэчихсэнгүй.

	— Намайг сугадаад яваач гэж Вероникад хэллээ.

	Хороололдоо хурдхан хүрэхийн тулд дэлгүүрийн хажуугаар ч түргэхэн шиг алхлаад өнгөрөв. Хороолол нойрт дарагджээ. Хаана нэгтээ хаалган дээр янжуурын гал улалзана. Бүгчим оргисон өрөөндөө орохоос дургүйцэн, шөнийн сэрүүнд дурлагчид сандлын түшлэг налаад тамхи татаж байгаа нь энэ ажээ.

	— Гэртээ харьж бай... гэж Дюпюш хэлснээ, шөнийн харанхуйд ч гэлээ Вероникийн нүдэнд айдас тодрохыг таамаглан, — Айх хэрэггүй... Одоохон эргээд ирнэ... гэж нэмж хэлэв.

	Вероникийг дуулгавартай нь аргагүй байшин руугаа ороход нь Дюпюш Маркогийнх руу гүйхээрээ очив. Тэнд хэн ч байхгүй, Марко гэрлээ унтраачихсан байв.

	— Аяга юм хийгээдэх...

	Нэг аяга ууснаа дахин нэгийг нэмж уув. Өвдөг нь нэг л аятайхан хөнгөн чичгэнэнэ. Тэр инээмсэглээд, 

	— Би чамд маргааш төлбөл болох уу? гэхэд нь

	— Тэг л дээ, мсье Дюпюш гэж хариулав.

	Дахиад л модон байшингуудын хажуугаар өнгөрч нүүр амаа ярвалзуулан, инээд алдаад явав. Гэнэтхэн Жефийнд очиж тэднийг эс тоодгоо үзүүлээд өгөх юм сан гэж бодогдов.

	Өглөө Дюпюш эхээсээ захиа аваад, одоо болтол задлаагүй яваа билээ. Мэдээжээр хамаатан садан, хөршүүдийнхээ тухай л бичээ биз. Нэг хөгшин үхэж, нөгөө нь өвдөж, гурав дахь нь бэлэвсэн болох жишээтэй. Ээж нь мэдээж, бүгдийг нь л өрөвдсөн байж таараа.

	Тэр ойлгожээ. Жишээ нь, Вероника арван зургаахан настай араатан шиг эмзэг мэдрэмтгий. Одоо хүүхэдтэй болно. Тэгээд л дараа нь амьдрал түүний хувьд дуусна! Эх шигээ л бүдүүрээд ирнэ... Санаа амарлингуй хэдэн жил явав даа? Гурав, дөрөв ч юм уу, эсвэл түүнээс бага ч байж магад!..

	Хаана ч гэсэн адил л байдаг юм байна даа гэдгийг мадам Дюпюшийн захиаг уншихад л дурайтал хэлээд өгнө. Тэдний хөрш мсье Валден гэдэг хувийн машинтай белги хүн ходоодны өмөн үүгээр өвджээ. Гэтэл дөрөвтэй, ойдоо хүрч яваа хоёр хүүхэдтэй байдаг!

	Жанений гэрийнхэн яалаа? Тэд хороололдоо л хамгийн баян, нүүрэн талдаа засмал чулуун хүнхгэртэй байшинг таван зуун мянгаар бариулж байсан улс байлаа. Гэтэл одоо бүх юмаа зараад мсье Жанен ямар нэг ажил олох санаатай Парис явжээ.

	Дюпюш өөрийн алхаагаа чагнан явсаар л. Толгой нь хүндэрчээ. Харанхуй буланд хосууд шивнэлдэнэ. Амьенд, Жермен тэр хоёр сүй тавиад ийнхүү шивнэлдэж байсан үе бий.

	Сайрхаж мөрөөдөх гэсэндээ Жерменийг гэрлээгүй байхдаа л «Миний эхнэр» хэмээн нэрлэдэг байжээ.

	Үнсэлцэхэд нь өвлийн үнэр мэдэгдээд л. Дараа нь Жермен шатаар дээш гүйж, хаалгаар орохоосоо өмнө эргэн хардаг сан.

	— Кристиан тэр хоёрын хооронд хараахан юу ч болоогүй байж болох л юм. Жермен ч ингэж мэдэх л хүн, ийм юм санаанд нь яг таарна. Үгээр илэрхийлэхийн аргагүй аз жаргалыг амласан харцаар л сэтгэл ханаад явж мэдэх л юм.

	Тэгээд Че-че түүний авгай хоёр сайх санаа амраасан шүтээнээ халамжлан хамгаалж байгаа биз... Тэгэлгүй яах вэ! Ганц таарсан халаагаа арай гэж олж авсан улс чинь аргагүй. Гэвч Жермен нөхөрт гараад кассын ард хөл тавихгүй байж мэдэх л юм.

	Тэгээд тэдний сая саяын хөрөнгийг ашиглан Европт суувал яана? Ингэдэг бол ч болоод явчих нь тэр...

	Дюпюшийн толгой улам өвдөн ангалзана. Нулимсаа хий дэмий л барьж байж. Уйлсан бол дотор нь онгойж хөнгөрөөд явчхалгүй яах вэ. Маркогийнх руу бараг эргээд очих дөхсөнөө, хаалга үүдээ түгжчихдэг учир цохиж нүдэх хэрэгтэй болно гэдгийг саналаа. Тэгээд бас Вероника түүнийг ийм удаан алга болчихоор сэтгэл нь зовж хачин юм болно. Энэ ёстой итгэмээргүй зүйл! Өөрөө хүүхдээрээ байж, мөдхөн хүүхэдтэй болох гэж байдаг. Хүрэл хүрэн царай, том алаг нүдтэй бараан амьтан гарна. Тэгээд л бүлээссэн газар дээгүүр гөлөг шиг мөлхөнө дөө...

	— Пюш ээ! гэхэд нь дуугаар нь Вероникийг танив.

	Харанхуй гудамжны буланд нэг цагаан костюмтай хүнтэй зогсож байв. Холоос хэнийг нь таньсангүй.

	— Би байна аа Дюпюш... гэж ах дүү Монти нараас арай уриалагхан нь болох Эжен дуугарав.

	— Би чамтай ярих гэсэн юм аа... Ника чамайг одоохон ирнэ гэж хэллээ.

	— Манайд орцгоох уу?

	— Жаахан салхинд явсан нь дээр байна.

	— Би харьж байх уу? гэж Вероника ямар хариу ирэхийг нь мэдэж байсан ч гэсэн асуухад нь

	— Тэг ээ тэг, хариад унтаж бай гэж Дюпюш хэлэв.

	Вероникаг явсны дараа, Монти, Дюпюшийн мөрөн дээр гараа тавиад инээмсэглэв. Сайн байдгаа аль болохоор үзүүлэх гэнэ.

	— Би чамтай нэг ноцтойхон ярих хэрэг байна. Дюпюш минь, авгай чинь хачин болсон амьтан чам дээрээс очлоо. Чи түүнд юу гэж хэлээ вэ?

	Тэд наргилын модны мөчир сүрчигнэх далайн элсний зүг явав. Жуулчид пиг дүүрсэн хөлсний тэрэг боомтын зүгээс хойно хойноосоо тасралтгүй цувна.

	 

	
X

	 

	Эжен Монти зугуухан алхангаа, удаан намуухнаар яаралгүй ярина.

	— Сайн бодоорой, Жо... Би дөнгөж саяхан эхнэрийг чинь харлаа. Би Кристианы ойрын найз. Гэвч чамайг хүсвэл өөрт чинь хэлмээр юм байх л юм...

	Тэд чимээ гаргалгүй болгоомжтойгоор ногоон дээгүүр уруудав. Эргэн тойронд нь сүмд байгаа юм шиг нам гүм, наргилын мод яг л багана шиг эгцээрээ өөдөө цоройно. Заримдаа тэд харанхуйн дунд, эмгэд шүтээний өмнө хүмүүстэй мөргөлдөн бөгтгөнөдөг шиг, хөдөлгөөнгүй дүрийг мөргөчих дөхнө.

	— Жермен чамд хайртай хэвээрээ гэж би хэлж чадахгүй л дээ, тэгэхдээ л ямар ч байсан... юу яаснаас чамтай үлдэхийгээ илүүд үзнэ дээ.

	Юу яаснаас гэж, жишээ нь Дюпюшийг амиа хорлож өөрийгөө буудахыг харснаас уу? Үүнд хүрдэггүй юм аа гэхэд цуг үлдэхэд хангалттай зүйл байж байлаа. Дюпюш эхнэрээ буцаахыг шаардаж эхнэр нөхрийн эрх үүргийг дурдаад үзэхэд л болох ажээ.

	— Тэгэхэд хүрвэл Че-че элдэв юм болохоос зайлсхийн та хоёрыг Европт буцахад тусална гэж би бодох юм...

	Тэд далай руу ойртон ирэхэд, дэндүү дөлгөөхөн, хэдхэн алхмаас ч усны чимээ сонстохгүй байлаа.

	— Чи юу гэж шийдэж байна, Жо!

	— Кристиантай гэрлэг гэж Дюпюш төдхөн хэлэв.

	Тэр нь үнэнийг буюу өөрт нь үнэн гэж санагдаж буй зүйлийг ойлгож эхэллээ. Тэд өөрөөс нь, хэрүүл шуугиан гарахаас айж байгаа ажээ. Түүний ямар санаатай байгааг олж мэдэхийн тул Монтийг зориуд явуулж, өөрсдөө одоо Жефийнд ямар сонинтой ирэхийг нь хүлээн сууж байгаа ажээ.

	— Чи үргэлжлүүлээд л байх санаатай байна уу?

	— Юу үргэлжлүүлэх гэж?

	— Чича уух! Би чамд яаж мэдэх вэ, чамайг уухаа болиулж магадгүй нэг түүх яръя. Тэгээд чи Коломбанийг чиний боддог шиг тийм хуншгүй амьтан биш гэдгийг мэдэх болно... Чи мсье Флиппийг мэднэ... Тэгэхээр тэр хүн чинь баян цатгалан, нэр хүндтэй байхдаа жил болгон л Европ руу амрахаар явдаг шигээ нэг удаа очоод тэнд залуу хүүхэнтэй танилцан, гэрлээд нааш нь авчирдаг юм байна. Түүндээ зориулан хачин гоё сэрүүн орд бариулж, тэр нь ч Элчин сайдын Яамдын хороололд толгой цохидог байлаа.

	Дюпюш итгэлгүйхэн сонсож байв.

	— Хагас жилийн дараа эхнэр нь гэдэсний хижгээр нас барсан юм. Энэ үхэл мсье Филиппийг баллачих нь тэр. Авгайнхаа үхэлд өөрийгөө буруутай гэж тооцон, гэдэсний хижгийг Францаас ч авсан байж болох юм гэж хүн амьтны хэлэхийг ч хайхарсангүй. Чича ууж эхэллээ. «Франц Лайн» нийгэмлэгийн ажлаа бүр орхиж, мөнгөө дэндүү утгагүй юманд оруулсан учир гуравхан жилийн дараа л сохор зоос ч үгүй үлдэх нь тэр. Тэгээд яав? Че-че түүнийг хэзээ ч юм нэгэн удаа ялимгүй тус хүргэснийг нь бодож өөрийндөө ажилд авлаа. Бас Че-чегийн тушааснаар түүний нэрээ их хичээдгийг нь доромжлохгүйн тул зочид буудлын дарга болгосон юм. Бас тэгээд Че-че түүний чича уудгийг мэдэхгүй юм шиг дүр үзүүлдэг юм...

	Харанхуй байсан болохоор Эжен Дюпюшийн уруул дээр тодорсон ёжтой инээмсэглэлийг харсангүй. Түрүүхэн нь тэр мсье Филиппийг үзэж чадахгүй байсан бол... одоо түүнтэй ямар их адилхнаа мэдрэв. Одоо л түүнийг ойлгожээ. Одоо л мсье Филипп яагаад тийм сүг шиг царайлдгийг, өдрийн ихэнхийг өрөөндөө амарч байна уу гэлтэй өнгөрөөдгийг мэдэж авлаа.

	Тэгээд хамгийн гол нь орчлонгийн юм бүхэнд ийнхүү хайнга ханддагийн учрыг тэр ойлгож байлаа. Мсье Филипп амьдралаас гадуур өөртөө л амьдарч байжээ! Өөрөө өөртөө л болж байжээ. Мэндлэнгээ гараа сулхан өгдөг байсан нь чухамдаа тэр хүн амьдралаас жигшин зайлсхийдэгт байжээ. Че-чег ч жигшдэг байж болох. Болохгүй нь юу байх вэ... Дюпюштэй л адилхан ингээд л Эжинтэй ч салах ёс гүйцэтгэлгүй эргээд л яваад өгч чадах л хүн.

	Яагаад энэ хүмүүс өөрийг нь өрөвдөж байгаагаа үзүүлэх гэнэ вэ? Яагаад Монти, Жерменийг хачин царайтай болгочихсон амьтан буцаж очлоо гэж хэлэв. Яагаад? Ямар учраас тэд ингэнэ вэ?

	— Хэрэв чи Вероникатай заавал хамт байна гээд байгаа юм бол яах вэ... Аргентин, Бразил, Мексик рүү ч юм уу, нэг тийшээ яваач...

	— Тэгээд Че-че үнийг нь төлчихнө гээч хэмээн Дюпюш Эженийг улайтал нь хайхрамжгүй өнгөөр палхийтэл нь хэлэв.

	Кристианы хэргийг бүтээх гэж, түүнийг жаргалтай байлгах гэж хэчнээн хүн хөөцөлдөнө вэ? Тав уу? Арав уу? Бүхэл бүтэн омог уу? Тийм ээ бүхэл бүтэн омгоороо л сүйд майд болох юм, гэтэл Дюпюш хэнийг ч сүрдүүлж хэнийг ч гомдоохыг хүсээгүй байдаг.

	— Явж унтлаа! гэж Дюпюш эцэст нь дуугараад, дороо эргэн Эженд гараа өгсөн ч үгүй гэр өөдөө алхлаа. Цагаан ёрог костюмтай өндөр дүрс наргил моддын дор цайрсаар л байлаа.

	 

	* * *

	 

	Яагаад тэд удаад байна вэ? Гурван сар өнгөрсөн боловч, Дюпюш дээр хэн ч ирсэнгүй, хэн ч түүнийг гэрлэлтээ цуцлуулах баримт бичигт гарын үсгээ зураач гэсэнгүй. Орой болгон Дюпюш ажлаас ирээд Вероникагаас

	— Тэд ирээгүй юү? гэдэг байв.

	Тэд гэдэг нь ирээдүйн аз жаргалтай хосыг тойрон хүрээлэх тэр бүлэг хулгайг хэлжээ. Гэвч тэд ирсэнгүй! Тэр бүү хэл тэд Колонд хөл тавихаа больжээ. Дюпюш өөрийг нь жигшиж зэвүүцсэн шинжтэй царай гаргадаг болсон Жефтэй байн байн дайралддаг байв. Нөгөө явдаг хүүхнээрээ тэжээлгэдэг харчуул ч түүнтэй мэндлэхээ больжээ. Ганц Лили л холоос толгой дохидог байв.

	Нэг удаа «Грейс-Лайн» компанийн хөлөг онгоцноос ачаа буулгаж байгаад Дюпюшийн бие гэнэт эвгүйрхэв. Тамир тэнхээ нь тасран, хатгуулан бөөлжиж эхлэнгүүтээ нэг нөхрөө арайхийж дуудаж амжжээ. Түүнийг сүүдэрт аваачив. Дараа нь эмнэлгийн цэгт тэндээсээ боомтын аврах газар аваачсанаа маргааш нь Панамд хотын эмнэлэгт аваачжээ.

	Түүнийг тойрон эмч, сувилагч нар бужигнана. Бараг ухаангүй шахам байсан боловч цаг үргэлж л Вероникад хэл хүргэсэн үү гэж асуух боловч хаягийг нь хэлэхээ мартсан байлаа.

	Байдал нь хүнд байгаа бололтой, эмч, сувилагч нар ихэд бэмбэгэнэн өлмий дээрээ явна. Энэ ямар өвчин байв аа? Мсье Филиппийн эхнэрийн амийг авсан гэдэсний хижиг байв уу? Түүнийг их хэмжээний адреналины тунгаар эмчилснийг нь бодвол элэгний хурц үрэвсэл байсан нь лавтай.

	Зогсоо зайгүй шахам унтах боловч, сульдталаа ядарсан хэвээрээ л байв. Сэрээд сараалж хөшигний завсраар орж ирэх гэрлийн зурвасуудыг харна. Аажимдаа тэдгээр нь сонин хачин хэлбэртэй хүний дүрсүүд болон харагдаж, түүнийг зугаацуулдаг байв.

	Нэг удаа ах дүү Монти толгойн тус газар нь зогсож байгааг харлаа. Тэд Европоос ирсэн жимстэй сагс авчирсан боловч эмч Дюпюшийн идэхийг зөвшөөрсөнгүй.

	— За хашир минь ямар байна даа?

	Дюпюш дэндүү тамиргүй сульдсан байсан учир Эжений нь Фернан байна гэж андуурчээ. Дараа өдөр нь Эжен дахин ирэхдээ Жерменийг дагуулж ирсэн байв. Дюпюш түүнийг нусныхаа алчуурыг бухимдуу нухчин байхыг харлаа. Жермен орных нь хажууд удаан сууж, түүнийг харна.

	— Жо, чи их зовж байна уу?

	Дюпюш үгүй гэж толгой сэгсэрсэн нь худал биш байлаа. Өвдөж зовсон юм байсангүй. Өдөрт хоёр удаа өвчин намдаах тариа хийж байснаас ч тэгсэн байж болох юм. Гэвч сайх нүдэнд нь үзэгдэх хий юмсаас, тамирдаж ядарснаасаа болон нойрмоглох нь тарчилгаж байв.

	Дюпюш яг тэгсэн гэж хэлж чадахгүй боловч, Жерментэй цуг нэг удаа Кристиан ирсэн юм шиг санагджээ. Өдөр болгон жижиг ширээн дээр нь шинэхэн цэцэг тавиастай байдаг байв. Энэ бүгдийг Дюпюш бүүр сүүлд нь ухаан орсон хойноо мэджээ. Нэг өглөө түүнийг орон дээрээ өндийж суухад нь туслаад толь авчирч өгөв. Толинд царайгаа харвал шанаа нь ёрдойн, хацар нь хонхойж, ширүүн шар үс ургажээ.

	— Би их муу байсан уу?

	Сахиул нь норвеги гаралтай, мөнгөлөг цайвар үстэй америк бүсгүй байв.

	— Бид ч таныг аврах нь өнгөрлөө гэж бодож байсан шүү гэж үнэнээ хэлэв.

	Дюпюш ширээн дээрх цэцэг, жимс тэргүүтнийг харж, 

	— Энэ бүгдийг минь эхнэр минь авчирч өгөө юү? гэлээ.

	— Таны найз нар, заримдаа тэдэнтэй хамт ирдэг нөгөө гоё ганган хатагтай авчирсан юм... Таныг эхлээд нийтийн тасагт байлгасан, дараа нь нөгөө гоё хатагтай хөөцөлдөж байж тусгай тасагт оруулсан даа...

	— Өө, тийм учиртай юм бий...

	Дюпюшийн ам нь хатан эвгүй амтагдаж, чича уумаар бодогдон, харц нь ширүүн болж ирэв.

	— Өөр хэн ч над дээр ирээгүй юү?

	Сувилагч дэрийг нь эвтэйхэн болгоод эмтэй шилнүүдийг засаж өрснөө, 

	— Нэг негр охин шөнө өдөргүй хайсны цаана гудамжинд өнжих юм. Гэвч энд өнгөт арьстныг оруулдаггүйгээс хойш яая гэхэв. Өөрсдөд нь зориулсан тасаг байдаг юм чинь гэснээ, — Та чинь яаж байна аа?.. гэв

	Дюпюшийн царай хүрлийн барайж, босох гэж байдгаараа оролдон, 

	— Би эндээс явмаар байна гэж шүд зуун хэлэв.

	Тэгснээ орноосоо ойччихлоо. Сахиул өөр нэг сувилагч дуудан хоёул Дюпюшийг өргөөд орон дээр нь тавингаа, 

	— Одоо жаахан аядаж үзнэ байгаа! гэв.

	Үгүй! Бүх юм өнгөрсөн! Тэр сувилагчийг андгайт дайснаа байгаа юм шиг муухай харан, нэг гэнэ алдахыг нь далимдуулахаар зэхэн хүлээж хэвтэв.

	— Энэ цэцгийг эндээс зайлуул!

	Цаадах нь үгэнд нь орлоо.

	— Тэгээд дараа нь би нийтийн тасагт буцаж очмоор байна, та сонсож байна уу?

	Бүх юм яасан амархан учраа ололцох байгаа вэ? Ямар ч гэрлэлт цуцлуулах энэ тэр юмны хэрэг байхгүй байсан байж... Сэтгэл нь догдолсондоо давчдан амьсгаадаж, сахиулыг өөр лүүгээ тонгойхыг нь хараад ухаан алдчихав.

	 

	* * *

	 

	— Бичиг цаасаа авчраа юу?

	Дюпюш орон дээр сууж байлаа. Сахал самбаагаа хусуулчихсан, тархи толгой нь сэргэлэн байв.

	— Ямар бичиг цаас гэж Жермен бувтнаснаа өөрийн буруугүйд гэрч болгох гэсэн юм шиг Эжен рүү эргэн харав.

	— Гэрлэлт цуцлуулахад холбогдох бичиг... Энэ удаа би үхээгүй болохоор...

	— Ингэж бүү ярь даа, Жо!

	— Хэрэв би өөрөө тэр цаасан дээр чинь хурдхан шиг гарын үсгээ зурмаар байвал...

	— Чи халуунтай байна... Тайван хэвт...

	— Вероникийг нааш нь оруулахыг би хүсэж байна,..

	— Би энэ талаар аль хэдийн гуйсан, гэтэл огт боломжгүй бололтой юм... Че-че хүртэл яаж ч гуйгаад болсонгүй.

	Гайгүй та нар харж л байгаарай! Бүгдээрээ л түүний төлөө сүйд болж гэнэ. Бүгдээрээ л гэнэтхэн нигүүлсэнгүй сэтгэлд автагдаж, одоо Дюпюш бүх насаараа ачийг нь бодож, баярлаж явах хэрэгтэй болох нь ээ.

	— Би унтмаар байна...

	Мэдээж цаадуул нь түүнийг орхиж гарахаас өөр арга байсангүй. Хажууд нь үлдсэн сувилагч өөр юм хийж байгаа дүр үзүүлэвч, үнэндээ түүний хөдөлж аяглахыг нь алдалгүй ажих ажээ. Түүнийг ухаан самуурсан гэж үзэж байгаа нь илт байлаа.

	— Та миний хэлснийг түүнд дамжуулав уу?

	— Дамжуулсаан...

	Сувилагч Вероникад Дюпюшийн бие илаарь болж байна, хоёр хоногийн дараа харина гэж хэлэх ёстой байжээ.

	— Та яг хоёр хоногийн дараа гэж хэлээ биз?

	— Тэгэлгүй яах вэ.

	Сувилагч худал хэлж байгааг, эндээс өөрийг нь тийм түргэн гарахгүй гэдгийг тэр тааварлаж байлаа. Өнөөдөр нэгэн шинэ эмч түүнийг удтал шалгаан, цаг илүү биеийг нь үзжээ.

	— Эмч тэгээд надаас өөр ямар өвчин олов оо?

	— Юу ч олоогүй... Та улам дээрдээд байгаа шүү дээ...

	— Хоёр хоногийн дараа гаргах болов уу?

	Дахиад л нөгөө бодол өөрийг нь эзэмдэв. Тэд ийнхүү зөөлөн анхааралтай хандаж байгаагийн учир нь өөрийг нь галзуу солиотой гэж үзэж байгаад юм биш үү?

	— Авгай тань гудамд хүлээгээд л байна. Түүнийг ирэхэд нь аятайхан байна гэж надад хэл л дээ.

	— Түүнд хэлж ярих юм надад алга.

	— Та түүнийг дахиад л уйлуулах сан гээд байна уу?

	— Тэр чинь уйлсан юм гэж үү?

	— Иш чааваас, бараг л ирэх тоолон уйлдаг... Би танд бодсоноо илэн далангүй хэлчих үү? Та үнэхээр муухай сэтгэлтэй хүн юм...

	— За орвол орог.

	Жерменийг орж ирэхэд нь, 

	— Жермен, хэлэхийг минь сонс. Би чамайг дахиж ирэхэд баяртай байх болно, тэгэхдээ зөвхөн бичиг цаастай ирвэл чинь шүү... гэлээ.

	Түүний хувьд боллоо! Нэг л хоригдол байгаа юм шиг хэдийнээ санагдах болжээ. Мэдээжээр Че-че л энэ бүгдийн үнийг төлж таарлаа. Түүнээс биш цусаар уйлсан ч тусгай тасагт хэвтүүлэхгүй байсан биз. Харин Че-че л энэ бүгдийг хийхдээ, цаанаа түүнийг дуугүй байлгах гэсэндээ л ингэжээ.

	— За тэгэхээр ийм байна, Жо минь. Чи нэг л үг хэлбэл хоёулаа гурван долоо хоногийн дараа Францад оччихсон байна... Европын уур амьсгал чамайг хөл дээр чинь яах ийхийн зуургүй босгочихно...

	— Үгүй!

	— Ээж чинь надад захидал бичсэн байна. Чамаас захидал авалгүй удсан болохоор сэтгэл нь зовоод байна гэнэ...

	Дюпюш эргэн хана руу харж хэвтэхэд нь Жерменд гарахаас өөр арга байсангүй.

	— Мадемуазель Эльза хэлэхийг минь сонс... Хэрэв та нар намайг хоёр хоноод гаргахгүй юм бол хамаг юмыг чинь хэмхэлчихнэ шүү.

	Түүнийг найм хоногийн дараа гаргажээ. Ерөнхий эмч нь өөрөө үзээд, мөрөө хавччихаад яваад өгчээ. Дюпюшт ажлын хувцсыг нь, том сүрэл бүрхийг нь, хар нүдний шилийг нь өгчээ.

	Эмнэлгийн хайсан хашаанаас гарангаа, түүнийг холгүйхэн хүлээж байгаа Монтийн машиныг харав. Эжен жолооны ард суужээ. Дюпюш нөгөө тийш эргэвэл Вероника хүзүүнд нь асчхав. Хажууд нь Космо ээж, өвгөнтэйгөө зогсон өвгөн уйлж харагдлаа.

	Дюпюш тэднийг шууд л эмнэлгийнхэн бүх цонхоороо харж байгаа гэдгийг мэдэх учир зориуд ээлжлэн үнсэв.

	Дюпюш Космогийнд очиж хонов. Хажууд нь мэдэгдэхүйц засран, гэдэс нь томорсон Вероника хэвтэнэ. Өглөө эрт тэр хоёр Колон руу галт тэргээр гарлаа. Жерменд, гэрлэлт цуцлуулахтай холбогдсон бичиг баримтыг аль болох түргэн бүрдүүлж үзээч гэсэн захиа үлдээв.

	Гурав хоногийн дараа Колонд шар ширэн цүнх нь элдэв цаасаар пиг дүүрсэн хуулийн хүн иржээ.

	 

	* * *

	 

	Дюпюш тамир тэнхээ орох яагаа ч үгүй, боомт руу очвол

	— Ийм байдалтай яаж та ажил хийх вэ дээ. Эхлээд биеэ тэнхрүүлж амарсан нь дээр гэжээ.

	Дюпюш ч юм хэлсэнгүй. Нэгэн удаа түүн дээр жижиг биетэй хуульч жүүд ирээд, ажлаа хийж байгаад өвдсөн тул даатгалын нийгэмлэгтэй заргалдах хэрэгтэй гэж зөвлөжээ. Хагас сарын турш хуульчтай цуг элдэв байгууллагаар орж, хэдэн цагаар үүдийг нь сахин, заримдаа ч ойлгож өрөвдсөн, заримдаа ч илт дургүйцэж татгалзсан хариу сонсож явав.

	Эцэст нь ёстой л гуйлгачинд өглөг өгч байгаа юм шиг тавьхан доллар чулууджээ. Хагасыг нь хуульчдаа өгөхөөс өөр арга байсангүй.

	Дюпюшийн эмнэлэгт хэвтэж байх хооронд Марко хууль бусаар чича зарсан хэргээр баригджээ. Иймээс одоо негрийн хорооллын захад байдаг, хулгайчийн үүрийг санагдуулам зоорь луу гүйдэг хэрэг гарчээ.

	Дараа нь Дюпюш гэрлэлт цуцлуулахтай холбогдсон шинэ бичиг баримт хүлээн авч дахиад сарын дараа гэхэд Жермен тэр хоёрыг Дюпюшийн буруугаас болж салгалаа гэсэн албан ёсны мэдэгдэл авав. Дюпюшийн халаасанд хоёрхон доллар үлдсэн байлаа.

	Вероникийн гэдэс инээд хүрмээр тэрүүхэндээ томбойн түүний эмзэгхэн турьгүй биеийг урагш нь чирэн явна уу гэлтэй харагдана. Өрөөгөө цэвэрлэж янзалдгаа больж, балиар аяга таваг ширээгээр хөглөрнө.

	Дюпюш сүүлчийнхээ хос шаахайг элээж, далайн аялалд хэрэг болж магадгүй гэж Францаас авсан улавчиндаа оров.

	Нэгэн үдэш Дюпюшийг буудлынхаа хажуугаар өнгөрөхийг харсан Жеф ухасхийн гарч араас нь гүйж ирэв. Дюпюш баахан ширвээдэж, энэ мангар амьтан чинь яах гэсэн юм бол хэмээн айжээ.

	— Чөтгөр ав чамайг, зогсоодхооч!

	Жеф өмнө нь гарч зогсов. Захгүй цамд өмссөн тэр Дюпюшийг хялайн харна.

	— Тартагтаа тулаа биз, тийм үү?

	Дюпюш хариу дуугарсангүй.

	— Би чамд дахин нэг удаа тусалъя. Гэхдээ үүнийг чиний төлөө бус, бид бүгдийн тулд, францчуудын тулд хийж байгаа юм шүү. Хотын захиргаанд нэг орон тоо гарсан. Түүнийг хиймээр байна уу?

	— Ямар ажил?

	— Чамд ямар нь хамаагүй юм биш үү? Зүгээр зөвшөөрөөд л наад амаа хамхи! Чи өөрөө л толгойдоо лай хураасан хүн. Эхлээд бид бүгдээрээ л чамд туслах гэж оролдсон дог... Аль вэ, ийшээ орцгооё...

	Тэгээд Дюпюшийг кафе руугаа түлхэв. Нэг ширээний ард гурван хүн сууж байлаа.

	— Би чамд хотын даргын нэр дээр зурвас өгье... Хотын гудамж талбай цэвэрлэдэг хоригдлуудыг харж байх хүн хэрэгтэй байгаа юм... За аль вэ, аяга шар айраг залгилчих.

	Яая гэхэв... Дюпюш өөрийгөө басамжлагдлаа гэж бодсон ч үгүй Жеф өөрөөс нь хүчтэй гэдгийг ч мэдэж байв. Ер нь бүдүүлэг адгуус л гэсэн үг. Ер нь ч тэгээд энэ ямар хамаа байна? Жеф кафедаа торонд хоригдсон баавгай шиг л өдөржингөө суун, мангууртлаа уйтгарлана. Харин Дюпюш хэзээ ч уйтгарлаж, гуньж байсангүй.

	Тэр нь мсье Филипп шиг л дотор бодлоороо амьдарна. Түүнтэй уулзаж, хоёулаа бие биетэйгээ адил гэдгээ нүдээр харан итгэмээр санагдана. Дюпюш өөрөө өөртөө л зөв байлаа. Гудамжаар явж байвч, сэтгэлдээ бол эндээс хаа хамаагүй хол юм бодон сэтгэлийн түмэн санаа бодлоо цэгцлэн явна.

	— Май, энэ зурвасыг... хотын дарга дээр өглөө есөн цагт яваад очоорой. Наад үс толгой, хувцас, хунараа янзал, дуулав уу?..

	— Баярлалаа.

	— Зүгээр.

	 

	* * *

	 

	Энэ явдал нэгэн орой Дюпюшийг гэртээ эргэн ирэхэд болжээ. Хэн ч түүнд урьдчилан мэдэгдсэнгүй. Хэзээ язааныхаараа л үдэш идэх юмаа гялгар уутанд боогоод өглөө нь гарчээ.

	Түүний хариуцсан газар нь нөгөө нэг орой Эжен Монтитой явж байгаад Эжен түүнд «хэрэв чи хүсвэл Жермен чамтай «Европ руу буцна...» гэж хэлж байсан нам гүм сүмийн модот гудамж байлаа.

	Хэр зэрэг салхилахаас болж далай нэг бол эргийн элсийг долоон, нэг бол түүнд шингэнэ. Модот гудамжинд вандан сандлууд тавилан, цэцгийн мандалд улаан шар цэцэг тарьжээ. Хотын цэцэрлэгийн нэг хэсгийг сургуулийн хүүхэд болон негр хүүхдүүдэд зориулан хашжээ. Тэнд нь дүүжин жижиг тэргэнцэр харагдана.

	Хол бус газар Вашингтон отел буудал цагаан хувцастай эрэгтэй эмэгтэй хүмүүс зугаалах цэнгэлдэх хүрээлэнгийнхээ хамт гял цал бууна.

	Дюпюш хоригдлуудаа авах гэж өглөө эрт очно. Арав арван хоёр юм уу, заримдаа зургаахан хүн ч байна. Гаднаас харахад тэд бусдаас юугаараа ч ялгаагүй хүмүүс байна. Эрлийз негрүүд байх агаад шүүр, хүрзээр зэвсэглэж аваад Дюпюшийн урд орж алхална.

	Нартай талаас нь сүүдэр тал руу нь оронгоо, цаасны өөдөс, гадилын хальс, шөнө модноос ойчсон наргилын самар хамцгаана. Зарим нь хүрз хусуур барьж сураагүй ч юм уу хөдөлж ядна.

	Зүүн талд нь төмөр замын буудлын цаад доор загасчны дөрвөн хатгуур овоохой байна. Заримдаа Дюпюш хоригдлууд нь зугтаах гэж оролдохгүйг мэдэх учир орхиод явна. Ер нь тэгээд оргоё гэж бодлоо гэхэд Дюпюш яаж ч хорьж чадах юм билээ. Түүнд буу зэвсэг байсангүй.

	Дюпюш вандан дээр тухлан суугаад хүүхдүүдийн тоглохыг хардаг байв.

	Эхээсээ саявтархан сэтгэл сэрхийлгэм захиа авчээ. Өөрийг нь харалгүй байсаар байгаад үхэх байх даа гэж айж байгаагаа бичжээ. Мөн нагац нар нь хэдэн үг нэмж бичихдээ, элбэрлийг мэдэхгүй, түүнийг өршөөхгүй гэдэг санаагаа гаргасан байлаа.

	Тэр орой ямар нэг юм болжээ гэдгийг шууд л тааварлав. Байшиндаа ойртож яваад нэг л ер бусын шуугиантай байгааг сонслоо. Шатаар гүйж гарангаа өрөөгөөр нь дүүрэн хар арьстан авгайчуул цугласныг харав. Ганцыг нь ч танихгүй байв. Космо авгай ч бас тэдэн дунд үзэгдэн, жижиг хөл нь сарвалзсан бараан арьстай өчүүхэн амьтныг дээр гэгч өргөж байгаа харагдлаа. Дюпюш түүнээс хүүхдийг авав. Ширээн дээр амны алчуур, орны цагаан даавууны хажууд бялуу тавьжээ. Хажууд нь бас нэг лонх улаан дарс, шилэн аяга харагдав.

	Вероника орон дээр хэвтэж байв. Тэр нь Дюпюшийн царайг хянуур ажиглан, юу хэлэхийг нь хүлээнэ.

	Тэр юугаа ч хэлэх юм билээ дээ? Сэтгэл ханамжтай байв. Тэгээд л гүйцээ. Гар дээр нь эхтэйгээ адил гөлчийсөн арьстай сайхан хүү тавиастай. Авгайчуул түүнийг уярч хүндэтгэсэн байдалтай харцгаана. Дюпюш хүүхдийг хаана тавихаа олж ядав. Бодож байснаа, Вероникийн хажууд орон дээр тавив.

	— Пюш ээ, чи сэтгэл ханамжтай байна уу?

	— Тэгэхээр барах уу?.. Мэдээж ханамжтай байна! гэснээ түр дуугүй болж, — Дараагийн долоо хоногт хоёулаа гэрлэмз гэж нэмж хэллээ.

	Өмнө нь гэрлэж болох байсан боловч, сүйлсэн эмэгтэй нь их гэдэстэй байсан нь амьтны доог болж мэдэх байжээ. Дюпюш нөгөө Вероникийг оруулахгүй байсан эмнэлэгт хэвтэж байхдаа гэрлэнэ гэж бат нут шийдсэн байжээ. Гэлээ ч бүгдийг ёс журмаар нь гүйцэтгэх хэрэгтэй байв.

	Негр эхнэрүүд Дюпюшийг бахадсан шинжтэй харна. Космо ээж түүнд аягатай дарс барив.

	Түүнийг хөнтрөхдөө золтой л уйлчихсангүй. Ямар нэг юм хоолойд нь тулаад байв. Дэндүү олон юм тархи толгойд нь эргэлдэнэ. Энэ хар арьст авгайчуулыг санагдуулам нагац эгч нараар нь хүрээлүүлсэн амьсгаа хурааж байж ч магадгүй эсвэл нэгэнт үхчихсэн ч байж болох эхийгээ бодов. Оршуулгыг нь ч бодлоо. Авсыг нь тэртээ нэгэн цагт эцгийнх нь авсыг авч явсан тэр л гудамжаар авч явна даа. Дюпюш тэгэхэд арван тавтай байсан бөгөөд шарилд нь бүх л цэцгийг тавих юм сан гэж хүсэж байжээ. Яагаад ч юм бас, бүр бага байхдаа чулуучид байшингийн хана босгохыг харж байснаа санав. Дараа нь бас ямар нэг юм... бодов.

	Зөвхөн Жерменийг л нэг ч удаа бодсонгүй. Тэр бүү хэл санаанд нь ч орсонгүй. Тэр сонин ч уншихаа байж, Кристиантай хэдний өдөр хуримаа хийх гэж байгааг хэзээ Европ руу хуримынхаа аяллыг хийх гэж байгааг мэдэх юм алга байлаа.

	Дюпюш уйллаа, нулимсаа барих гээд хэчнээн хичээгээд ч дийлсэнгүй. Хар аяндаа урсан гарав. Хаашаа ч харахаа мэдсэнгүй.

	— Пюш ээ... гэж Вероникийг дуудахад түүн рүү харж инээмсэглэв.

	Вероника яагаад уйлсны учрыг ойлгосонгүй. Хүүхдээс болж уйлсан юм огт биш. Түүнд өөрийн учир байгаа бөгөөд түүнээсээ ч болж жаргалтай байгаа ажээ. Мсье Филиппд л биш бол, өөр хэнд ч үүнийгээ тайлбарлан ойлгуулж эс чадна.

	— Манай ээж хүүд маань Напелеон гэдэг нэр өгье гэнэ ээ...

	Вероника ийм санаа хэлсэндээ маш их додигор байв.

	— Яагаад болохгүй байх вэ? гэж хоёр дахь аяга дарс өөртөө хийнгээ Дюпюш шивгэнэв.

	Ингээд бүх юм сайхан болов. Одоо нөгөө зоорь луугаа гүйж болно. Тэнд виски архины банзан хайрцаг дээр суугаад гурав юм уу дөрвөн аяга чичагаа ууна. Таван аяга ч байж магадгүй. Өнөөдөр ер бусын сайхан өдөр учир, сэтгэл санааны аятайхан ганцаардлын дунд, тамирдсан биеийн амгалан ядаргаа дундаа үүнийг тэмдэглэн баярлах хэрэгтэй.

	 

	* * *

	 

	Арван жилийн хойно Жозеф Дюпюш цусаар шээх өвчнөөр нас баржээ. Өөрийн мөрөөдлийг биелүүлж амжжээ. Сүүлийн хэдэн жил нь өтгөн ногоо, хог новш дундах далайн эргийн хатгуур овоохойд амьдарчээ. Зургаан хүүхэдтэй ч болж. Гурав нь хав хар хоёр нь өнгөтэй, хамгийн отгон нь хумс нь л жаахан хөх ягаавтар туяатай болохоос цагаан хүүхэд гарчээ.

	Хав хар хувцас өмссөн Вероника гашуудлын цувааны толгойд явав. Космо өвгөн талийгаач болсон учир зөвхөн ээж нь л хамт явав.

	Жермен, Кристиан хоёр хөдөөлүүлэхэд зориуд Панамаас ирсэн бөгөөд гашуудлын цувааны араас хөлсний тэргээр дагаж явлаа.

	Ах Монти Вероникад тавин доллартой дугтуй хүнд мэдэгдэлгүй атгуулав.

	Хойдхын ерөөлийг уншиж байх үед Жеф болон авгайгаараа тэжээлгэгсэд белот тоглохоор яваад өглөө. Лили арай гэж нэг юм босож амжин иржээ.

	Оршуулгын дараахан Дюпюшийн хэргээр хөөцөлдөж байсан нөгөө давжаа жүүд хуульч Вероникад умард Францын Амьений захад зассан чулуун суурьтай, тагт бүхий хоёр давхар байшин өвлөж авсан болохыг нь мэдэгджээ.

	 


РЕДАКТОРААС УНШИГЧДАД

	 

	Энэ бол францын орчин үеийн нэрт зохиолч Жорж Сименоны уран бүтээлээс монгол хэлээр орчуулан гаргаж байгаа анхны ном мөн. Иймээс зохиолчийн ба түүний уран бүтээлийн талаар товч боловч танилцуулах хэрэгтэй нь мэдээж юм. Жорж Сименон нь энэ үес дэлхий дээр хамгийн их алдаршсан зохиолчийн нэгэн билээ. 1983 оны хоёрдугаар сард нас сүүдэр 80 хүрсэн энэ зохиолч хэдэн зуун роман, тууж, эсээ, дуртгал бичсэнээс дан роман нь хоёр зуу хүрчээ. Анхны роман «Гулдант гүүр» гэдэг нь 1920 онд хэвлэгдсэн бол сүүлчийн роман «Мегрэ ба эрхэм Шарль» гэдэг нь 1972 онд нийтлэгджээ. Яагаад сүүлчийн роман гэж байгаа юм бэ гэвэл Жорж Сименон "би зохиол бичихээ болилоо" гэж нийтэд зарласантай холбоотой юм. Номзүйн мэдээ бүртгэлээс үзвэл түүний зохиол дэлхийн 46 хэлээр орчуулагджээ.

	Жилд дунджаар таван роман бичдэг Жорж Сименоны уран бүтээлийн чадал чансаа, олон орны олон янзын уншигчийн сонирхлыг татдаг увдис нь юундаа байна гэдэг асуулт гарах нь зүйн хэрэг. Тэгвэл Сименоныг судлаачид хамгийн гол нь эгэл жирийн хүмүүсийн сэтгэлзүйг гүнзгий мэдэрч, тэдгээрийн хувь заяанд тохиолдох элдэв бэрхшээлийг тухайн нийгмийн мөн чанартай чадамгай холбон урнаар дүрслэн үзүүлдэг учраас ийнхүү алдаршжээ гэж дүгнэсэн байдаг. 

	«Би бол эгэл жирийн хүмүүсийн талд байдаг юм. Би хөрөнгөтөн хүн биш ээ. Хэдийгээр олон тооны концерн дэлхий ертөнц дээр ноёрхож байлаа ч би мөнгө, хөрөнгийн хүчинд итгэдэггүй. Миний бодоход орчин үеийн роман нь Расины юм уу Софоклын сонгодог эмгэнэлт жүжгүүдтэй нэг л төсөөтэй мэт байдаг. Би эвгүй байдалд орсон хүмүүсийн тухай бичдэг. Тэгэхдээ энгийн нэг хүнийг сонгон аваад ажиглаж эхэлдэг. Тэгээд энэ хүнд ямар нэгэн гэнэтийн хэцүү учрал тохиолдвол яах бол гэж өөрөөсөө асуудаг юм. Ингэж л зохиолынхоо эхийг гаргадаг» гэж Сименон ярьжээ.

	Түүний зохиолын гол баатар Мегрэ комиссар нь алдарт Шерлок Холмс, Эркюль, Пуаро нартай эн зэрэгцэнэ. Мегрэ бол гэмт хэргийг эрэн тогтоох мэргэжлийн хүн. Чухамхүү ийм сэдвээр бичсэн ном зохиолыг детектив гэж нэрлэдэг билээ. Детектив гэдэг нь латины detecto буюу уудлах, нээх, илрүүлэх гэсэн утгатай үг ажээ. Гэтэл Сименоныг дан ганц детектив зохиолоороо нэрд гарсан хүн гэж үзэж хараахан үл болох бөгөөд өөрийн нь хэлдгээр "хэцүү" романуудаараа олны анхаарлыг татжээ. Ер нь дал гаруй роман нь Мегрэ комиссарын адал сонин ажил явдалтай холбоотойгоос үзэх нь ээ ч түүний нийт зохиолын ердөө гуравны нэг хувийг эзэлнэ. Утга зохиолын нэрт судлаачид Сименоныг «нийгэм-сэтгэл зүйн романы том мастер» гэж нэрлэдэг байна. Бага залуугаасаа Оросын утга зохиолыг сонирхож, гурван их хүн Гоголь, Чехов, Достоевский нарыг багшаа гэж үзсээр өдий хүрсэн Сименоныг нэрт зохиолч Роже Мартен дю Гар, Эрнст Хемингуэй, Франсуа Морнак, Чарлз Сноу нар өндөр үнэлжээ. Тухайлбал, Чарльз Сноу «Сименон бол миний мэдэх XX зууны аль ч зохиолчоос илүүгээр өргөн олныг мэддэг хүн юм» гэжээ. Ер нь зохиолчийн бүтээлч чадварыг үнэлэхэд олон зүйлийг өгүүлж болно. Өдрийн хоёр цагаас оройн найм хүртэл тогтмол сууж бичдэг, хар өнгийн бэхээр маш жижигхэн бичих тул түүнийг нь бичил хальсанд буулгаж, дараа нь өсгөн томруулж машинддаг, ном зохиолоос гадна гаанс цуглуулах сонирхолтой, одоо түүнд дэлхийн бараг бүх ард түмний өчнөөн төчнөөн хэлбэр дүрсийн гаансны маш баян цуглуулга бий гэх мэтийг бичсэн байдаг.

	Бид Жорж Сименоныг нэрт зохиолчийн нь хувьд авч үзэхдээ түүний хачирхалтай сонин талыг нь биш бичсэн бүтээсэн зохиолуудынх нь утга чанарыг урьдал болгох нь зүй ёсны хэрэг юм. Энэ номд орсон гурван бэсрэг романд хөрөнгөт ертөнцийн ёс суртахуун, хөрөнгө мөнгө ямаршуу хүчтэй нөлөөлөн хүн олны оюун санааг хордуулан байдгийг илэрхий шүүмжлэхийн зэрэгцээгээр хөрөнгөтний шүүх байгууллагын үйл ажиллагааг эрс буруушаан элэглэн шоолсон нь мэдэгдэнэ. Тэгэхдээ эгэл жирийн бөгөөд бусдаас юугаараа ч товойн ялгардаггүй хүмүүсийн ёс суртахууны өндөр чанарыг хэзээ ямагт эсрэгцүүлэн тавьж чадсаныг бид бас олж үзэх болно. Ганцхан жишээг дурдахад тус номд орсон «Хүний амь» гэдэг романд гардаг Рудек бол уг нь «хүмүүсийн дунд» орж өөдлөн дэвжье гэж бодоод анагаах ухааны факультетад маш сайн сурч байснаа хүрээлэн буй нийгмийн буруугаас болоод балралын замд ордог юм. Рудек бүр хүүхэд ахуйгаасаа баячууд, эрх тааваараа жаргагчдыг үзэн яддаг байсан болохоороо тэрхүү «дээдчүүлийн» эсрэг тэмцэх их хүслэндээ автагдан ямар нэгэн том гэмт хэрэг үйлдэж байх боловч олон нийтийн анхаарлыг өөр лүүгээ татах сан гэж бодож явахад мөн «дээдчүүлийн» нийгэмлэгийн Кросба гэдэг хүн түүгээр тийм гэмт хэрэг үйлдүүлж үхлийн өөдөөс зоригтой очиж байгаа мэт боловч хүрээлэн байгаа нийгмийнхээ бузар булайг жигшин хорсож, сэтгэлдээ битүү гомдолтой яваа нь тийм ухаантай авьяастай залуу хүн ингэж ч төгсөх гэж дээ гэдэг бодлыг уншигч хүнд өөрийн эрхгүй төрүүлдэг юм.

	Эцэст нь хэлэхэд Жорж Сименон бол дэлхийн утга зохиолд зохих байрыг, бичлэгийн цоо шинэ төрөл зүйлийг гаргаж ирээгүй, улс төрийн тэмцэгч гэж тодроогүй, үхэшгүй мөнхийн нэр алдрыг олъё гэж чармайгаагүй, зүгээр л амьдралыг сайн санааны үүднээс соргогоор ажиж, үнэнээр дүрсэлдэг сайн зохиолчийнхоо хувиар эзэлсэн ажээ. Хамгийн гол нь эгэл хүнд чин хайртай, их дэвшлийн хэрэгт бага боловч өөрийн хувь нэмрийг оруулъя гэсэн санааг ямагт өвөрлөсөөр ирсэн хүн гэдгийг тэмдэглэвэл зохино. Манай монголын уншигч олон алдарт комиссар Мегрэтэй танилцсанаасаа хойш түүнтэй олон дахин уулзан учирч, түүний буурь суурь, овсгоо самбаа, харшуулан дүгнэх чадвар, хамгийн төвөгтэй учралын зангилааг олж тайлах арга ухааныг сонирхох нь лавтай тул бид чухамхүү комиссар Мегрэтэй холбоотой бэсрэг романуудаас нь цувуулан орчуулж тавих бодлоготой байгаагаа өгүүлээд энэ номын орчуулга, хэл найрлага, бүтцийн талаар санал онолоо ирүүлэхийг өргөн олон уншигч та нараас хүсэж байна.

	 

	Г. АМАР

	 


1985 оны хэвлэлийн гарчиг:

	 

	ШАР НОХОЙ

	 

	ХҮНИЙ АМЬ

	 

	НЕГРИЙН ХОРООЛОЛ

	 


1985 оны хэвлэлийн Хэвлэн нийтлэлийн мэдээлэл:

	 

	Жорж Сименон

	 

	ШАР НОХОЙ

	ХҮНИЙ АМЬ

	НЕГРИЙН ХОРООЛОЛ

	 

	Франц хэлнээс орчуулсан Б. Пүрэвбаатар

	 

	Хэвлэлийн редактор Г. Амар

	 

	УЛСЫН ХЭВЛЭЛИЙН ГАЗАР

	Улаанбаатар 1985

	 

	Georges Simenon

	 

	Le Chien Jaune

	La Tete D'un Homme

	Quartier Negre

	 

	 

	Зураач С. Баатар

	Уран сайхны редактор Д. Сандагдорж

	Техник редактор Д. Норовсамбуу

	Хянагч Г. Алтанцэцэг, Ц. Нямжав, Д. Наранцэцэг

	 

	Өрөлтөд 1984 оны 10 сард 

	Хэвлэлтэд 1985 оны 1 сард

	Цаасны хэмжээ 84х1108/32 

	Хх 12, 5 

	Хнх 21. 

	Тх 18, 12

	Хэвлэсэн тоо 20, 000 

	ХГ№ 34/84. 

	Зах № 330

	Үнэ 8 тө

	 

	Улсын Хэвлэлийн Газар. 

	Улаанбаатар, Элдэв-Очирын гудамж, 7.

	 

	Д. Сүхбаатарын нэрэмжит Хэвлэлийн комбинатад хэвлэв. 

	Улаанбаатар, Сүхбаатарын талбай, 6.

	 

	 

	
Заметки

		[←1]
	 Зочид буудал гэсэн үг (фр.)




	[←2]
	 Тиймээ (анг.)




	[←3]
	 "Ажаамуу" гэсэн англи үг




	[←4]
	 Уучлаарай (анг.)




	[←5]
	 «Эквадорын уурхай хувь нийлүүлсэн нийгэмлэг»




	[←6]
	 Корсикт, Франсуа гэдэг нэрийг ингэж товчилж хэлнэ (Зохиогч)




	[←7]
	 Хөзрөөр тоглох тоглоом




	[←8]
	 Хөзрөөр тоглох тоглоом




	[←9]
	 XV зууны сүүлч XVI зууны эхээр Төв болон Өмнөд Америкийн байлдан дагуулагч испаничуудыг хэлнэ. Уугуул нутгийнхныг үзэшгүй муухай харгисалж байжээ (орч.)




	[←10]
	 Индиануудын хийдэг эрдэнэ шишийн архи (зох.)




	[←11]
	 Манайхны банширхуу итали хоол (орч.)




	[←12]
	 Францын задгай мөнгө




	[←13]
	 Америкийн задгай мөнгө




	[←14]
	 Хөөсрүүлсэн шар айраг




	[←15]
	 Эзэн гэсэн утгатай үг




	[←16]
	 Архины нэгэн төрөл




	[←17]
	 Швейцар бяслаг, францад их хэрэглэнэ

